
        
            
                
            
        

    
	 

	ВАЛЕНТИН БЕРЕЖКОВ

	 ТЕГЕРАН, 1943
Гурван Их гүрний тэргүүн нарын бага хурал дээр болон албан ёсны бус уулзалтаар

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1971 онд эрхлэн хэвлүүлсэн номыг Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЗОХИОГЧИЙН ТУХАЙ

	 

	Бережков Валентин Михайлович бол олон улсын асуудлаар мэргэжсэн сэтгүүлч, долоон хоног тутам гардаг гадаад улс төрийн «Новое время» сэтгүүлийн ерөнхий эрхлэгчийн орлогч юм. 1940—1945 онд дипломат ажил хийж, олон улсын уулзалт, хэлэлцээнд нэлээд удаа оролцож явсан. 1940 оны арван хоёрдугаар сараас эхлэн Зөвлөлт Холбоот Улс руу гитлерийн Герман довтлох хүртэл ЗСБНХУ-аас Берлинд сууж байсан элчин сайдын яамны нэгдүгээр нарийн бичгийн даргаар ажиллаж байлаа. Москвад буцаж ирээд ЗСБНХУ-ын Гадаад явдлын яамны төв аппаратад зөвлөхийн зэрэгтэй ажиллаж, 1943 онд болсон гурван гүрний Москвагийн бага хурал болон гурван их гүрний тэргүүн нарын Тегераны бага хурал зэрэг зарим бага хурал, уулзалтад оролцсон, мөн 1944 онд Нэгдсэн Үндэстний Байгууллагын дүрмийн үндсийг боловсруулсан Думбартон-Оксын хэлэлцээнд очсон зөвлөлтийн төлөөлөгчдийн бүрэлдэхүүнд оролцсон юм.

	Дайн төгссөний дараа, 1945 онд сэтгүүлчийн ажилд шилжээд олон улсын зөвлөгөөнүүдэд тусгай сурвалжлагчаар явж Москвагийн эдийн засгийн бага хурал, Энэтхэг-Хятадын асуудал хэлэлцсэн Женевийн бага хурал, Варшавын гэрээнд үсэг зурсан Варшавын зөвлөгөөн, дээд тушаалтны Женевийн уулзалт зэргийн ажиллагааны тухай сурвалжлан бичиж байлаа. Мөн «Новое время» сэтгүүлийн тусгай сурвалжлагчаар АНУ, Англи, Франц, Хятад, Бельги, Унгар, Болгар, Югослав, ХБНГУ, Канад зэрэг орноор явсан юм. Валентин Бережков, хэд хэдэн номоос гадна өгүүлэл, сурвалжилга, найруулал, замын тэмдэглэл олныг бичжээ.

	В. Бережковын «Дипломат ажлаар Берлинд. 1940—1941» гэдэг ном Зөвлөлт Холбоот Улсад болон гадаадад уншигчдын сонирхлыг ихээр татжээ. Энэ номыг анх 1965 оны зун «Новый мир» сэтгүүлд  нийтлээд дараагаар нь тусгай дэвтэр болгон Зөвлөлт Холбоот Улс, Итали, Финлянд, Япон, Иран, Чехословак, Унгар, Польш , Югослав, Өрнөд Герман болон БНМАУ-д хэвлэсэн байна.

	Одоо хэвлэж буй «Тегеран, 1943» гэдэг ном ч гэсэн гадаадын өдий төдий оронд хэвлэгдэн гарах болно.

	 


Орчуулсан Ж. Бадамжав 

	 

	 


Би өөрийн биеэр үзсэн бөгөөд дэлхийн хоёрдугаар дайны дипломат түүхэнд томоохон суурь эзэлсэн нэг үйл явдлын тухай өгүүлэхийг хүсэж байна. Энэ бол гитлерийн эсрэг эвсэл болж нэгдсэн гурван Их гүрний удирдагчдын 1943 оны намар Тегеранд хуралдсан Бага хурлын тухай өгүүлэх гэж байгаа хэрэг ээ.

	Тегераны уулзалтад оролцсон гол гурван хүний нэг нь ч одоо амьд байхгүй. Тэдний дотроос 90 нас хүрч хамгийн сүүлд нас барсан Уинстон Черчиллийг Англид байгаа өөрийнх нь өв эдлэнд 1965 онд хүндэтгэн оршуулжээ. Энэ хүн тэр үед төрийн ажлаас хөндийрөөд арав гаруй жил болсон байлаа. Рузвельт, гитлерийн Германы бууж өгөхөөс өмнөхөн 1945 оны дөрөвдүгээр сард нас барсан. Сталин түүнээс хойш найман жил шахам энх тунх байсан билээ. Гэхдээ Тегераны уулзалтын үед энэ гурав гурвуулаа гитлерийн эсрэг эвслийн гүрнүүдийг толгойлж байлаа. Урьд үзэгдээгүй ширүүн дайнд хэлмэгдсэн дэлхий дахин, эдний ажиллагаа бүрийг нарийн ажиглаж, хэлсэн үг бүрийг нь анхааралтай чагнаж байсан юм. Тегераны Бага хурал хуралдсан өдрүүдэд бүх хүн төрөлхтний хараа тус хурал руу хандаж байсан нь зүйн хэрэг. Гурван Их гүрний тэргүүн нарын уулзалтын шийдвэрийг зөвхөн боолчлогдсон Европын улс түмэн хүлээж байсан юм биш. Энэ гурвын бага хурлаас ямар шийдвэр гаргах бол гэж «тэнхлэгийн» гүрнүүд ч сэтгэл түгшин хүлээж байсан юм. Ирээдүй үеийнхний соёл, амьдралын хувь заяа тэр үед гитлерийн эсрэг эвслийн гурван удирдагчийн хамтран ажиллах чадвараас олон талаар шалтгаалж байлаа.

	Нэр алдар нь түүхэнд баттай орсон гурван хүн: И. В. Сталин, Ф. Д. Рузвельт, У. Черчилль нар 1943 оны арван нэгдүгээр сарын 28-ны өдөр Тегеранд анх удаа уулзсан юм. Энэ гурав шиг хоорондоо төсөөгүй хүмүүсийг олоход бэрхтэй.

	Зөвлөлт засгийн газрын тэргүүн Иосиф Виссарионович Сталин бол тосгоны гуталчны хүү, мэргэжсэн хувьсгалч, хүн төрөлхтний түүхэнд шинэ эрин үеийг нээсэн Октябрийн эргэлтийг зохион байгуулагчдын нэг, шинжлэх ухааны социализмын тухай ном зохиолуудын зохиогч, Черчиллиэс «өлгийд нь боомилон сөнөөх» гэж бүтэлгүй оролдсон, Америкийн Нэгдсэн Улсын удирдах хэсэг бүтэн арван зургаан жилийн турш зөвшөөрөн хүлээгээгүй байсан ажилчин, тариачны засагт улс болох дэлхийн анхны тэр социалист улсын удирдагч байлаа.

	Америкийн Нэгдсэн Улсын ерөнхийлөгч Франклин Делано Рузвельт бол жавшаанч баян этгээдийн гэр бүлээс гаралтай бөгөөд америкийн хөрөнгөтний ардчиллын нарийн төвөгтэй машиныг жолоодох уран арга барилд дадсаны дээр хайр найргүй өрсөлдөгч эсрэг этгээдүүдтэйгээ ширүүн тулалдаан хийсээр хамгийн том капиталист улсын өндөр дээд тушаалд хүрч чадсан улс төрийн бодлоготон байжээ.

	Их Британийн ерөнхий сайд Уинстон Черчилль бол үхширмэл язгууртан, британийн хаант төрийн үнэнч албат, колонит гүрнийг идэвхтэй байгуулагч, Мальборогийн эртний овгийн удам, төрөхөөсөө аваад британийн эзэнт улсын эрх баригч эрх ямба бүхий явцуу хэсэгт багтаж явсан хүн юм.

	Энэ гурван удирдагч хүн төрөлхтний ирээдүй түүхийн талаар баримтлах тус тусын өвөрмөц санаа бодолтой тус тусдаа туйлын зорилго болон үзэлтэй байлаа. Хэдий тийм боловч нийтийн дайсны эсрэг тэмцлийн дотоод зүй тогтоол нь эднийг Тегеранд уулзахад хүргэжээ. Тэгээд энэ гурав тэнд саналаа нэгтгэн чухал шийдвэр гаргасан билээ.

	Тегераны бага хурал бол гитлерийн эсрэг эвслийн оргил болсон гэж үздэг түүхчин олон бий. Ингэж үзэх нь зөв юм шиг надад санагддаг. Гэвч энэ оргилд хүрэх зам хялбаргүй байлаа. ЗСБНХУ руу гитлерийн довтолсон үеэс эхлээд Англи болон АНУ-ын удирдах хэсэг нэлээд түдгэлзэнгүй байдал гаргаж, Зөвлөлт Холбоот Улстай цэргийн талаар хамтран ажиллахыг эхний үед их дурамжхан зөвшөөрч байсан юм. Өрнөдийн гүрнүүдтэй холбоотны харилцаа тогтоох явдал фашист «тэнхлэгийн» гүрнүүдийн эсрэг амжилттай тэмцэхийн баталгаа мөн гэж Зөвлөлт засгийн газар үзээд, тийм харилцаа тогтоохыг мэрийж байсан бол Лондон, ба Вашингтоныхон гагцхүү нөхцөл байдлын хавчилтаар нийтийн дайсны эсрэг хамтын тэмцэлд оролцон, авсан үүргээ биелүүлэх явдлыг янз бүрээр хойшлуулж байлаа.

	Зөвлөлт Холбоот Улс дайнд оролцож эхэлснээр уг дайн фашизмын эсрэг, жинхэнэ чөлөөлөх шинж чанартай болсон юм. Газар бүрийн хүн ард, ялангуяа фашист «шинэ дэглэмийн» дарлалд тарчилж байсан европын улс түмэн, хүрэн тахлаас ангижрах гэсэн найдвараа Улаан Армийн баатарлаг тэмцэлтэй холбож байлаа. Зөвлөлт Холбоот Улсгүйгээр Англи ч тэр, Америкийн Нэгдсэн Улс ч тэр «тэнхлэгийн» гүрнүүдийг ялж чадахгүй гэсэн ойлголт бүүр тэр үед өргөн дэлгэрчээ. Түүгээр ч барахгүй, тэр үед Зөвлөлт оронтой холбоотой байх нь Англи,  АНУ-ын хувьд улс төрийн тусгаар тогтнол, үндэсний бүрэн эрхт байдлаа аврах цорын ганц бололцоо байжээ. Үүнийг Черчилль хүртэл ойлгоод «Орос оронд тулгарсан аюул занал бол бидэнд болон Америкийн Нэгдсэн Улсад заналхийлж байгаа аюул мөн... » гэж 1941 оны зургаадугаар сарын 22-ны өдөр радиогоор хэлсэн билээ.

	Үнэн чанартаа энэ байдлыг ойлгосон явдал л дайнд англи-америк-зөвлөлтийн хамтын ажиллагаа болон гитлерийн эсрэг эвсэл бий болгох нөхцөлийг бүрдүүлсэн юм.

	Гэвч энэ эвсэлд оролцсон өрнөдийн гүрнүүд дайны явц дундуур өөрсдөдөө өвөрмөц зорилго тавьж байсныг мартаж болохгүй. Тэр зорилгыг нь ойлгохгүй бол холбоотнуудын хоорондын харилцааны шинж чанарыг мэдэж авах, Тегераны бага хурал зэрэг хэд хэдэн тохиолд Англи, АНУ-ын удирдагчдын гаргаж байсан учир шалтгааныг ойлгоход бэрхтэй.

	Вашингтоныхны бодлого нь эцсийн дүнд дэлхий даяар АНУ-ын ноёрхлыг (Pax Americhana) тогтоох гэсэн эрмэлзлээр тодорхойлогдож байсан бол Английн эрх баригч хэсэг юуны өмнө британийн эзэнт улсын байр суурийг хэвээр байлгахын төлөө санаа тавьж байв. Бүүр тэр үед энэ хоёрын эрх ашиг ноцтой зөрөлдөж байлаа. Гэвч гитлерийн Герман, милитарист Японы бодлого нь уг зорилгодоо хүрэхэд маань тохиолдох гол саад мөн гэж энэ хоёр гүрэн тэр үед үздэг байжээ. Энэ аюултай өрсөлдөгчдийг арилгаж байж л өөрсдийн нөлөөний хүрээг өргөтгөн бэхжүүлж болно гэж эдгээр гүрэн бодож байв. Өөрөөр хэлбэл, Зөвлөлт Холбоот Улс дайнд орж, уг дайн фашизмын эсрэг шинж чанартай болсон хойно ч Англи, АНУ хоёр тэр дайн будилаан дундуур ховдог шунахай зорилго тавьсаар байжээ.

	Үүний зэрэгцээ фашизмын  эсрэг эвсэлд оролцсон өрнөдийн гүрнүүд, өөрсдийнх нь бодлоор тэргүүн зэрэгт орох өөр нэг зорилго тавьж байлаа. Эдгээр гүрэн ужиг дайны явц дундуур Зөвлөлт улсыг аль болохоор сулруулах, бололцоо гарч өгвөл түүнийг ерөөс устгахыг мэрийж байв. Германы милитаризмыг сэргээх талаар дайны өмнө мөнхүү гүрнүүдийн явуулсан бодлого, Гитлерийн ихэмсэг бардам занг өөгшүүлсэн явдал нь чухам тийм зорилготой байлаа.

	Европт хоёрдугаар фронт нээхийг хугацаагүй хойшлуулсаар байсан нь ч бас үүгээр тайлбарлагдана.

	Англи-Америкийнхны бодлогын ийм хоёрдмол чанар тов тодорхой байсан. Англи, АНУ хоёр нэг талаар өөрсдийн гол өрсөлдөгч Герман, Японыг Зөвлөлт Холбоот Улсын гараар сулруулах, нөгөө талаар гитлерийн Герман улс нь Японы туслалцаатайгаар анхны социалист орон-Зөвлөлт улсыг боомилон сөнөөж, дэлхийн бөмбөрцөг дээр капитализмын дангаар ноёрхох ноёрхлыг сэргээж магадгүй гэсэн найдлагаа орхиогүй байв.

	Англи болон Америкийн Нэгдсэн Улсын албан ёсны удирдагчид өөрсдийн далд мөрөөдлийг дайны ид дундуур илээр хэлэхийг яаж зүрхлэх вэ. Учир нь гэвэл өөрсдийнх нь орны олон нийт тэр үед Зөвлөлт Холбоот Улстай идэвхтэй хамтран ажиллахыг эрс шууд дэмжиж байсан юм. ЗСБНХУ-тай үр ашиг бүхий цэргийн холбоо байгуулж, нийтийн дайсны эсрэг шийдвэртэй хамтран тэмцэх гэсэн англи, америкийн ард түмний өргөн дэлгэр хөдөлгөөнийг эдгээр орны Засгийн газар харгалзахгүй байж чадсангүй.

	Фашизмын эсрэг эвсэл дайны жилүүдэд бүрдэн тогтсон явдал гитлерийн Герман, милитарист Японыг бут ниргэх үйлст түүхэн их үүрэг гүйцэтгэсэн билээ. Энэ эвсэл нь нийгэм-эдийн засгийн өөр өөр байгуулалтай улсууд зэрэгцэн оршихоор барахгүй, хамтран ажиллаж болно гэсэн Лениний үзэл санааны үнэн зөвийн практик баталгаа болсон юм. Энх тайвны бодлогыг тууштай хэрэгжүүлж, улс түмний найрамдал, хувь заяагаа биеэ даан шийдвэрлэх эрхийн төлөө тэмцэгч Зөвлөлт Холбоот Улс энэ эвсэлд оролцсон нь эрх чөлөө тусгаар тогтнолын төлөө тэмцэгчдийн эрчим хүчийг сэргээн нэмэгдүүллээ. Тегераны бага хурлаас гаргасан шийдвэр нь гитлерийн эсрэг эвслийн ач холбогдлыг гойд тодоор батлан харуулсан юм.

	Тегераны бага хуралд зөвлөлтийн төлөөлөгчдийн удирдагчаар очиж, гурван Их гүрний тэргүүн нарын уулзалтад оролцсон гол хүний нэг байсан Сталин энэ номд томоохон суурь эзэлнэ. Гэвч уншигчид үүнийг үзээд Сталины гүйцэтгэсэн нийт рольд үнэлэлт өгөх гэсэн оролдлого гэж үзэж болохгүй. Зохиогч ч тиймэрхүү юм огт бодоогүй бөгөөд дөрөвхөн өдөр үргэлжилсэн Тегераны бага хурлын маш богино тэр хугацаанд болсон зүйлийг авч үзэж байгаа болохоороо тийм юм бодож ч болохгүй нь мэдээж. Зохиогч энэ уулзалтад оролцогсдод тал бүрийн тодорхойлолт өгөх буюу тэдний улс төрийн дүрийг зураглан үзүүлэх гэж ч бодоогүй юм. Энэ ном бол түүхийн шинжилгээний зохиол биш. Үүнийг бичихдээ Тегераны бага хурал болон тэнд хэлэлцсэн асуудлуудад бүрэн төгс дүн шинжилгээ хийх зорилго ч тавиагүй. Харин тэр нэн чухал үйл явдлыг биеэр үзсэн, тэгэхдээ орчуулагчийн өчүүхэн үүрэг гүйцэтгэж явсан хүний дурсамж гэж энэ номыг үзвэл зохино.

	 


НЭГДҮГЭЭР БҮЛЭГ

	 

	МОСКВАГААС БАКУ ОРОВ

	 

	Сталин, Рузвельт, Черчилль гурав хийх уулзалтынхаа тухай бичиг захидлаар удаан цагийн турш харилцжээ. Биеэр уулзахын зайлшгүй чухлыг тэд гурвуулаа зөвшөөрч байлаа. Энд өгүүлэгдэж байгаа 1943 оны намрын үеэр, гитлерийн Германы эсрэг дайны явцад холбоотонд ашигтай илэрхий эргэлт гарч эхэлсэн юм. Иймд гитлерийн эсрэг эвслийн гурван удирдагч уулзах явдал зайлшгүй чухал болохыг цэргийн төдийгүй, улс төрийн байдал шаардаж байв. Нийтийн дайсныг ялах ялалтыг хурдатгахын тулд цаашдын хамтын ажиллагааны асуудлыг хэрэлцэн тохиролцох, дайны дараах байгууламжийн тухай саналаа солилцох хэрэгтэй байлаа.

	Ерөнхийдөө тийм уулзалт хийхийг бүх зүйл шаардаж байв. Гэвч хаана уулзах вэ гэдэг асуудлыг шийдэхэд бэрхтэй байлаа. Сталин бага хурлыг зөвлөлтийн нутагт ойролцоо газар хийх нь дээр гэж үзэж байв. Зөвлөлт-германы фронт дээр байлдааны идэвхтэй ажиллагаа явагдаж байгаа учраас дээд ерөнхий командлагчийн хувьд Москвагаас гадагш удаан хугацаагаар явах бололцоо олдохгүй байна гэж тэр учирлаж байлаа. Энэ нь ч аргагүй л шалтгаан байв. Рузвельт бас америкийн үндсэн хуульд зааснаар ерөнхийлөгч хүн Вашингтоноос удаан хугацаагаар явж болохгүй гэсэн шалтаг зааж байв. Гэвч гол нь нэр төрөө бодож тэгээ биз. Харин өмнө нь Москвад ирээд очсон Черчилль л хаана ч уулзахад бэлэн байна гэжээ.

	Би богино хугацааны албан томилолтоор яваад арван нэгдүгээр сарын сүүлчээр Москвад буцаж ирэнгүүтээ, уг маргаантай асуудлыг шийдвэрлэж, Тегеранд уулзахаар болоод, Зөвлөлтийн төлөөлөгчид Москвагаас галт тэргээр явсан гэдгийг сонслоо.

	Зөвлөлт засгийн газар, Иранд байгаа германы тагнуулын төлөөлөгчдийн тагнах, хорлон сүйтгэх ажиллагааг тас цохин зогсоох зорилгоор 1921 оны Гэрээний ёсоор Иранд оруулсан зөвлөлтийн цэрэг тэнд байгааг харгалзан үзэж уулзалтыг Тегеранд хийх санал тавьсан юм. Англи болон Америкаас нийлүүлэх зүйлийг Персийн булангаас Зөвлөлт Холбоот Улсад хүргэх явдлыг хангах зорилгоор Ираны өмнөд хэсэгт английн цэрэг орсон байлаа. Тегераны бага хуралд оролцогсдыг хамгаалах явдлыг гол төлөв зөвлөлтийн цэрэг, аюулаас хамгаалах байгууллагын хүчээр хангасан юм. Рузвельт баахан тээнэгэлзэж байгаад Тегеранд ирэхийг зөвшөөрчээ.

	Тэр үед би Гадаад Явдлын ардын комиссариатад зөвлөхийн зэрэгтэй ажиллан, зөвлөлт-америкийн харилцааны асуудал эрхэлж байлаа. Англи хэл сайн мэддэг гэж Тегераны бага хуралд орчуулагчийн үүрэг гүйцэтгэхийг надад даалгасан юм. Өөрийнхөө төлөөлөгчдийг гүйцэж очихын тул би нисэх онгоцоор явах боллоо. Явах бүх бичиг баримтыг бэлтгэчихсэн байв. Арван нэгдүгээр сарын 26 шөнө би нисэх онгоцоор гарсан. Төлөөлөгчдийн ойрх дорнодын асуудал эрхэлсэн шинжлэн магадлагч профессор А. Ф. Миллер нөхдөөсөө хоцорчихсон учир надтай хамт явсан юм.

	Цасан шуургатай, пиг харанхуй тэр шөнө эв хавгүй том «ЗИС-101» машин маань нисэх онгоцны буудал орох замаар гэлдэрч явав. Харанхуйлан далдлах хатуу журмын дагуу машины хоёр гэрлийн шилд хар даавуу наасан тул нарийхан зурвасаар нэвтрэн гарсан өчүүхэн гэрэл явах замын ялимгүй хэсгийг муухан гэрэлтүүлнэ. Жолооч шуудуу руу орчихгүйн тул нүүрээ салхины шилэнд нааж замын захыг анхааралтай харж явав. Салгалж дайвалзсан шил арчигч хэрэгсэл наалдсан цасыг арилгаж чадахгүй болохоор жолооч машинаа байн байн зогсоож, бүхээгээсээ гаран шилд наалдсан цасыг гадна талаас нь арчиж явлаа.

	Нисэх онгоцны буудал хүртэл хэчнээн зайтай байгаа нь харанхуйд огт үл мэдэгдэнэ. Машин маань явсаар гол засмал замаас баруун гар тийшээ болгоомжтойхон эргээд удсан ч үгүй зүүн гар тийшээ эргэлээ. Тэгтэл ч овоорсон хунгарын цаанаас Внуковын нисэх онгоцны буудлын дөрвөлжин бор байшингийн бараа харагдав. Манай «ЗИС» машиныг байшингийн гадаа хаалганы дэргэд хүрч зогсоход онгоц нисэхэд дөнгөж 15 минут үлдээд байлаа.

	Нисэх онгоцны буудлын байшин дотор саруулхан, шөнийн цаг гэхэд хүн олонтой, чимээ шуугиан ихтэй байв. Биднийг бичиг баримтаа хийлгэж аваад нисэх талбайд гарахад ачааны «Дуглас» онгоцны моторыг халааж, онгоцны сэнсэнд хийссэн цасан ширхэг нүүр хорсгоно. Түшүүлэн тавьсан төмөр шатаар авирч онгоцон дотор ороход бүхээгийн тэн хагаст хайрцаг байв.

	Зөвхөн урд хэсэг нь л арай зайтай байлаа. Онгоцны мөс шиг хөрсөн төмөрлөг их биеийг нуруугаараа түшиж, хажуу хананд бэхлээстэй цантсан урт, төмөр сандал дээр суухад хүйтэн байв. Онгоц газраас хөөрмөгц халаалтын системийг ажиллуулсан авч, дээрдсэнгүй, дээрээс халуун хий орж толгой халаагаад харин хөл даарч чичрэхэд хүрч байлаа.

	Дайн болж байгаа болохоор дайсны сөнөөгч онгоцноос болгоомжлон, дөнгөж модны орой дээхнүүр, бүхээгтээ гэрэл асаалгүй нисэж байв. Онгоцны цонхоор цасанд даруулсан тариалангийн талбай цайж, армаг тармаг модод бараалан харагдана. Өглөө болох шахаж байхад манай онгоц тал газар цэргийн нэгэн нисэх онгоцны буудал дээр бууж, банкаа бензинээр дүүргэж аваад цаашаа явлаа. Бараг цасгүй тэр газар хужир марз үзэгдэж байв. Бөөн бөөн хатсан өвстэй нэг янзын элсэрхэг гүвээ үргэлжлэн байлаа. Өдөр дундын хэрд хөлгийн дарга гарч ирээд:

	— Хэдхэн минут болоод бид Сталинград дээгүүр өнгөрнө. Доогуур нисэж яваа болохоор энэ хотоос юу үлдсэнийг та нар харж болно...  гэж хэллээ.

	Бид чимээ гаргалгүй онгоцны цонхоор харж суув. Цастай газар ганц нэгээрээ таруу байрласан жижиг сажиг байшингууд үзэгдэж эхэлсэн авч гэнэт байшингийн хананы хэсгүүд, зарим хэсэг нь эвдэрч нурсан байшингийн их бие, бөөн бөөн хайрга, ганц нэг яндан зэрэг замбараагүй хачин зүйлүүд үзэгдэж эхэллээ. Энэ бүхэн, цастай цөл газар дээр тахир махир хэлбэртэй хар цагаанаар тодрон үзэгдэж байв. Дайны ширүүн хуй энэ газраар дайран, эвдэрхий балгас үлдээж өнгөрснөөс хойш бүтэн жил хараахан болоогүй авч амьдрал байгаагийн анхны шинж тэмдэг үзэгдэн, энд тэнд зогсож байгаа хүн цасан дээр содон харагдаж, хааяа шинэ байшин босож байв. Сэргэн босож эхэлсэн энэ хотын амьдралын судас нь лугшиж байлаа. Сталинградын заагийг өнгөрмөгц дахиад л эзгүй хоосон уйтгар хүргэмээр хачин газар усны байдал доор маань харагдаж эхлэв. Германы танк, автомашины зэвэрч хувхайрсан сэг энд тэндгүй хэвтэнэ. Би цонхоор харж явснаа эргэж, дэмий л гайхшаа барагдахад дулаацах санаатай хөлөө дороо хийж суугаад үүргэллээ.

	Бид Бакуд бүр үдэш орой ирэв. Тэнд дулаахан байлаа. Нисэх онгоцны буудал дээр биднийг Азербайжанд суугаа ГЯЯ-ны дипломат төлөөлөгч, орон нутгийн эрх барих байгууллагуудын төлөөлөгчид угтлаа. Тэндээс бид дипломат төлөөлөгчийн хар хөх өнгийн хуучин «шевроле» машинд сууж хот руу явлаа. Ойн мод шиг олон цамхгийн дундуур гарсан нарийхан засмал замаар явахад тэндхийн агаар-түүхий нефтийн аятайхан дулаан үнэр ханхалж санаа амарч тайвшруулахаар барахгүй сэтгэл сэргээж байв. Гэвч Баку хотынхон ялалт хийхэд туйлын чухал шаардлагатай шатахуунаар хангах гэж өдөр шөнөгүй шургуу ажиллаж байгааг хүн бүгд мэдэж байлаа. Энэ зорилтоо тэд нэр төртэй биелүүлсэн юм. Гитлерчүүд Ижил мөрөн, Кавказын нурууны бэлд тулж очсон дайны хамгийн хүнд хүчир өдрүүдэд Бакугийн нефть фронт болон ар талын хэрэгцээг тасралтгүй хангаж байсан билээ.

	Биднийг «Баку» зочид буудлын халуун устай, юм бүрээр хангагдсан тасалгаанд оруулав. Энэ нь сэтгэлд их таатай байлаа. Москвад дайны анхны жилүүдэд ГЯЯ-ны байшин хүртэл дулаалгагүй байсан болохоор бид пальтогоо тайлалгүй ажилладаг, Кузнецкий мост гудамж дахь Гадаад Яамны байшингийн зооринд, агаарын дайралтын үед хоргодох газар унтдаг байж билээ. Гэвч тэнд аймшигтай хүйтэн байсан болохоор бид хэвтэхээсээ өмнө тоосгон хананы нь цанг хусдаг сан.

	 


ДОРНО ДАХИНЫГ СУДЛАГЧТАЙ ЯРИЛЦАВ

	 

	Бид Бакуд ХОН00Д өглөө нь Тегеран руу эрт нисэх ёстой байсан юм. Нисэх онгоц дотор их даарсныхаа дараа халуун усанд ороход тун таатай байв. Сахлаа хусчхаад оройн хоол идэхээр доошоо буунгуут зууш, шорлог зэрэг хоолны цэсэд тоочсон олон хоолыг тэнд тасалбар хуудасгүйгээр захиалан авч болдгийг мэдээд бид их гайхацгаасан юм. Өвөр Кавказад үйлдвэрлэж байгаа хүнсний зүйлийг тэндээс бүрэн тээвэрлэн авах тээврийн бололцоо байхгүйн дээр хөргүүр хүрэлцээгүй учир тэдгээрийг удаан хадгалж чадахгүй болохоор хоолны газар бүх зүйлийг тасалбар хуудасгүй олгож байгаа юм гэж ахлах хоол зөөгч тайлбарлав. Харьцуулан үзэхэд хамтралын зах зээл дээр ч хоол хүнсний зүйл тийм үнэтэй биш учраас Өвөр Кавказ нутгийн хүн ард хоол ундаар дутагдаагүй байгаа юм гэж тэр хүн хэллээ. Ингэж тайлбарласны нь дараа Анатолий Филиппович Миллер бид хоёр оройн хоолоо сэтгэл зоволгүй идэж эхэлсэн билээ.

	Би профессор А. Ф. Миллертэй ингэж анх удаа танилцсан юм. Гэхдээ тэр хүнийг дорно дахиныг судалдаг томоохон эрдэмтэн юм гэж түүнээс өмнө ч сонссон, зохиолыг нь ч уншиж үзсэн юм. Бид хоёр замдаа юм бараг ярилцаагүй юм. Хоолон дээр л ярилцаж тарлаа. Гурван гүрний тэргүүн нарын уулзалт Тегеранд болно гэдгийг, мөн өөрөө тэнд очих ёстой болсноо дөнгөж гарахынхаа өмнө мэдсэн гэж Анатолий Филиппович хэллээ. Тэгэхдээ тэнд ямар үүрэг гүйцэтгэх ёстойгоо өөрөө сайн мэдээгүй ажээ.

	— Бодвол Туркийн асуудлыг ярилцахгүй өнгөрөхгүй байх. Дорнод болон ялангуяа туркийн асуудал бол миний мэргэжил юм. Энэ талаар л би тус хүргэж болох юм гэж Миллер бодож байв.

	Профессорын таамаглал зөв бололтой гэж би зөвшөөрч байлаа.

	Миллер яриагаа үргэлжлүүлж:

	— Турк улс фашистын эсрэг эвслийн талд дайнд оролцвол одоо бидэнд ашигтай болох сон. Байлдааны идэвхтэй ажиллагаанд туркийн арми аль хэр бэлэн байгааг хэлэхэд бэрхтэй, гэвч уг хэрэг үүнд ч байгаа юм биш. Туркээс Германд дайн зарлавал энэ нь улс төр, стратегийн хувьд багагүй ач нөлөөтэй болж, Балканд гитлерчүүдийн байр суурийг эмзэг болгох сон гэж би бодож байна. Тэгвэл холбоотнууд туркийн нутаг дэвсгэрийг ашиглан бааз, ялангуяа нисэх онгоцны бааз байгуулан, тэндээс Эгейн тэнгист болон Балканд германыхны эзэлсэн байр суурийг бөмбөгдөх бололцоо гарах сан. Энэ нь тийм амар хэрэг биш боловч Туркийг дайнд оролцуулах гэж оролдож болох юм гэв.

	— Та тэгж бодож байна уу? гэж би асуулаа.

	Миллер хэсэг зуур дуугай сууснаа жаахан үлдсэн архитай шилээ авч хоёр хундага дүүргээд, архиа нэг балгаж хэлнийхээ үзүүрээр дээд уруулаа долоон, аажуухан хариулсан нь:

	— Энэ дайнаар Гитлер ялагдана гэсэн бат итгэл туркчүүдэд хараахан төрөөгүй юм шиг санагдана. Алдаа хийчхэж магадгүй гэж тэд айж байна. Турк төвийг сахисан явдал энэ дайнд эерэг үүрэг гүйцэтгэснийг түүх зөвшөөрнө гэж би бодож байна. Гэвч энэ төвийг сахисан байдал нь цаанаа нарийн учир ялгаатай юм. 1941 онд, дараа нь 1942 оны зун гитлерчүүд манай орон руу гүнзгий түрэн орсноор барахгүй, Кавказад тулж ирээд байх үеэр туркчүүд өөрийн төвийг сахисан байдлаа бидэнд биш германчуудад илүү ашигтай болгохыг мэрийж байсан юм. Павлов, Корнилов нарын хэргийг ч аваад үз л дээ...  гэлээ.

	Павлов, Корнилов нарын хэргийг санаж байгаа хүн одоо цөөн биз ээ. Гэвч энэ нь тэр үед их шуугиан дэгдээсэн шүү дээ. Энэ хэрэг явдал, Туркийн баримталсан бодлогыг харуулсан маш тод жишээ байлаа. Зөвлөлт Холбоот Улсын эсрэг гитлерийн Германы эхэлсэн дайны эхний хэдэн долоо хоногийн турш Турк улс төвийг хатуу сахина гэж янз бүрээр онцлон тэмдэглэж байсан юм. Энэ нь тухайлбал 1941 оны долоодугаар сард Германаас Туркээр дамжин эх орондоо буцсан зөвлөлтийн харьяат нарт туркийн эрх барих байгууллагуудын хандсан байдлаас харагдаж байлаа. Зөвлөлтийн харьяат тэр иргэдэд анхаарал тавьсны шинж тэмдэг бүрэн байсан юм.

	Бас тэр үеэр Туркийн нутаг дэвсгэр дээр аргагүйн эрхэнд буусан германы цэргийн нисэгчдийн эрх чөлөөг даруй хасаж байсныг тэмдэглэх хэрэгтэй. Зөвлөлт-германы фронтын байдлыг туркийн хэвлэл нэлээд үнэн зөв бичиж байлаа.

	Германчууд цөмрөн орчих вий гэж Турк улс маш их болгоомжилж байсан гэж бодох хэрэгтэй. Тэгж болгоомжлох ноцтой үндэс ч байлаа. Германаас Туркт халдан довтлох байлдааны газрын зураг, нарийвч төлөвлөгөө дайны анхны өдрүүдэд зөвлөлтийн цэргийн гарт оржээ. Гитлерийн энэ «маш нууц» бичиг баримтыг зөвлөлтийн хэвлэл нийтэлж, Анкара хотноо суугаа зөвлөлтийн элчин сайд Виноградов уг бичиг баримтын учрыг Туркийн засгийн газарт тодорхой мэдэгджээ.

	Тэр өдрүүдэд Туркийн Гадаад явдлын Яамны ерөнхий нарийн бичгийн дарга Нумал Менеменжиоглу «шатраар тоглох» гэж Виноградов дээр байн байн ирдэг байжээ. Менеменжиоглу бодоо яаралгүйхэн нүүх зуураа Турк улс төвийг хатуу сахих, шаардлага гарвал гартаа зэвсэг барин түүнийг хамгаалах шийдвэр төгс байна гэж тоглох далимдаа тэмдэглэн хэлдэг байжээ. Гэвч германы цэрэг зөвлөлтийн нутаг руу гүнзгий орохын хэрээр Анкарын баримталсан бодлого өөрчлөгдөж эхэлсэн юм.

	Туркийн нутаг дэвсгэр дээр эрх чөлөөгөө хасагдсан германы нисэгчид рейхдээ сэм буцацгааж байгаа нь тодорхой болсон. Туркийн хэвлэл, Геббельсийн суртал нэвтрүүлгийг улам өргөн хэмжээгээр хуулбарлан, ялалтын тухай гитлерийн дээд командлалын мэдээгээр улам их зай эзлүүлдэг болсон байв. Гитлерийн рейхтэй сээтгэнэх гэсэн хандлагынх нь оргил бол «Павлов, Корнилов нарын хэрэг» гэгч улигт зүйл байлаа.

	Анкара хотноо германы элчин сайдын яамны байшингийн ойролцоо Ататюркийн цэцэрлэгт гудамжинд 1942 оны хоёрдугаар сарын 24-нд бөмбөг дэлбэрснээс болоод бүх зүйл эхэлсэн билээ. Нацистуудын зан авирыг өчүүхэн төдий гадарладаг хүн бүр, энэ дэлбэрэлт бол тэдний хийсэн бүдүүлэг өдөөн хатгалга мөн гэдгийг дорхноо мэдсэн. Гэтэл туркийн эрх баригчид үүнийг ойлгоогүй мэт дүр үзүүлсэн юм. Түүгээр ч барахгүй «улааны тагнуул төлөөлөгчид» Туркт суугаа германы элчин сайд фон Папены амийг хорлохыг завдав гэсэн Берлинийхний гүтгэдэг яриаг тэд тосон дэмжжээ. Туркийн цагдаагийн байгууллага Геббельсийн тэр гүтгэлгийг зөв гэж нотлохоор зөвлөлтийн хоёр иргэн Павлов, Корнилов нарыг баривчилж хуурай хоосон ял зэм тулгасан юм. Тэдний хэргийг шүүх ажиллагаа 1942 оны дөрөвдүгээр сарын 1-нээс зургаадугаар сарын 17 хүртэл үргэлжилсэн бөгөөд туркийн хийгээд гитлерийн хэвлэл үүнийг тойруулан тоймгүй их шуугиан дэгдээсэн билээ. Павлов, Корнилов хоёр өөрсдийгөө бат нот, сайхан өмгөөлсөн (тэдэнд зөвлөгөө өгүүлэх, өмгөөллийг нь зохион байгуулахаар зөвлөлтийн мөрдөн байцаагч, эрүүгийн эрхийн мэргэжилтэн Лев Шейнинийг Анкара хот очуулсан) юм. Ататюркийн цэцэрлэгт гудамжинд болсон дэлбэрэлтэд дээрх хоёр хүн ямар ч холбогдолгүй нь шүүх ажиллагааны анхны өдрөөс тодорхой харагдаж байлаа. Гэвч туркийн эрх баригч этгээдүүд тэднийг тус бүр 20 жил гянданд хорихоор шийтгэсэн юм. Тэгэхдээ Анкарагийнхан хууль ёсыг шударга баримтлахыг огт бодоогүй, харин тэр үед зөвлөлт-германы фронт дээр амжилт олж байсан гитлерчүүдэд саймшрахыг мэрийж байлаа.

	Зөвлөлт Холбоот Улсын нутгийн гүн рүү германчуудын ахих явдал зогсоод, гитлерчүүдийг зөвлөлтийн цэрэг баруун тийш нь хөөж эхлэхлээр, ялангуяа Сталинградын дэргэд фельдмаршал Паулюсын армийг бут цохисны дараа яриагаа өөрчилж Павлов, Корнилов нарын хэргийг дахин хянан үзэж болно гэсэн ойлголт өгч байлаа. (1944 оны наймдугаар сарын 8-нд Павлов, Корнилов хоёр Анкара хотын шоронгоос суллагджээ). Тэгээд зөвлөлт-туркийн харилцааг сайжруулахыг хүсэж байгаагаа туркийн засгийн газар илэрхийлсэн юм. Зуны үеэр германы тал ялагдал үзэж, зөвлөлтийн цэрэг Киев хотыг чөлөөлсний дараа 1943 оны намар туркчүүд Өрнө дэх манай холбоотнуудтай ч гэсэн сээтгэнэж, гитлерийн эсрэг эвсэлд талархаж байгаагаа ойлгуулахыг хичээж байлаа.

	 

	Ийнхүү Турк улс холбоотнуудын талд зогсож дайнд оролцох бодит бололцоо байна гэж бодмоор байсан боловч хэрэг дээрээ нэлээд хожуу дайнд оролцсон юм.

	 


ОЛОН УЛСЫН АГААРЫН ХАРИЛЦААНЫ ЗАМААР ЗОРЧИГЧИД

	 

	Үүр цайх үеэр бид дахиад л нөгөө шугуй шиг өтгөн нефтийн цамхаг дундуур нисэх онгоцны буудал руу явлаа. Сайхан ч өдөр болох төлөвтэй. Үүлгүй тэнгэр дорно зүгт хурц өнгөөр туяарна. Тэр үед зөвлөлт оронд байсан олон улсын агаарын харилцааны бараг ганцхан шугам болох Баку-Тегераны шугамаар нисдэг нэг онгоц, нисэх онгоцны буудлын дэргэд биднийг хүлээж байв. Дотоод төхөөрөмжөөр гойд сайн, хоёр мотортой нисэх онгоцнууд агаарын тэр шугамаар явдаг байлаа. Чимээ үл нэвтрэх өрөөнд нь өндөр түшлэгтэй, цав цагаан бүрээстэй, тохилог зөөлөн хоёр эгнээ сандал тавьжээ. Онгоцны команд нь алт шиг гялалзсан шар погон бүхий формын хувцас өмссөн цэргийн нисэгчид байв. Москва хотноо цэргийн дарга нар дөнгөж ялгагдах төдий цолны тэмдэг бүхий хээрийн ногоон погон зүүж байсан болохоор тэр нисэгчид гойд гоёсон юм шиг санагдаж билээ.

	Нисэх онгоцны сайхан засал, экипажийнхны нь гоёлын хувцас, цонхоор нэвтрэн орсон нарны зөөлөн гэрэл, энэ бүхэн баяр ёслолын санаа сэтгэл төрүүлж байлаа. Онгоц агаарт хөөрмөгц бидэн дээр (Миллер бид хоёроос гадна цэргийн албан хаагч дөрвөн хүн байв) онгоцны экипажийнхны дотроос хоол зөөгчийн үүрэг гүйцэтгэж яваа нэг хүн орж ирээд онгоц маань хэчнээн өндөрт, ямар хурдтай нисэж яваа, гадаа хэчнээн хүйтэн байгааг болон Тегеранд хэдийд хүрэхийг хэлж өгөөд явав. Удсан ч үгүй нөгөө хүн маань зургаан аяга хар кофе бариад орж ирлээ. Цантсан хүйтэн онгоцон дотор ингэж байгаа нь урьд өдрийнхтэй жишихэд үлгэр мэт санагдаж билээ.

	Бид эхлээд Каспийн тэнгисийн эргийн дагуу, дараа нь тархай бутархай жижигхэн шавар байшингуудаар хүрээлэгдсэн Тавризыг өнгөрөн, Ираны Азербайжаны хүрэн уулсын дээгүүр нислээ. Эргэн тойронд буй бүхнийг нар гийгүүлээд, Ираны хэдэн арван километр нутаг бидний доор харагдаж байв. Манай онгоц үдийн үеэр Тегеранд хүрсэн. Шувуу нисдэг өндрөөс харахад энэ хот тун сайхан юм шиг байлаа. Дөрвөлжин хэлбэртэй хороолол, том том хэсэг ногоон ургамал, мод ургамал эмжээртэй, өргөн чөлөөнүүд, энэ бүхэн нь агаараас харахад яг европынх шиг маягтай үзэгдсэн дорнодын энэ хот миний төсөөлөлтэй авцалдаж өгөхгүй байв. Гэвч дэлхийн аль хэсэгт явааг маань лалын сүмийн цамхаг тодорхой сануулж байлаа. Хөндий дотор оршиж буй хотын зүүн гар талд уул нуруу байх бөгөөд тэр нь Ираны нийслэлийнхний зуслан газар юм. Тэнд шахын (хотын дүүрэг дэх) өргөө, язгууртнуудын харш байна.

	Биднийг Тегераны нисэх онгоцны буудал дээр хүрээд онгоцноосоо гарахад зун ид дундаа байгаа юм шиг санагдаж, наранд халсан агаар нүүр илбэн маш таатай байлаа. Цас ихтэй Москва хотоос тэнд очиход өтгөн навч нахиатай мод нь ер бусын байдалтай үзэгдэж байв. Пальтогоор барахгүй, костюмынхаа цамцыг хурдан тайлж, дотуур цамцныхаа захны товчийг тайлахаас аргагүй боллоо.

	Нисэх онгоцны буудал дээрээс бид цэргийн «Виллис» машинд сууж тоостой гудамжаар явлаа. Тэдгээр нь дээрээс харсантай адил тийм тохилог биш байв. Гэхдээ хотын төв хэсэг нь нэлээд орчин үеийн янзтай байлаа. Явсаар байгаад машин маань зөвлөлтийн элчин сайдын яамны байранд хүрлээ. Тэр байрыг урьд нь Персийн баян амбан эзэмшиж байсан юм гэж хожим нь надад хүн хэлсэн. Цөөрөм усанд сүүдэр нь тусдаг мундаг том хуш, үзэсгэлэнт сайхан бургас, салаа савар болсон үндсээр нь шуудууны ус хоржигнон урсдаг үлэмж том чанар мод бүхий сүүдэрт цэцэрлэг тэнд эрт дээр цагаас одоо хүртэл хэвээр байгаа ажээ.

	Би Тегеран хоттой дараагийн нэг өдөр танилцсан боловч сэтгэгдлийнхээ тухай энд нэг мөр өгүүлмээр санагдаж байна.

	 


ДОРНОДЫН ХОТЫН ӨГЛӨӨ

	 

	Хуралдаан болтол үлдээд байгаа хэдэн цагийг ашиглан, хотыг үзэх гэж би тэр өглөө эртлэн боссон юм.

	Ираны нийслэлийг хүрээлсэн гүвээний цаанаас нар дөнгөж цухуйж байв. Элчин сайдын яамны цэцэрлэг дотор олон наст моднуудын салаа мөчир дор ногоовтор бүрий, сэрүүн боловч хашааны хаалгаар гадагш гарахад саруулаар барахгүй, нар шарж байлаа. Явган замын хажуугийн сувгаар булингар ус урсаад, намрын алтан өнгө орж эхэлсэн чанар моднуудаас урт гэгчийн сүүдэр татаж байв.

	Гудамж хоосон, ганц нэгхэн хүн тааралдана. Би тэр хотыг мэдэхгүй учраас таамгаар төвийг чиглэн явж байв. Гудамжаар хүн амьтан ч олон боллоо. Хотод оршин суудаг бэлтэй улсын зугаалга эхлээд: гоё хувцастай хээнцэр эмэгтэйчүүд, нүүрнийхээ тэн хагасыг шахам халхалсан хар шил зүүсэн явахыг үзэхэд энэ нь биеэ халхлах хэт дэгжин, өвөрмөц маягийн хувцас мэт санагдаж байв. Энэ дэгжин хүүхнүүд биеэ барьсан эрээн мяраан хувцас өмсөж хээнцэрлэснээрээ уужим хар хувцас өмсөн хижээл насны перс эмэгтэйчүүдээс ялгаатай байлаа. Мөн багагүй дэгжин маягийн хувцас өмсөн, үсээ гялайтал тосолж, толийтол самнасан буурьтай байрын эрчүүл тэр хүүхнүүдийн хамт явж байв. Эрэгтэйчүүдийнх нь зүүсэн бүдүүн бүдүүн бөгж, хүүхнүүдийн гоёсон үнэт сийх, хэлхээ сувд, бугуйвч энэ бүхэн нь тус хотын дотор ил үзэгдсэн ядуу зүдүү амьдралтай олны зэрэгцээ баян хангалуун этгээдүүд байгааг илтгэн харуулсан зүйл мэт үзэгдэнэ. Тэгээд ийм баячуудын байгаа хороололд хүртэл юм гуйсан, уранхай хувцастай ядуучууд цөөнгүй тааралдана.

	Би төв талбайд хүрэнгүүтээ зах зээл тийш эргэлээ. Зах ойролцоо байгаа нь мэдэгдэж байв. Битүү бүхээгтэй суудлын гоё машинуудын хажуугаар их ачаатай туранхай илжигнүүд аажуухан гэлдэрнэ. Дүүргийн тариачид хүнсний ногоо, жимс зэрэг газрын хишгийг хотод борлуулахаар илжгэнд ачаад яваа нь энэ ажээ. Гудамжны бичээч нар явган зам дээр хана түшиж зэрэгцэн суугаад, бичиг үсэг мэдэхгүй тариачдад өргөдөл, гомдол зэргийг тэр дороо бага үнэ хөлсөөр бичиж өгч байв.

	Миний очсон Туп-Хане гэдэг талбайн дэргэд тус орны дотор хамгийн томд орох «Эмир» зах байлаа. Энэ зах нь олон нарийхан өндөр хонгилоор хоорондоо холбоотой хэд хэдэн уудам барилгатай юм. Хүнхэрдүү таазны нь жижигхэн нүхнүүдээр өдрийн гэрэл арай чамай нэвтрэн орно. Хонгилын хоёр талаар маш олон жижиг дэлгүүр байлаа.

	Үлэмжхэн дэвсгэр газартай энэ зах өөртөө лалын сүм, халуун усны газар, лалын шашны дунд сургуультайн дээр янз бүрийн гар үйлдвэр, засварын газартай байв. Дархнуудын алхаар тогших, зэс гуулин сав суулганы хангинах дуу чимээ, хүнийг урьж дуудсан дэлгүүр, гуанзныхны дуу хоолойтой хослоод чих дүлийрүүлэх шахна. Тэнд цог дээр хонины шарсан мах, утаа, овоолсон жимсний сайхан үнэр хамар цоргиж хорхой хүргэнэ.

	Тегераны зах нь Ираны нийслэлийн төдийгүй, тус орны улс төр, эдийн засгийн амьдралын байдлыг харуулсан хэмжүүр гэмээр. Энэ зах бол үйл явдал бүхэнд нарийн тусгалаа олж байгаа юм. Нью-Йоркод Уоллстритийнхний үгийг дагадгийн адил Тегеранд: «Зах татгалзахгүй байна...  захын санаа зовж байна...  зах сөрөг саналтай байна... » гэж ярьцгаадаг.

	Би элчин сайдын яамны хашаанд буцаж оронгуутаа л чимээ аниргүй ногоон бүрий баруй руу шумбаж билээ.

	 


РОВНЫН ОЙГООС АНХААРУУЛСАН НЬ

	 

	Дайны үеийн гурван удирдагчийн нууц хэлэлцээ хийхэд Тегеранд суугаа зөвлөлтийн элчин сайдын яамны байрнаас илүү тохиромжтой газар олоход бэрхтэй байсан биз ээ. Тэдний ажилд саад болох юм тэнд огт байсангүй, дорнодын хотын чимээ ч тэнд хүрдэггүй байлаа. Тэр байрны уудам дэвсгэр газрыг тойруулан чулуун хана босгосон байв. Цэцэрлэгийн ногоон ургамал дотор цайвар тоосгоор барьсан хэдэн байшинд зөвлөлтийн төлөөлөгчид байрласан юм. Элчин сайдын яамны бичиг хэрэг байдаг гол харшийг АНУ-ын ерөнхийлөгч Рузвельтийн өргөө болгон төхөөрөмжилжээ.

	Бага хурлын үеэр америкийн ерөнхийлөгчийг зөвлөлтийн элчин сайдын яаманд байрлуулах тухай асуудлыг Тегераны уулзалтад оролдогчид урьдаас хэлэлцэж байгаад, эцсийн бүлэгт аюулгүй байдлыг хангах бодлын үүднээс тэгж шийдвэрлэжээ. Тегеран дахь америкийн элчин сайдын яам, хотын захад байсан бол зөвлөлтийн болон английн элчин сайдын яам хоорондоо залгаа шахам байсан юм. Гудамжийг өндөр банзан хаалтаар хөндлөн хааж, хоёр байрны хороонд түр зуурын зам хаалга гарган нэг үргэлж болгож болох байв. Бүх дэвсгэр газрыг найдвартай хамгаалж байсан болохоор зөвлөлтийн болон английн төлөөлөгчдийн аюулгүй байдал тийнхүү хангагджээ. Хэрэв Рузвельт АНУ-ын элчин яамны байшинд байрласан бол өөрөө болон уулзалтад оролцсон бусад хүн тегераны нарийхан гудамжаар өдөрт хэдэн удаа өөд сөөргөө явахад хүрэх байсан бөгөөд гудамжны олон хүн дотор гуравдугаар рейхийн тагнуул төлөөлөгчид амархан нуугдаж болох байсан юм.

	Тегераны уулзалтад оролцогсдын аминд халдахаар гитлерийн тагнуулынхан бэлтгэж байна гэсэн мэдээ ч байлаа. Гитлерт итгэлтэй учир хорлон сүйтгэх талаар хамгийн хариуцлагатай даалгавар авч байсан нэрт яргачин Отто Скорцени Рузвельтийг Тегеранд хулгайлах даалгавар авч байснаа 1966 онд зөвшөөрөн хүлээжээ. Энэ ажиллагааг гитлерчүүд маш нууцаар бэлтгэж байлаа.

	Гурван гүрний тэргүүн нарын эсрэг тийнхүү хорлон сүйтгэх ажиллагааг бэлтгэж байна гэсэн чухал мэдээг дайсны ар талд зөвлөлтийн туршлагатай чекист Дмитрий Медведев, Александр Лукин нараар командлуулсан тусгай хэсгийн ажиллаж байсан алс холын Ровнын ойгоос авсан юм гэж мэдсэн хүн тэр үеэр Тегеранд тун цөөн байжээ. Нацистуудын эзэлсэн Ровно хотын орчим зоригтой ажиллагааг цөөнгүй удаа хийж гүйцэтгэсэн домогт тагнуулчин Николой Кузнецов ч тэр хэсэг хүний дотор байлцжээ. Кузнецов герман хэл гүйцэд сайн мэддэг учир вермахтын ахлагч дэслэгч Пауль Зибертын рольд гарамгай тоглож байлаа. Ямагт цэмцгэр явдаг өндөр нуруутай, фронтын офицерын гаднах үзэмжийн цаана зөвлөлтийн тагнуулч нуугдаж байгаа юм гэж гитлерчүүд удтал ухаарахгүй байгаад, Кузнецовын хэн болохыг яваа яваандаа илрүүлэн мэджээ. Тэгэхлээр Кузнецов 1944 оны дөрөвдүгээр сарын  1-нд хоёр нөхрийнхөө хамт дайснуудтай буудалцаж байгаад амь үрэгдсэн юм.

	Пауль Зиберт болж явсан Николай Кузнецов, Ровно хотод ирсэн СС-ийн (хамгаалах ангийн) штурмбанфюрер фон Ортельд итгэгдэж, чухал нууцыг түүнээс мэдэж авсан юм гэж Александр Лукин саяхан хэвлэгдэн гарсан дуртгалдаа бичсэн байна. СС-т шилжиж алба хаахгүй юу, тэгвэл амархан дэвшинэ гэж Зибертэд фон Ортель өөрөө хэлж, тэгснээр уг явдал эхэлжээ. Фон Ортель Ровно хот дахь офицеруудын цэнгэлдэх ордны дэргэдэх ресторанд Зиберттэй дахин уулзахдаа түрүүн санал болгож хэлсэн зүйлээ дахин сануулаад, чамайг Отто Скорценитэй удахгүй танилцуулна гэж түүнд амлаад, өөрөө тэр хүний хамт нэг чухал үүрэг биелүүлэх гэж байгаагаа хэлжээ. Чухам юу ярьж байгааг нь мэдэх гэж удаан оролдох хэрэгцээ Кузнецовт гарсангүй. Коньякийн уурт номхорсон фон Ортель хамаг нууцаа чалччихжээ.

	— Анд минь, удахгүй би Иранд очно гэж итгэмтгий байдлаар шивнээд...  арван нэгдүгээр сарын сүүлчээр гурван Их гүрний тэргүүн нар тэнд цугларна. Абруццо руу хийсэн үсрэлтээ бид давтана! Тэгэхдээ энэ бол алсын үсрэлт болно! Гурван Их гүрний тэргүүн нарыг бид устгаж, дайны явцыг өөрчилнө. Америктай фюрерийн ярилцан тохиролцох явдлыг хялбар болгох зорилгоор бид Рузвельтийг хулгайлах гэж оролдох болно. Бид хэд хэдэн хэсэг болж нисэн очно. Хүнээ тусгай сургуулиар Копенгагенд бэлтгэж байгаа...  гэжээ.

	Фон Ортель, Абруццо гэхдээ Гитлерийн заалтаар Муссолинийг аврах гэж Отто Скорценийн хийж гүйцэтгэсэн ажиллагааг хэлсэн ажээ. 1943 оны долоодугаар сард Италид фашист дэглэм сүйрсний дараа Муссолинийг баривчлан, Абруццо гэдэг газрын ойролцоо, хүрэхэд бэрхшээлтэй нутагт байгаа «Кампо-императоре» зочид буудалд нарийн чанд харгалзан хүргэжээ. Италийн шинэ ерөнхий сайд маршал Бадольо Италийг дайнаас гаргах тухай англи-америкийнхантай хэлэлцээ хийхэд бэлэн байгаагаа илэрхийлсэн. Үүнээс болоод Гитлер галзуурах шахаж, Муссолиний туслалцаатайгаар эсэргүүцлийг италийнхнаар өөрийнх нь орны хойд хэсэгт ч болов үргэлжлүүлэхийн тулд түүнийг заавал хулгайлахаар шийдсэн байв. «Кампо императоре» зочид буудал өөд гагцхүү дүүжин замаар очиж болох байсан, гэтэл энэ замд ойртох газрыг хүчтэй хамгаалсан байлаа. Нөгөө нэг зам нь агаарын зам байв. Чухам үүнийг л гитлерийн нууц албаныхан сонгон авчээ.

	Тэр ажиллагааг явуулж гүйцэтгэхийг СС-ийн штурмбанфюрер Отто Скорценид Гитлер хариуцуулсан байв. Энэ хүн хорлон сүйтгэх, цуст ажиллагааг зөндөө олон удаа явуулж гүйцэтгэсэн байжээ. 1934 онд Австрийн канцлер Дольфусыг алсан, Австрийг Германд нийлүүлэх үед ерөнхийлөгч Миклас, канцлер Шушниг нарыг баривчилсан, Югослав болон Зөвлөлт Холбоот Улсын энгийн номхон иргэдийг балмадаар тарчилгасан энэ бүх зүйл бол Скорцени хийгээд түүний зандалчдын бүлгийн гараар хийгдсэн юм.

	Скорцени бол гитлерийн ивээлийн ачаар амархан тушаал дэвшсээр 1943 оны эхээр Улсыг хамгаалах ерөнхий газрын VI хэлтэст эсэсийнхний алан хядагч, хорлон сүйтгэгчдийн нууцгай дарга болчихсон байлаа. Скорцени, СД-гийн (аюулаас хамгаалах албаны) толгойлогч цус урсгагч зандалчин Эрнст Кальтенбруннерийн гойд итгэл найдвартай хүн болжээ.

	Муссолинийг гаргаж авах «Дуб» гэдэг ажиллагаа явуулж гүйцэтгэхийг Скорценид даалгасан нь Гитлерийн хувьд алдаа болсонгүй. Нөхцөл байдал маш нарийн төвөгтэй байлаа ч гэсэн Скорцейн зорьсондоо хүрчээ. Скорцени хорлон сүйтгэх талаар дадлагажсан 106 хүний хамт тусгай хийцтэй планераар нисэж, «Кампо императоре» зочид буудлын дэргэд гэнэт буугаад, сандарч бачимдсан харуулын нь зэвсгийг хурааж, италийн удирдагчийг суллан авч, «Физелер Шторьх» гэдэг тусгай нисэх онгоцоор Германд аваачсаи байлаа. Геббельсийн суртал нэвтрүүлэгчид «Абруццо ажиллагаанаас» бололцоотой бүхнийг шахан авч, Скорценийн нэртэй холбож учир тоймгүй их шуугиан дэгдээжээ. Энэ хүнийг герман арьстны онгон болгож өргөн магтаж, учир нь олдохгүй домог мэт яриагаар мандуулж байлаа.

	Ингэхлээр, Тегераны бага хуралд оролцогсдын эсрэг хорлон сүйтгэх «Алсын үсрэлт» гэдэг томьёолбор нэр бүхий төлөвлөгөөг боловсруулах үед дахиад Скорценийг шилж авсан нь гайхалтай биш ээ. Гэвч Гитлерийн дурыг татсан тэр хүн энэ удаа амжилт олсонгүй.

	Кузнецов хорлон сүйтгэх ажиллагаа бэлтгэж байгааг фон Ортелиэс сонсож мэдмэгц Медведевийн отряд дээр яаравчлан очжээ. Тэнд радио мэдээ зохиож, түүнийг Кузнецовын үгээр дүрсэлсэн фон Ортелийн биеийн зургийн хамтаар тэр дор нь Москва руу эфирээр явуулсан. Энэ радио мэдээ нь бусад уг сурвалжаас зөвлөлтийн тагнуулын албаны хүлээн авсан адилрхуу мэдээний үнэн магадыг баталж өглөө. Тэгээд нацист хорлон сүйтгэгчдийг хор аюулгүй болгоход шаардагдах арга хэмжээг нэн даруй авчээ. Гэвч Тегераны уулзалтад оролцогсдын аминд халдах төлөвлөгөөний өөр хувилбар ч нацистуудад байж мэдэх тул уулзалтад оролцогсдыг хамгаалахын учир маш их сонор сэрэмжтэй, болгоомжтой байх хэрэгтэй байв.

	Тэр үед дайны улмаас хоосорч үгүйрсэн Европоос оргон дүрвэгчид Ираны нийслэлд маш олон байсан. Тэд юм хумаар дутагдаж тохь алдахаас буюу ерөнхийдөө дайны аюулаас зайлсхийхийг мэрийсэн гол төлөв бэлтэй улс байлаа. Тэд капиталынхаа үлэмжхэн хэсгийг Тегеранд гуйвуулж амжсан болохоороо тэнд талбиун аж төрж байсан юм. Тэд хотын гудамжаар гоё гоё машинтай давхидаг, үнэ ихтэй бараа, хоол зардаг дэлгүүр, зоогийн газраар явцгаадаг байлаа.

	Гитлерчүүдийн эзэлсэн газар нутаг төдийгүй, дайнд оролцсон олонх орны хүн ард элдэв зүйлээр дутагдан гачигдаж байсан бол дайн хийгээгүй улсуудад буй бэл хөрөнгөтэй этгээдүүд үнэндээ хүссэн юм бүхнээ олж авах бололцоотой байлаа. Юм ховордсон тэр жилүүдэд Тегеран хотын зах зээл төрөл бүрийн бараа элбэгтэйгээрээ гайхагдаж байсан. Тэр барааг дэлхийн өнцөг булан бүхнээс үл мэдэгдэх замаар Тегеранд авчирдаг байжээ. Худалдаачид юмандаа аманд багташгүй өндөр үнэ дууддаг байв. Иран улс дайнд шууд оролдоогүй боловч, дайны уршгаар мөнгөний нь ханш тун их буурч, нэг шуудай гурилын үнэ иран хүний жилийн дундаж орлогоос давсан юм. Гэвч мөнгийг хамаагүй ихээр зарж, элбэг хангалуун аж төрдөг хүн тэр үед Тегеран хотноо цөөнгүй байлаа.

	Оргож ирэгсдийн дунд гитлерийн тагнуул төлөөлөгчид ч цөөнгүй байсан. Ираны өвөрмөц нөхцөл төдийгүй, бас Гитлерт илэрхий талархдаг хөгшин Реза-шахаас сүүлийн жилүүдэд германчуудыг өмгөөлж байсан явдал тус орны дотор тэр тагнуул этгээд нарт өргөн бололцоо нээж өгсөн юм. Реза-шахын засгийн газраас германы худалдаачид, үйлдвэрийн эздэд бий болгож өгсөн маш тохиромжтой нөхцөлийг гитлерийн тагнуулын газар аятайхан ашиглаж Иранд өөрийн төлөөлөгчдийг суулгажээ. Дайн эхэлсний дараа оргон дүрвэгчид Иранд бөөн бөөнөөрөө ирэхэд, гестапо үүнийг ашиглан англи-америкаас Зөвлөлт Холбоот Улсад нийлүүлэх зүйлийг дамжуулах чухал роль гүйцэтгэж байсан энэ оронд өөрийн тагнуул төлөөлөгчдийг нэмэгдүүлжээ. Иран улс болон гитлерийн эсрэг эвсэлд оролцогсдын хооронд найрсаг харилцаа тогтох нөхцөл бүрдэхийн өмнөхөн өндөр настай Реза-шах хаан ширээнээсээ бууж, Өмнөд Африк руу тонилсон явдал гэнэтийн тохиолдол биш ээ.

	Гэвч түүний дараа ч гэсэн гитлерийн тагнуулууд Иранд нууц ажиллагаагаа үргэлжлүүлсэн учир янз бүрийн өдөөн хатгалга хийх бололцоо тэдэнд бүрэн байлаа. Гитлерчүүд Иранд өөрсдийн нууц тагнуулын төлөөлөгчдийг хэвээр үлдээх гэж бүүр урьдаас санаа тавьжээ. Тэр тагнуулын төлөөлөгчдийг нууц албаны туршлагатай офицерууд удирдаж байсан. Тэдний нэг болох Шульце-Хольтус, Тавризт суугаа германы ерөнхий консулын тушаалтай боловч үнэн хэрэг дээрээ «абверын» (цэргийн тагнуулын) төлөөлөгч байлаа. Гитлерийн германы төлөөлөгчдийг өөрийн орноос гаргах тухай шийдвэрийг Ираны засгийн газраас гаргахлаар Шульце-Хольтус нь германы бусад дипломат ажилтны хамт нутагтаа буцалгүй, нуугдаж үлдээд, хэдэн жилийн турш нууцаар байжээ.

	Шульце-Хольтус сахлаа ургуулж үсний будгаар будаад, лалын ламын хувцас өмсөж иран даяар хэсэж, орон нутгийн харгис үзэлтний дотроос тагнуулчдыг элсүүлж байсан ажээ. 1943 оны зун Шульце-Хольтусыг Исфагани район дахь кашкай овогтнуудын дунд байрлах үед радио дамжуулагч бүхий нэг хэсэг шүхэрчнийг түүний байгаа газар буулгахлаар Шульце-Хольтус Берлинтэй хоёр талын радио холбоо тогтоох бололцоо олсон байв. Тэд нь Отто Скорценийн тусгай сургуулиас гарсан этгээд нар байлаа. Тэд буу зэвсэг, дэлбэрдэг бодис их хэмжээгээр, мөн орон нутгийн тагнуулчдыг хахуульдах алтан ембүү авч очжээ.

	Шульце-Хольтус бас Тегераны орчим явууллага хийж байсан гестапогийн нууц төлөөлөгчидтэй холбоо барьж байлаа. Тэр нь СД-гийн (аюулаас хамгаалах албаны) Майер гэдэг нэг хүн байжээ. Майер бол Шульце-Хольтустай нэг зэрэг нууц байдалд орж, Ираны нэг зарц хүн болж биеэ хувиргаад, Тегеран хотын хүүр оршуулах газар булшчнаар ажиллан, гурван сарын турш нуугдаж байсныхаа дараа тагнуулчдыг олноор бий болгон, төв засгийн газрынхаа эсрэг бослого хийцгээ гэж Ираны нүүдэлчин аймгийхныг ятгаж, хорлон сүйтгэх, бусниулах ажил зохиож байсан. Энэ этгээд, Берлинтэй радио холбоо барьж байлаа. Тегераны бага хурлын өмнөхөн өөрт нь туслах зургаан шүхэрчнийг Ираны нийслэл хавьд буулгажээ.      

	Одоо тодорхой болсон энэ бүх явдлаас үзвэл Тегеран хот, фашист «тэнхлэгийн» гүрнүүдийн Дундад Дорнод дахь тагнуулын байгууллагын нэг төв байсан нь тодорхой. Гурван Их гүрний тэргүүн нарын аюулгүй байдлыг хангах арга хэмжээ авах нь зайлшгүй чухал гэсэн яриа гарахлаар америкийн нууw албаны төлөөлөгч Майкл Рейли зөвлөлтийн тагнуулчдын бодлыг бас зөвшөөрч байсан юм. Энэ хүн өөрийн санааг хэлэхдээ: Урьдчилан болгоомжлох талаар бид их ажил хийж, арга хэмжээ авсан боловч Европоос Тегеран руу бөөнөөрөө орж ирсэн олон мянган оргодлын дотор нацист тагнуулын төлөөлөгч хэдэн арваараа үлдсэн байх гэж тэмдэглэсэн юм.

	 


ЗӨВЛӨЛТИЙН ЭЛЧИН САЙДЫН ЯАМАНД

	 

	Зөвлөлтийн элчин сайдын яаманд байрлана уу гэсэн урилгыг Рузвельт эхлээд хүлээж авалгүй, бусдын зочин болохгүй бол өөрийн эрхээр байх бололцоо надад илүү гарна. Түүнээс гадна түрүүн английнхны урилга хүлээж аваагүй атлаа одоо оросынхны урилгыг хүлээж авбал английнхан гомдоход хүрнэ гэсэн тайлбар хэлж байлаа. Гэвч тохитой байх, ялангуяа уулзалтад оролцох бүх хүний аюулгүй байдлыг хангах гэсэн бодлын улмаас өөрийг нь зөвлөлтийн элчин сайдын яаманд байрлуулах гэсэн саналыг Рузвельт яваа яваандаа зөвшөөрсөн юм. Энэ учир байдлыг америкийнхан чухалчлан тэмдэглэж, тухайлбал оросынхyы саналыг ерөнхийлөгч няцаагаад, америкийн дипломат төлөөлөгчдийн байранд очихоор явж байтал английн буюу зөвлөлтийн төлөөлөгчдөд гай тохиолдвол, түүний хариуцлагыг би хүлээх ёстой гэж ерөнхийлөгч өөрөө үзэхtд хүрнэ хэмээн АНУ-аас Москва хотноо суугаа элчин сайд Аверелл Гарриманаас Рузвельтэд юмын далимд анхааруулж байсныг америкчууд дурдаж байв.

	Бүх байдлаас үзэхэд, зөвлөлтийн элчин сайдын яаманд байрлана уу гэсэн саналыг АНУ-ын ерөнхийлөгч хүлээн авсныхаа дараа буруу юм боллоо гэж үзээгүй билээ. Бас өвчний улмаас хөдөлж явах талаар их бэрхшээлтэй болсон Рузвельтийн хувьд их тааламжтай нэг зүйл бол сууж байсан тасалгаанаасаа бага хурлын бүгд хуралдааны том танхим руу шууд ордог явдал байлаа.

	Ерөнхийлөгч Рузвельт Вашингтонд буцаж очсон хойноо 1943 оны арван хоёрдугаар сарын 17-ны өдөр хэвлэлийн бага хурал дээр тусгай мэдэгдэл хийж, германыхны хуйвалдааны тухай Сталин мэдээд байсан болохоор би америкийн дипломат төлөөлөгчдийн газар байгаагүй, зөвлөлтийн элчин сайдын яаманд байрласан. Бага хуралд оролцсон бүх хүний аминд халдах зорилгоор хуйвалдаан хийж магадгүй гэж маршал Сталин хэлээд, хот дотуур явж байхгүйн тулд зөвлөлтийн элчин сайдын яаманд байрлана уу хэмээн намайг гуйсан юм гэж хэлсэн билээ.

	Ерөнхийлөгч цааш нь ярихдаа, Тегераны орчин тойронд германы зуугаад тагнуулч байсан байж мэднэ гэжээ. Зөвлөлтийн болон америкийн элчин сайдын яамны хооронд барагцаалбал бүтэн хагас километр зайтай тул маршал Сталин, Черчилль бид гурвыг Тегераны гудамжаар явж байхад маань хорлож амжвал германыханд их ашигтай болох байлаа гэж Рузвельт нэмж хэлсэн юм.

	Зөвлөлтийн элчин сайдын яаманд америкийн ерөнхийлөгчийг тохитой, таатай байлгахад шаардагдах бүхнийг манай талаас хийсэн. Рузвельтийн байрнаа америкийнхан бүх зүйлийг өөрийн үзэмжээр зохион байгуулах бололцоотой байлаа. Ерөнхийлөгчийн хоол ундыг ердийн байдлаар өөрийнх нь тогооч, хоол зөөгч филипин хүмүүс эрхэлж байсан. Тэд АНУ-ын тэнгисийн цэргийн флотод алба хааж буй боловч ямагт цагаан ордны дэргэд байдаг учраас Рузвельтийн хамт Тегеранд очсон билээ.

	Америкийн төлөөлөгчдийн бусад гишүүд, техник ажилтнууд АНУ-ын дипломат төлөөлөгчдийн газар байрлан, тэндээс өдөр бүр хуралдаанд ирдэг байлаа.

	И. В. Сталин, В. М. Молотов, К. Е. Ворошилов нарын бүрэлдэхүүнтэй зөвлөлтийн төлөөлөгчид, гол байшингийн ойролцоо байгаа хоёр давхар жижиг харш - Иранд суугаа зөвлөлтийн элчин сайдын байранд байсан юм.

	Урьд персийн амбаны эхнэрүүдийн байсан байранд зөвлөлтийн төлөөлөгчдийн техник ажилтнууд байрлалаа. Энэ ганц дан гонзгой дөрвөлжин байшин нь маврын багана бүхий дэгжин хүрээтэй байсан. Үүний олон тасалгаа нь тус бүр хоёр хаалгатай: нэг нь дэнж дээр гарах, нөгөөх нь дотор талын урт хонгил руу гарах хаалга юм. Байшингийн өмнө дөрвөлжин цөөрөм байлаа.

	Гэвч энэ байрны түүхтэй холбогдсон нарийн зүйлийг би сүүлд мэдсэн юм. Миллер бид хоёрыг нисэх онгоцны буудал дээрээс авчрах үед энэ байшин тийм хүслэн төрүүлмээр огт биш: дотор нь бөөн бөөн хавтас, бичиг баримт, ширээн дээгүүр тарааж хаясан бичгийн хэрэглэл, тасалгаа дотор эмх замбараагүй тавьж, бор цэрэг хөнжлөөр бүтээсэн эвхмэл ор... байж билээ.

	Өдрийн хоёр цагт Сталин, Рузвельттэй хэлэлцээ хийнэ, чи тэдний яриаг орчуулах болно гэж надад хэлсэн болохоор харь газрын хачин сонин ургамал бүхий цэцэрлэгтэй ч танилцах зав гарсангүй. Харин зэргэлдээ жигүүрийн байшинд техник ажилтнуудад зориулж байгуулсан хэр тааруухан гуанзанд санд мэнд хооллож амжаад, арваад минут болмогц тэмдэглэлийн дэвтэр аваад гол байшинд гүйж очсон билээ.

	 


ХОЁРДУГААР БҮЛЭГ

	 

	СТАЛИНТАЙ УУЛЗАВ

	 

	И. В. Сталины орчуулагчаар би удаа дараа ажиллаж үзсэн. Москва хотноо Черчилль, АНУ-ын төрийн нарийн бичгийн дарга Корделл Хэлл, тэр үед английн гадаад явдлын яамны сайд байсан Антони Иден, АНУ-ын ерөнхийлөгчийн тусгай төлөөлөгч байгаад хожим нь Москва хотноо америкийн элчин сайдаар суусан Аверелл Гарриман нартай уулзсан олон удаагийн уулзалтад би байлцсан юм.

	Гэвч Сталиныг үзэх бүрийнхээ өмнө сандарчихдаг сан. Ажиглаад байхад, түүнтэй олон жилийн турш хамт ажиллаж ирсэн улс ч өөрийнх нь дэргэд тэвчээрлэн биеэ барьж байх шиг үзэгддэг байлаа. Тэгэхлээр, залуу үеийнхэн бидний тэгж сандардаг ч аргагүй байсан биз ээ. Биднийг бага наснаас эхлэн Сталин бол юм бүхнийг урьдаас харж мэддэг аугаа их жолоодогч, сод мэргэн хүн гэж үздэг болгон сургасан юм. Бид биеийн зураг, хүрэл хөрөг, том гантиг хөшөөнүүдийг нь харсаар байгаад түүнийг бусдаас дээгүүр хүн гэж үздэг болсон бөгөөд идэр бидний дүрслэн бодохуй, түүнийг өндөр гуалиг биетэй, үлгэр домогт гардаг амьтан гэмээр болгож ургуулан дүрсэлдэг байсан билээ. Ингэхлээр Сталиныг анх үзсэн өдөр минь миний санаанд үүрд хадагдсан нь зүйн хэрэг биз ээ.

	Энэ бол лорд Бивербрук, Аверелл Гарриман нар тэргүүтэй цэргийн хангамжийн асуудал эрхэлсэн англи-америкийн төлөөлөгчдийг Москвад хүрэлцэн ирсэнтэй холбогдуулан Кремльд орой барьсан үдийн зоог дээр 1941 оны есдүгээр сард болсон хэрэг. Өрнөдийн холбоотнуудын тэр анхны төлөөлөгчидтэй хийсэн хэлэлцээнд шууд хамаарсан хүн бүхэн Кремль дэх Екатеринийн танхимд оройн долоон цаг хагаст цугларсан юм. Энэ танхимын хуучин цагийн заслыг гадаадын нэрт зочид ямагт гайхдаг. XVIII зууны үеийн хээнцэр тавил, II Екатеринийн нэрийн эвхмэл толгой үсэг бүхий түшлэгтэй сандал, диван, хананд наасан долгион хээтэй ногоон цаас, алталмал хүнд жаазтай хуучин цагийн зургууд, шаазан, цай хоолны мөнгөн хэрэгсэл энэ бүх ер бусын хээнцэр зүйл большевикуудын оронд анх удаа ирсэн өрнөд ертөнцийн нэлээд төлөөлөгчдөд юм бодогдуулдаг байсан бололтой.

	Эхлээд танхим дотор хөгжилтэй байсан. Гэвч үдийн зоог барихаар тогтоосон найман цаг шахаад ирэхлээр, Сталин орж ирэх ёстой байсан алт, сийлбэр чимэгтэй өндөр хаалга руу цугларагсад байн байн харцгааж, орчин тойронд аяндаа анир чимээ тасран, эцсийн мөчид танхим дотор жигтэйхэн нам гүм болсон.

	Тэгсээр байтал хаалга нээгдэхэд бүгдээрээ тэр лүү эргэж харсан, гэвч Сталин биш, Засгийн газрыг хамгаалах харуулд байдаг хоёр цэргийн хүн орж ирээд, нэг нь хаалганы баруун гар талд байр эзэлж, нөгөөх нь танхим дундуур аяархан явж эсрэг талын булангийн дэргэд хүрч зогслоо. Нам гүм байдлыг зөрчих хүн гарсангүй. Тэгээд, хаалга дахин нээгдэхэд Сталин орж ирлээ.

	Сталиныг харангуутаа над нэг л гайхаш төрөх шиг болов. Сталин, миний төсөөлж байснаас шал өөр байв. Нуруугаар бага, цагаан цэцгийн сорвитой, ядарсан боровтор царайтай, их турсан хүн байлаа. Тэр удаа маршалын формын гялалзсан хувцас ч өмсөөгүй, алтан погон, баатрын таван хошуу тэмдэг ч зүүгээгүй байсан. Цэрэг маягийн босоо захтай гадуур цамц туранхай биед нь элбэгдэж хэлхийгээд, нэг гар нь нөгөөгөөсөө богино, алга, хуруу нь ханцуй дотроосоо бараг цухуйхгүй байгаа нь нүдэнд тусч билээ.

	Тэр үе бол гитлерийн үй түмэн цэрэг манай орны гүн рүү тэсгэлгүй тэмүүлэн, Москва, Ленинград хотуудад ойртож, Киевийг эзэлж аваад байсан дайны хамгийн хүнд өдрүүд байсан юм. Эрэлхэг зоригтой тулалдаж, аргагүйн эрхээр гэдрэгээ улам хол ухрахад хүрсэн манай цэргийн ангиуд зарим үед винтов буу, сумаар хүртэл дутагдаж байлаа. Хүнд хариуцлага, амжилтгүй байсны тээр Сталины нүүр царайд ул мөр үлдээсэн нь эргэлзээгүй биз.

	Сталин, урт эгнээ болж зогссон зочдын дэргэдүүр аажуухан явж, хүн бүртэй гар барилцан мэндэлсээр захад нь гармагц эргэн буцаж кавказын зөөлөн савхин гуталтай хөлөөрөө зузаан хивс дээгүүр чимээгүй алхлан явлаа. Сталин надад ойрхон зогсоод, гадаад харилцааны хэлтэст ажилтай нэг цэргийн хүнтэй ярилцан, үгээ гүржийн өвөрмөц аялгаар тун аяархан, удаан хэлж байв. Би түүнийг жишүү харж, Сталин гэдэг чинь ийм ердийн байдалтай, тэр ч байтугай бусдаас товойж ялгармааргүй хүн байсан юм уу... гэж гайхсан сэтгэлээ намжаахыг хичээж байв.

	Рузвельттэй Сталины уулзахын өмнө би анхаарлаа аль болохоор төвлөрүүлсэн байхыг мэрийсэн юм. Сталины хэлсэн зүйлийг орчуулахад байдаг чадлаа гаргах ёстой байлаа. Энэ хүн аяархан, өвөрмөц аялгатай ярьдаг байсан, юмыг тодруулахаар асууна гэж бодох ч хэрэг байсангүй. Хэлсэн юмыг нь агшин зуур ойлгож аваад англи хэлэнд буулгахын тулд хамаг анхаарлаа дайчлах хэрэгтэй болсон. Бас хэлэлцээ хийх үед яригдсан зүйлийг бүгдийг нь бичиж авах хэрэгтэй байсан юм. Сталин яаралгүй ярьж, орчуулахад дөхөмтэйг бодолцон нэг өгүүлбэр хэлээд л зогсож байсан, энэ нь надад их тус болж билээ.

	Бас албан ёсны протокол хөтлөх ажил орчуулагчийн үүрэг байсан юм. Тэр протоколыг таталган бичээч эмэгтэйд уншиж өгч бичүүлээд, товч цахилгаан утасны төсөл зохиодог байсан юм. Цахилгаан утсыг Сталин өөрөө үзэж засдаг байлаа. Хэлэлцээ Москвад явагдаж байгаа бол Лондон, Вашингтон хотод суугаа зөвлөлтийн элчин сайд нарт нууц түлхүүрээр бичсэн цахилгаан утас явуулдаг сан. Тухайн тохиолд тийм цахилгаан мэдээг Москва хотноо үлдсэн Улс төрийн товчооны гишүүдэд явуулж байлаа.

	Одоо хүний үгийг хэлэхтэй нь зэрэг амаар орчуулах их туршлага олон оронд бий болсон. Өндөр мэргэжилтэй боловсон хүчин ч байна. Тэднийг НҮБ-ын Ерөнхий Ассамблей, олон улсын янз бүрийн зөвлөгөөн, уулзалтад өргөн хэмжээгээр ашигладаг болжээ. Гэтэл тэр үед энэ талын мэргэжилтэн манай оронд л байсангүй. Дээд тушаалтны уулзалт дээр орчуулах ажилд Гадаад хэргийн ардын комиссарын яамнаас хэдхэн хүн оролцдог байсан. В. Н. Павлов бид хоёр ардын комиссарын яаманд хийдэг үндсэн ажлынхаа зэрэгцээ орчуулагчийн үүргийг хавсран гүйцэтгэдэг байлаа. Гэхдээ энэ нь сайн талтай байсан, учир юу вэ гэвэл, хэлэлцсэн улс төрийн асуудлыг бид мэдэж авдаг байсан юм. Гэвч энэ ажлаас болоод хэлнийхээ мэдлэгийг сайжруулах цаг бага болсон. Бас дипломат хэлэлцээ дээр ам орчуулга хийхэд мэргэжлийн тусгай дадлага, туршлага анхаарлаа төвлөрүүлэх явдал шаардагдана. Мэдлэгээ байнга дээшлүүлэн, үгийн нөөцийг тасралтгүй арвижуулах хэрэгтэй болж ирлээ. Бас хурдан бичлэгийг сайн мэддэг, ярианы дараа эх бичгийг түргэн тайлж чаддаг товч тайлан хийхдээ хамгийн гол зүйлийг тухайлан олж чаддаг байх хэрэгтэй байв.

	Энэ бүх ажлыг хийж гүйцэтгэхэд зориулсан тусгай бэлтгэл миний хувьд байсангүй. Би ажлын явц дундуур чадвараа дээшлүүлэхийг мэрийж байсан юм.

	В. Н. Павловын хичээл оролдлоготойг би ямагт гайхдаг сан. Энэ хүн тэр үед англи-зөвлөлтийн харилцааг нийтэд нь хариуцсан референтийн ажил хийж байлаа. Өдөр тутмын ажил мундахгүй байсан нь зүйн хэрэг. Бид оройн наймаас арван цаг хүртэл богино завсарлагаа хийгээд өдөрт 14—16 цаг ажилладаг байсан. Гэвч Павлов хэлний мэдлэгээ дээшлүүлэх гэж минут бүрийг алдахгүй ашигладаг байсан юм.

	 


ХОЁР УДИРДАГЧИЙН ХАРИЛЦАН ЯРИЛЦСАН НЬ

	 

	Энэ яриан дээр Сталин, Рузвельт хоёр болон орчуулагчаар ажилласан надаас өөр хэн ч байсангүй. Америкийн төлөөлөгчдийн орчуулагчийн үүрэг гүйцэтгэж байсан Чарльз Боленыг авч явахгүй ганцаараа очно гэж Рузвельт урьдаар мэдэгдсэн байлаа. Рузвельт ярианы орчин нөхцөлийг итгэмж ихтэй болгохын тулд өөр хүнгүй, ганцаараа очъё гэж шийдсэн бололтой. Тэгээд бүх яриаг би ганцаараа орчуулах ёстой болсон билээ.

	Бага хурлын бүгд хуралдааны танхимтай залгаа өрөөнд намайг ороход, Сталин маршал формын хувцастай тэнд ирчихсэн байлаа. Би түүнтэй мэндлэнгүүтээ дэргэдүүр нь түшлэгтэй сандал, диван тойруулж тавьсан намхан ширээний дэргэд очиж, тэмдэглэлийн дэвтэр харандаа хоёроо түүн дээр тавилаа. Сталин тасалгаа дотуур аажуухан яваад «Герцоговина флор» гэсэн бичигтэй хайрцаг дотроос янжуур гаргаж асаамагц нүдээ аньсхийн над руу харж:

	— Замдаа их ядрав уу? Орчуулахад бэлэн үү? гэж асуугаад, — Хариуцлагатай яриа болно шүү гэлээ.

	— Нөхөр Сталин аа, би бэлэн байна. Бакуд сайхан амарч хонолоо, бие минь зүгээр гэж би хариуллаа.

	Сталин жижигхэн ширээний дэргэд очиж, дээр нь хайрцагтай янжуураа тавиад, чүдэнз зурж, унтарчихсан янжуураа асааж татлаа. Тэгээд гараа аяархан дохивчилж чүдэнзний галыг унтраагаад, диван руу зааж:

	— Энэ захад нь би сууна, та тэр түшлэгтэй сандал дээр суугаарай, Рузвельтийг тэрэгтэй нь авчирна, түүнийг өөрийн чинь зүүн гар талд суулгах юм шүү гэлээ.

	— Мэдлээ гэж би хариулав.

	Сталин бодлого болж, тасалгаа дотуур дахиад явж эхэллээ. Хэдэн минут болмогц хаалга нээгдэж хоёр тохойвч дээр нь гараараа чанга тулж инээмсэглэн суусан Рузвельтийг филиппин зарц, тэрэгтэй нь түрээд орж ирлээ.

	— Маршал Сталин сайн байна уу? гэж Рузвельт цовоо байдлаар мэндлээд гар баримагц, — Би жаахан хожидсон шиг байна, уучлаарай гэв.

	— Үгүй, та яг цагтаа ирсэн, би цагаасаа өмнө ирсэн юм. Би эзэн хүний үүргийн ёсоор тэгэх ч ёстой, таныг манайд, зөвлөлтийн нутаг дэвсгэр дээр байна гэж болох тул та яалаа ч гэсэн манай зочин шүү дээ... гэж Сталин хэллээ.

	— Би түүнийг...чинь зөвшөөрөхгүй гээд Рузвельт инээлээ. Хэн хэндээ үл хамаарах нутаг дэвсгэр дээр уулзана гэж бид болзсон шүү дээ. Тэгээд бас миний байр энд байна, харин та миний зочин юм гэж нэмэн хэлэв.

	— За маргаад яах вэ, ноён ерөнхийлөгч та олигтой төвхнөж амжив уу? Дутагдаж байгаа юм юу байна?

	— Дутагдсан юм байхгүй, юм бүхэн хангалттай, баярлалаа. Би гэртээ байгаа юм шиг тавтай байна.

	— Тэгвэл, энд байх явдал танд таалагдаж байгаа юм шив дээ.

	— Энэ байшинг над гаргаж өгсөнд чинь би танд маш их талархаж байна.

	— Та ширээнд ойртоно уу гэж Сталин урилаа.

	Би энэ уулзалтад очихоосоо өмнө ногдсон үүргээ биелүүлж чадах болов уу? Рузвельтийн нэг хэлэхэд хэлсэн бүгдийг нь ойлгож авч, ярилцаж байгаа хүнд нь орос хэлээр тэр дор нь дамжуулж чадах бол уу? гэж их санаа зовж байсан юм. Юмыг тун өвөрмөц маягаар хэлдэг америк хүн олон байдаг, тэдний зарим нь уран дүрслэлтэй буюу тэр ч байтугай этгээд хэллэгийг яриандаа олноор хэрэглэдэг болохоор хэлсэн зүйлийн нь утгыг тэр дор нь ойлгоход хэцүү байдаг шүү дээ. Гэвч юм овоо зүгээр өнгөрлөө. Рузвельт үгийг уртдуухан татаж, богино богино өгүүлбэрээр ойлгомжтой, тод ярьж, үгээ байн байн тасалж байв. Орчуулагчаар дамжуулан харилцах талаар багагүй туршлага олсон хүн бололтой байв...

	Филиппин зарц нь ерөнхийлөгчийн тэргийг заасан газарт нь хүртэл түрж эргүүлэн дугуйны нь тоормосыг чангалаад тасалгаанаас гарав. Сталиныг янжуур залах гэтэл Рузвельт түүнийг нь авалгүй баярлалаа гэж хэлээд, тамхиныхаа савыг гаргаж, нарийхан урт хуруугаараа нэг янжуур авч гоё хийцтэй соруулдаа суулгаж татах зуураа:

	— Өөрийнхдөө дасчихсан юм гээд мэтгэхийн аргагүйгээр инээмсэглэснээ, уучлалт гуйсан мэт мөрөө хавчлаа. Маршал Сталин, таны алдарт ганс, бусдын ярьдгаар дайснуудаа утаж тонилгодог ганс тань хаа байгаа юм? гэв.

	Сталин залирхуу байдлаар инээмсэглэн нүдээ онийлгож:

	— Би тэднийг бараг бүгдийг нь утаж тонилгочихсон бололтой. Гэвч үнэн байдлаа хэлбэл, гансыг багаар хэрэглэ гэж эмч нар надад зөвлөж байгаа юм. Гэлээ ч гэсэн гансаа би авчирлаа. Танд баясах сэтгэл төрүүлэхийн тулд дараа түүнийг энд авчруулж.

	— Эмч нарын үгэнд орж байх хэрэгтэй, би ч бас тэдний зөвлөгөөг аргагүй авдаг... гэж Рузвельт бодолтой байдлаар хэллээ.

	— Өнөөдрийн яриагаар хэлэлцэх асуудлын талаар танд санал байна уу? гэж Сталин яриагаа ажил хэргийн чанартай болгон асуув.

	— Хэлэлцмээр асуудлуудаа одоо нарийвчлан тогтоох гээд хэрэггүй юм шиг надад санагдана. Одоогийн байдал, ирээдүйн төлөвийн тухай санал солилцсоноор яриагаа хязгаарлаж болох юм. Бас зөвлөлт-германы фронтын тухай мэдээ сэлтийг танаас сонсох сон гэж би бодож байна.

	— Таны саналыг хүлээн авахад би бэлэн байна гэж Сталин хэлээд «Герцоговины флор» гэсэн бичигтэй тамхиныхаа хайрцгийг аажуухан авмагц, түүн дотор ондоо ондоо янжуур байгаа мэт удаахан шилж байж нэг янжуур гарган асааж татлаа. Тэгээд үгээ яаралгүйхэн хэлж, яриагаа үргэлжлүүлэн: — Фронт дээр манай байдал ямар шуу байна вэ гэвэл, гол нь сүүлийн үед манай цэрэг төмөр замын чухал зангилаа-Житомир хотыг орхисон явдал болно байх гэв.

	— Фронт дээр цаг уурын байдал ямар байгаа бол? гэж Рузвельт сонирхон асуулаа.

	— Зөвхөн Украинд цаг уурын байдал тохиромжтой, фронтын бусад хэсэгт шавар шавхай ихтэй, газар хараахан хөлдөөгүй байна.

	— Германы 30—40 дивизийг зөвлөлт-германы фронтоос татаж холдуулмаар надад санагдаж байна гэж Рузвельт талархан хэллээ.

	— Тэгэх бололцоо байвал сайн байна.

	— Энэ бол одоо Тегеранд байх үедээ ойрын өдрүүдийн дотор миний тайлбар өгөхийг хүсэж буй асуудлын нэг нь юм. Америк тивээс гурван мянган милийн зайтай газар байгаа хоёр сая хүнтэй цэргийг юм хумаар хангах зорилт америкийнхны өмнө зогсож байгаа болохоор уг асуудал төвөгтэй байна.

	— Тэгэхлээр гойд сайн тээвэр шаардагдана, танай бэрхшээлийг би бүрэн ойлгож байна.

	— Хөлөг онгоц үйлдвэрлэх ажил Америкийн Нэгдсэн Улсад хангалттай хурдан явж байгаа болохоор энэ асуудлыг бид шийдвэрлэнэ гэж би бодож байна.

	Сталин саявтархан Ливанд гарсан хөдөлгөөнийг цухас дурдаад, уг хөдөлгөөн ямар шалтгаанаар гарсан юм, гэм буруутай этгээд нь хэн юм, та мэдэх үү? гэж Рузвельтээс асуулаа. Рузвельт тэр дорхноо хариулсангүй. Нүднийхээ хавчуурт шилийг авч, энгэрийнхээ халааснаас цухуйсан цагаан алчуураар арчиж, ханшаартаа зүүж тогтоогоод, бодмоглон бодож байгаа мэтээр:

	— Францын үндэсний хороо буруутай гэж би бодож байна. Английнхан болон францынхан Ливаны тусгаар тогтнолыг дааж батлаад, ливаныхан үндсэн хууль, ерөнхийлөгчтэй болсон юм. Тэгээд тэд үндсэн хуулиа бага зэрэг өөрчлөх гэжээ. Гэтэл францынхан түүнийг нь зөвшөөрөхгүй, ерөнхийлөгч болон сайд нарын танхимыг нь баривчилсан билээ. Одоо Ливаны бүх байдал эмх журамтай, амгалан тайван болжээ... гэв.

	Сталин Рузвельт хоёр ярилцахдаа янз бүрийн олон асуудал хөндлөө. Рузвельт тухайлбал Америкийн Нэгдсэн Улс Зөвлөлт Холбоот Улс хоёр дайны дараа хамтран ажиллаж болно гэсэн санааг дэлгэрүүлэн ярилаа. Ийм санаа гаргахад нь Сталин баяр хүргээд, Зөвлөлт Холбоот Улс дайны дараа Америкийн Нэгдсэн Улсын хувьд том зах зээл болно гэж тэмдэглэв. Энэ мэдэгдлийг Рузвельт сонирхон сонсоод, дайны дараа америкийнханд түүхий эд их хэрэгтэй болох тул манай хоёр орны хооронд худалдааны нягт харилцаа тогтоно гэж би бодож байна гэсэн. Америкийнхнаас бидэнд тоног төхөөрөмж нийлүүлбэл бид түүхий эд нийлүүлж чадна гэж Сталин хэллээ.

	Цаашид францын ирээдүйн тухай ярилцлаа. Рузвельт ярихдаа де Голль надад таалагдахгүй байна, харин генерал Жироог би сэтгэлд таатай хүн, сайн генерал гэж үздэг гэв. Америкийнхан францын II дивизийг зэвсэглэж байгаа юм гэж Рузвельт хэлээд, түүнийхээ улмаас францын доторх байдал, хүн амын янз бүрийн давхрааны нь санаа сэтгэлийн тухай ярилаа.

	— Францынхан сайн улс юм, гэвч францын түрүүчийн засгийн газарт ямар ч тушаалтай байгаагүй, 40-өөс хэтрээгүй насны цоо шинэ удирдагчид тэдэнд хэрэгтэй гэж Рузвельт хэлэв.

	Тийм өөрчлөлт хийхэд их цаг шаардагдана. Францын одоогийн зарим удирдах давхрааны тухайд гэвэл, холбоотнууд францыг бэлэн болгоод өөрсдөд нь барина гэж тэд боддог бололтой, холбоотны талд орж байлдахыг хүсэхгүй, германчуудтай хамтран ажиллахыг эрхэмлэж байгаа юм. Тэгэхдээ францын ард түмнээс асуухгүй байна гэсэн санааг Сталин гаргаж ярилаа.

	Черчиллийн бодож байгаагаар франц улс бүрэн сэргэн мандаж, удахгүй их гүрэн болно гэж Рузвельт хэлэв.

	— Гэвч би энэ санааг хуваалцахгүй. Тийм болтол нь олон жил өнгөрнө гэж боддог. Хэрэв холбоотнууд францыг бэлэн болгож тавагт хийгээд өөрсдөд нь барина гэж францынхан бодож байгаа бол тэд андуурч байгаа юм. Францыг үнэхээр их гүрэн болгох гэвэл францынхан их ажил хийх ёстой...  гэж Рузвельт ярилаа.

	Умард Африкийн чөлөөлөгдсөн нутаг дэвсгэр дээр, дараа нь Нормандид цэрэг буулгасан хойно болон францын дотор засгийн эрхийг хэн барих вэ гэдэг асуудлын талаар Америкийн Нэгдсэн Улс Англи хоёрын хооронд гарсан ноцтой зөрөлдөөн америкийн ерөнхийлөгчийн дээрх үгийн цаана нуугдаж байв. Умард Африкт цэрэг буулгасан Америкийн Нэгдсэн Улс зөвхөн тэр нутаг дэвсгэрт төдийгүй, цаашдаа Европ тив-францад тулах цэгтэй болохын тулд францын бүх эсэргүүцлийн хөдөлгөөнд цэрэг, улс төрийн ноёрхлоо тогтоох бодолтой байсан нь хожмоо тодорхой болсон билээ. Вашингтоныхон тэр үед тулалдаж буй францын Үндэсний хороог толгойлон Лондон хотноо байсан генерал де Голлийг тоохгүй, урьд германчуудтай хамтран ажиллаж байсан адмирал Дарланд Умард Африкийн талаар найдлага тавьж байсан юм.

	Иден 1965 онд нийтлүүлсэн дурсал бичигтээ: «Парламент дахь миний орлогч Ричард Лоу, генерал де Голлиос болоод ихэд сэтгэл зовж байсан төрийн нарийн бичгийн даргын орлогч Сэмнер Уэллестэй ярилцсан тухайгаа Вашингтоноос мэдэгдэв. Уэллесийн бодож байгаагаар бид түүнтэй харилдаа холбоогоо удахгүй таслах болно. Тэгвэл францын олон нийтэд хүнд цохилт болно гэж Лоуг мэтгэхэд Уэллес түүний хэлснийг зөвшөөрсөн боловч бид яалаа ч гэсэн аргагүйн эрхээр тэгэхэд хүрч магадгүй гэсэн бодлоо баримталсаар байсан бололтой. Хэрэв де Голль эзэмшлийн цэргийн хамт Францад орж, засгийн газар байгуулах юм бол түүнийг засгийн эрх барих тушаалаас зайлуулж чадахгүй болно гэв» хэмээн бичсэн байна.

	Адмирал Дарланг алсны дараа америкийнхан Умард Африкийн талаар генерал Жирод найдлагаа тавих болсон. Иден цааш нь бичихдээ «Хэдийгээр би Лондонд, Макмиллан Алжирт арга хэмжээ авлаа ч гэсэн де Голлийг генерал Жиротой уулзуулах явдлыг зохион байгуулах нь амаргүй байв. Үүнтэй уялдсан бэрхшээлийг америкийн улс төрийн бодлого даамжрууллаа. Холбоотны цэргийг францад буулгахаас нааш францын нэгдмэл засаг бий болгохыг Америкийн Нэгдсэн Улсын засгийн газар эсэргүүцэж...  генерал де Голльд урдын адил дайсагнан сэжигтэй хандаж байсан юм. АНУ-ын засгийн газар түүний идэвх, эрчимтэй зан чанараас айсхийж, франц дахь эсэргүүцлийн хөдөлгөөнөөс голлизмын авч байсан дэмжлэгийг багасгах хандлагатай байсан юм» гэжээ.

	Холбоотны цэргийг Нормандид буулгасны дараахан Францад очих бололцоог олсон генерал де Голльтой Вашингтоныхон яваа яваандаа эвлэрэхэд хүрсэн билээ.

	Гэвч тэр үед америкийнхан болон де Голлийн хооронд тогтсон харилцааны шинж чанар нь хожмоо эргэлзээгүй үүрэг гүйцэтгэжээ.

	Америкийн Нэгдсэн Улс, Англи хоёр колони эзэмшихүүний ирээдүйн талаар өөр өөр бодолтой байгаа нь Рузвельт, Сталин хоёрын анхны яриагаар илэрсэн. Дайны дараа колони болон хараат орнуудын асуудалд шинэ маягаар хандах нь чухал гэж Рузвельт их ярьсан юм. Энэ хүн, тэдгээрийг аажмаар өөрийн захиргаатай болгож, эцсийн дүнд тусгаар тогтнуулах бололцооны тухай үнэхээр бодсон ч байж болох юм. Энэ нь Тегераны бага хурлын өдрүүдэд америкийн ерөнхийлөгчийн дахин дахин эргэж ярьсан сэдэв юм. Гэвч Рузвельт ийм яриа хийхдээ, европын капиталист гүрнүүдийн колони эзэмшихүүний эрхийн байдлыг хянан өөрчлөх тухай яриагаар халхавч хийж, колони орнуудад АНУ-ын нэвтрэн орох суурийг тавьж байсан АНУ-ын доторх этгээд нарын эрх ашгийг дуртай, дургүй ч гэсэн тусгаж байлаа.  Энэ талаар авч үзэхэд, Тегеранд анхныхаа уулзалт дээр тухайн сэдвээр Сталин Рузвельт хоёрын ярилцсан зүйл их учиртай. Рузвельт Энэтхэг-Хятадын ирээдүйн тухай ярихдаа, 3—4 харгалзан дэмжигчийг томилоод Энэтхэг-Хятадын ард түмнийг өөрөө засан тогтнох явдалд 30—40 жилийн дараа бэлтгэж болно. Ингэх нь бас бусад колонийн хувьд ч зөв болно гэсэн юм. Ерөнхийлөгч цааш нь ярихдаа:

	— Черчилль, энэ зарчмыг английн колониудын хувьд хэрэглэх болчих вий гэж айгаад, харгалзан дэмжих тухай саналыг хэрэгжүүлэх талаар шийдэмгий ажиллахыг хүсэхгүй байна. Манай төрийн нарийн бичгийн дарга Хэлл Москва очихдоо колонийн талаар Олон улсын комисс байгуулах тухай миний зохиосон бичиг баримтыг авч явсан юм. Энэ комисс, колони орнуудын байдлыг болон түүнийг сайжруулах боломжийг судлах зорилтоор тэдгээр орныг шалган зааварлах ёстой байсан юм. Энэ комисс өөрийн ажлыг олны өмнө ив илээр явуулах ёстой байлаа...  гэв.

	Сталин, тийм комисс байгуулах санааг дэмжээд, тэр комисст гомдлоо гаргаж, хүсэлт зэргээ тавьж болох юм гэв. Уг санааг нь зөвлөлтийн талаас ингэж үзсэн болохоор Рузвельт илэрхий сэтгэл хангалуун байсан авч Черчилль өөрөөр хандаж магадгүй гэж санаа зовж байгаагаа нуусангүй. Тэр ч байтугай британийн ерөнхий сайдтай ярилцахдаа Энэтхэгийн тухай юм хэлэхийн хэрэг байхгүй, яагаад вэ гэвэл, миний мэдэж байгаагаар Энэтхэгийн тухай ямар ч санаа бодол одоо Черчилльд байхгүй. Энэ асуудлыг Черчилль ерөөс дайн дуустал  хойш тавих санаатай байгаа юм гэж Рузвельт Сталинд урьдаас мэдэгдлээ.

	— Энэтхэг бол Черчиллийн эмзэг газар нь мөн шүү дээ гэж Сталин хэлсэн.

	— Тэр үнээн гэж Рузвельт зөвшөөрсөн авч Англи улс яалаа ч гэсэн Энэтхэгт нэг юм хийх ёстой болно байх. Би яаж ийгээд Энэтхэгийн тухай тантай тодорхой ярилцана гэж найдаж байна. Тэгэхдээ Энэтхэгийн асуудалд шууд хамаатай хүмүүсийг бодвол түүнээс хол хөндий байгаа хүмүүс уг асуудлыг арай дээр шийдвэрлэнэ гэж бодож байна гэв.

	Сталин, энэ сорилтод болгоомжтой хандаж, Энэтхэгээс хол хөндий байгаа хүмүүс уг асуудлыг арай илүүтэй үнэн байдлаар авч үзнэ байх... гэсэн төдийгөөр үгээ хязгаарлав.

	Рузвельт цагаа харлаа. Ярилцан тогтсон ёсоор 16 цагт эхлэх бага хурлыг албан ёсоор нээх хүртэл ялихгүй бага цаг үлдсэн байжээ.

	— Яриагаа төгсгөх цаг болсон шиг байна. Жаахан амарч, бүгд хуралдаан эхлэхээс өмнө санаа бодлоо түүнд төвлөрүүлэх хэрэгтэй шүү дээ. Санал солилт маань их ашиг тустай болсон шиг надад санагдаж байна. Ер нь тантай танилцаж, илэн далангүй ярилцсан явдал надад маш таатай байна гэж Рузвельт хэллээ.

	— Надад ч бас их таатай боллоо гэж Сталин хариу хэлээд, өндийж мэхэсхийлээ.

	Намайг зэргэлдээ өрөөнд орж ерөнхийлөгчийн зарцыг дуудахад, тэр хүн орж ирэнгүүтээ суудаг тэрэгний нь ар талын бариулаас барин түрж Рузвельтийг байранд нь аваачлаа. Сталиныг зэргэлдээ нэг өрөөнд ороход Молотов, Ворошилов хоёр тэнд өөрийг нь хүлээж суусан байв.

	 

	ДУГУЙ ШИРЭЭГ ТОЙРОН СУУЖ

	 

	Бага хурлын бүгд хуралдаан, 19 дүгээр зууны өрнөд Европын уран барилгын маягаар чимсэн том танхимд болсон. Гол дунд нь цайвар шар цэмбээр бүтээсэн том дугуй ширээ, түүнийг тойруулж судалтай торгон бүрээс, чамин хийцтэй улаан зандан тохойлуур бүхий түшлэгтэй сандал тавьсан байв. Ширээний гол дунд бага хуралд оролцсон гурван гүрний төрийн далбааг модон суурин дээр босгожээ. Сандал бүрийн өмнө тэмдэглэлийн дэвтэр, үзүүртэй харандаа ширээн дээр байна. Ширээний дэргэд төлөөлөгчдийн гол гишүүд, орчуулагч нар сууж, бусад төлөөлөгч, техник ажилтан нь түшлэгтэй сандлын араар тэгш хэмтэй зэрэгцүүлэн тавьсан сандал дээр суулаа.

	Хамгийн цөөн хүнтэй нь зөвлөлтийн төлөөлөгчид байсан. Үүний бүрэлдэхүүнд И. В. Сталин, В. М. Молотов, Е. К. Ворошилов гурав орсон юм. АНУ, Англи хоёрын төлөөлөгчид нэлээд олон хүнтэй байсан эдгээрийн бүрэлдэхүүн гэвэл:

	Америкийн Нэгдсэн Улсаас: ерөнхийлөгч Ф. Рузвельт, ерөнхийлөгчийн тусгай туслагч Г. Гопкинс, АНУ-аас ЗСБНХУ-д суугаа элчин сайд А. Гарриман, АНУ-ын армийн штабын дарга генерал Д. Маршалл, АНУ-ын тэнгисийн Цэргийн хүчний ерөнхий командлагч адмирал Э. Кинг, АНУ-ын агаарын цэргийн хүчний штабын дарга генерал Г. Арнольд, АНУ-ын армийн хангамжийн газрын дарга генерал Б. Сомэрвэлл, ерөнхийлөгчийн штабын дарга адмирал У. Леги, АНУ-аас ЗСБНХУ-д суугаа цэргийн төлөөлөгчдийн дарга генерал Г. Дин нар;

	Их Британиас: ерөнхий сайд У. Черчилль, гадаад явдлын яамны сайд А. Иден, Англиас ЗСБНХУ-д суугаа элчин сайд А. Керр, эзэнт улсын Ерөнхий штабын дарга генерал А. Брук, дэд маршал Д. Дилл. тэнгисийн нэгдүгээр лорд, флотын адмирал Э. Кеннингхэм, Их Британийн агаарын цэргийн хүчний штабын дарга нисэх хүчний ерөнхий маршал Ч. Портал, батлан хамгаалах яамны штабын дарга генерал X. Йсмей, Их Британиас ЗСБНХУ-д суугаа Цэргийн төлөөлөгчдийн дарга генерал Г. Мартель нар бага хуралд суулцлаа.

	Ширээний дэргэд Черчиллийн баруун гар талд түүний гарын орчуулагч, хошууч Бирз, Рузвельтийн дэргэд Чарльз Болен орчуулагчаар суулаа. Энэ хүн тэр үед Москва хотноо АНУ-ын элчин сайдын яамны нэгдүгээр нарийн бичгийн даргаар ажиллаж байсан юм. Зөвлөлтийн төлөөлөгчдөөс нэгдүгээр эгнээнд Сталин, Молотов болон мөн төлөөлөгчдийн албан ёсны орчуулагч В. Н. Павлов бид хоёр суусан. Ворошилов хоёрдугаар эгнээний сандал дээр суудаг байлаа.

	Бүгд хуралдаан дээр урьдаас баталсан хэлэлцэх хэргийн төлөвлөгөөгүйгээр асуудлыг чөлөөтэй шүүмжлэн хэлэлцэж, үг хэлсэн төлөөлөгч ямар ч цаас харалгүй, уг хөндсөн асуудлын талаар санаа бодлоо хэлдэг байсан юм. Иймээс асуудлыг хэлэлцэхдээ зарим үед нэг сэдвээс нөгөө сэдэв рүү байн байн шилжиж, дараа нь анхныхаа асуудлыг дахиад ярилцаж байлаа. Анхны бүгд хуралдаанд Рузвельт даргална гэж гурван этгээд урьдаас ярилцан тохиролцжээ. Тэр нь энэ үүргийг тун сайн гүйцэтгэлээ. АНУ-ын намын том машиныг олон жил удирдсан ажлын туршлага энэ удаа эргэлзээгүй тус болжээ.

	Анхдугаар бүгд хуралдаан арван нэгдүгээр сарын 28-ны өдрийн 16 цагт нээгдэж, гурван цаг хагас үргэлжилсэн. Ерөнхийлөгч Рузвельт хуралдааныг нээхдээ:

	— Би энд байгаа засгийн газрын тэргүүн нарын дотроос хамгийн залуу нь учраас хамгийн түрүүн үг хэлэхийг хүсэж байна. Бид бүхэн ганцхан зорилгоор, дайнд аль болохоор түргэн ялах зорилгоор энд цугларсан юм гэдгийг шинэ гэр бүлийн гишүүд-энэ ширээг тойрон цугларсан тус бага хурлын гишүүдэд батлан хэлүүштэй байна...  гэв.

	Цааш нь Рузвельт бага хурлын ажлыг хөтлөх тухай хэдэн зүйлийг хэллээ.

	— Энд ярилцсан зүйлээс юуг ч нийтлэхгүй гэж бид бодож байна, гэвч анд нөхдийн хувьд нэг нэгэндээ хандаж шууд илэн далангүй ярина...  гэж ерөнхийлөгч хэлэв.

	Тегераны бага хурал дээр ярилцсан зүйлээс юуг ч нийтлэхгүй гэж тус бага хуралд оролцогсод харилцан үүрэг авсан явдал, саналаа чөлөөтэй солилцоход дөхөм, нөгөө түншийнхээ санаа бодлогыг мэдэх талаар аль аль талд нь тус болжээ. Бас нэг талаас Зөвлөлт Холбоот Улс, нөгөө талаас Америкийн Нэгдсэн Улс, Английн нийгэм-улс төрийн байгуулал язгуурын ялгаатай авч тийнхүү үүрэг авсан нь нийтийн дайсны эсрэг тэмцэлд гурван гүрний үр бүтээлтэй хамтын ажиллагааг хэрэгжүүлэн, тухайн үе шатанд гитлерийн эсрэг эвслийн нэгдлийг бэхжүүлэх бололцоо өгсөн билээ.

	Дайны дараа өрнөдийн гүрнүүдийн эрх баригч хэсгүүд, зөвлөлтийн эсрэг суртал нэвтрүүлэх кампанийн ажил үүсгээд, тегераны уулзалтын материалыг олны сонорт хүргэхгүй байна гэж авсан үүргээ хөсөрдүүлэн, бага хурлын тухай өдий төдий бичиг баримт, дурсал бичиг дангаараа нийтэлсэн юм. Энэ нь Зөвлөлт Холбоот Улсын бодлогыг гуйвуулах, дэлхийн хоёрдугаар дайны үеийн чухал чухал асуудлаар түүний эзэлсэн байр суурийг буруу гажуугаар дүрслэх зорилготой байлаа. Үүнтэй холбогдуулан Тегераны бага хурлын хуралдаан, ярианы тухай зөвлөлтийн талд байсан тэмдэглэлийг 1961 онд Москва хотноо нийтэлсэн билээ.

	Гэвч Тегераны бага хурлыг нээх өдөр нууцыг хадгалах тухай Рузвельтийн хэлсэн үг тэр цагтаа ариун тангараг мэт цуурайтаж байсан юм.

	Америкийн ерөнхийлөгч цааш нь бага хурлын ажиллах журмын тухай ярихдаа, дайны тухай асуудлыг төлөөлөгчдийн штабууд тусгайд нь хэлэлцэж, тэр үеэр нь төлөөлөгчид өөрсдөө бусад асуудал, тухайлбал дайны дараах байгууламжийн асуудлыг хэлэлцэж болох юм гэв...

	— Энэ зөвлөгөөн амжилттай болж, өнөөгийн дайны явц дундуур нэгдсэн гурван үндэстэн харилцаа холбоогоо бэхжүүлэн, ирээдүй үеийнхний нягт хамтран ажиллах урьдчилсан нөхцөл бүрдүүлнэ байх гэж би бодож байна...  хэмээн Рузвельт үгийнхээ төгсгөлд хэлж билээ.

	Жинхэнэ ажиллагаа эхлэхээс өмнө энэ уулзалт аль хэр чухал, нийт хүн төрөлхтөнд ямар ач нөлөөтэй болохыг тэмдэглэж ерөнхий мэдэгдэл хийх хүсэл Черчилль, Сталин нарт байна уу? гэж Рузвельт асуулаа.

	Черчилль тэр дорхноо баруун гараа өргөж үг хэлэх зөвшөөрөл аваад, өрөгч мэргэжлийн хүн тоосго өрж байгаагийн адил үгээ эрэмбэ дараатай хэлж, маш тодорхой, хэмнэлтэй ярьж байв. Үгээ хэсэг хэсгээр тасалж, орчуулахыг хүлээж байхдаа хэлэх гэсэн өгүүлбэрээ урьдаар бэлтгэж байгаа юм шиг авиа гаргалгүй уруулаа хөдөлгөж, түүнийхээ ямар шуу сонсогдохыг өөрөө чагнаж үзээд, хэлбэл зохих үгсээ олсон гэх итгэл төрсөн хойноо мэргэжилтэй илтгэгчийн эвтэйхэн дуу хоолойгоор Дахиад тодхон ярьж байлаа. Черчилль, цог жавхлантай тэмдэглэх гэсэн зүйлдээ хүрмэгц, ширээний араас босож, түшлэгтэй сандлаа гэдрэг нь түлхэн нүсэр биедээ зай чөлөө гаргаад:

	— Энэ уулзалт бол аль нэгэн цагт хүн төрөлхтний түүхэнд үзэгдээгүй дэлхий дахины хүч чадлын аугаа их бөөмнөрөл болно байх аа. Дайны үргэлжлэх хугацааг хорогдуулах, ялалт хийх тухай, хүн төрөлхтний ирээдүй, хувь заяаны тухай асуудлыг шийдвэрлэх явдал бидний гарт байна. Бурхнаас бидэнд заяасан гайхамшигт сайхан боломж, хүн төрөлхтний тусын тулд зүтгэх боломжийн хэр хэмжээнд бид хүрч чадаасай гэж би бурханд залбирч суунам...  гэв.

	Черчилль тэнд байсан хүн бүхнийг эргэцүүлэн харж үзээд түшлэгтэй сандал дээрээ аяархан суулаа.

	Рузвельт зөвлөлтийн төлөөлөгчдийн тэргүүнд хандаж: 

	— Та үг хэлэхгүй юу? гэж асуув. Сталиныг суудлаасаа босолгүй ярьж эхлэхэд танхим дотор нам гүм болсон байлаа. Тэнд байгаа улсын олонх нь Сталины дуу хоолойг анх удаа сонссон болохоороо ч тэгж чимээгүй болсон байж мэднэ. Эсхүл тун аяархан ярьсан болохоор нь ч тэгсэн байж болох юм. Сталин ярихдаа,

	— Гурван засгийн газрын төлөөлөгчдийн бага хуралд баяр хүргэхийн хамт хэдэн зүйлийг хэлмээр байна. Түүх биднийг талхидуулж байгаа юм шиг санагдана. Маш их хүч, маш их боломжийг түүх бидний гарт өгсөн. Манай орнуудын ард түмнээс бидэнд гардуулан өгсөн хүч, эрх мэдлийг хамтын ажиллагааны хүрээн дотор зохих хэмжээгээр ашиглахын тулд бид энэ зөвлөгөөнөөрөө бүх арга хэмжээг авна гэж би найдаж байна. Одоо ажлаа эхэлье...  гэв.

	Рузвельт түүнийг нь зөвшөөрснөө илэрхийлэн толгой дохилоо. Тэгснээ анхныхаа ажил хэргийн чанартай үг хэлэхийг урьсан байдлаар бага хуралд оролцогч бүх хүнийг эргэцүүлэн харлаа. Гэвч үг хэлэх хүсэлтэй нэг ч хүн гарсангүй. Тэгэхлээр урдаа байсан хар хавтас нээж, доторх цааснаас нь хэдэн хуудас сөхөнгүүтээ хоолойгоо аяархан засаад:

	— Байлдааны ажиллагаа болон одоо дайнд шаардагдаж буй зүйлийн ерөнхий тоймоос эхэлж би ярих уу даа. Гэхдээ энэ тухай би Америкийн Нэгдсэн Улсын бодлын үүднээс ярина шүү. Бид удахгүй ялалт хийнэ гэж Британийн эзэнт улс болон Зөвлөлт Холбоот Улс нэгэн адил найдаж байна. Би Зөвлөлт Холбоот Улс, Их Британи хоёрт хамаарахаасаа Америкийн Нэгдсэн Улсад илүү хамаарах дайны хэсгийн тоймоос эхлэн ярих гэж байна. Номхон дөлгөөн далай дахь дайны тухай би ярьж байгаа юм. Тэнд Америкийн Нэгдсэн Улс дайны гол хүнд хүчрийг үүрч австрали, шинэ зеландын цэргийн туслалцааг авч байна...  гэв.

	Рузвельт дэлхийн бөмбөрцгийн энэ хэсэг дэх байлдааны ажиллагааны товч тоймыг ярилаа. Тэгэхдээ Бирмын районд болж буй байлдааны ажиллагааны тухай нэлээд  тодорхой яриад тэр орны умард хэсгээс японыхныг зайлуулах төлөвлөгөөг тодорхойлон хэлсэн юм. Рузвельтийн хэлснээр хятадын байлдахад туслалцаа үзүүлэх, бирм дэх зам нээх, Германыг бут цохисны дараа Японыг аль болохоор түргэн ялах байр суурийг хангах зорилгоор тэр бүх арга хэмжээг төлөвлөсөн ажээ. Дараагаар нь ерөнхийлөгч Европт болж буй байлдааны ажиллагааны тухай товч ярилаа.

	Байлдааны ажиллагааны тойм ярьсан Рузвельтийн үг нь ярианы чигийг гаргасан зүйл мэт болжээ. Түүний дараа Сталин фронтын байдлын тоймоор өөрийнхөө үгийг эхэллээ.

	Зөвлөлтийн төлөөлөгчдийн тэргүүн, Номхон дөлгөөн далайд Америкийн Нэгдсэн Улсын олсон амжилтад баяр хүргээд нэмж ярихдаа: одоо үед Германы эсрэг дайнд хамаг хүчээ бөөгнөрүүлэх шаардлагатай байгаа учраас Зөвлөлт Холбоот Улс, Японы эсрэг тэмцэлд нэгдэж чадахгүй. Алс Дорнодод байгаа зөвлөлтийн цэрэг батлан хамгаалахад нэлээд хангалттай, гэвч давшилт хийхээс наана түүнийг дор хаяад нэг дахин нэмэгдүүлэх хэрэгтэй юм. Номхон дөлгөөн далай дахь байлдааны ажиллагааны газар өрнөдийн холбоотонтой нэгдэх цаг гагцхүү Германыг сүйрүүлсний дараа ирж болно гэв. Зөвлөлтийн төлөөлөгч үгээ үргэлжлүүлэн:

	— Европ дахь дайны тухай гэвэл, юуны өмнө германыхны долоодугаар сарын давшилтаас хойш байлдааны ажиллагааг манайх яаж явуулсан, одоо хэр нь яаж явуулж байгаа тухай тайлангийн чанартай хэдэн үг хэлье. Би дэндүү тодорхой ярьж байж магадгүй. Тийм бол хэлэх үгээ товчилж болно гэж хэлэв.

	— Таны хэлэх гэсэн зүйлийг бүгдийг сонсоход бид бэлэн байна гэж Черчилль хажуугаас хэллээ.

	Сталин үгээ цааш нь үргэлжлүүлэн:

	— Сүүлийн үед бид өөрсдөө давшилтад бэлтгэж ирсэн гэдгийг дашрамд хэлье. Германыхан биднээс түрүүлчихлээ. Гэвч давшилтад бэлтгэж, их хүч татсан болохоороо германы давшилтыг нэлээд амархан няцаагаад, өөрсдөө төдхөн давшиж эхэлсэн юм. Биднийг бүх зүйлээ урьдаас төлөвлөдөг гэж ярьцгаадаг, гэвч есдүгээр сард олсон шигээ тийм их амжилт олно гэж бид өөрсдөө бодоогүй юм гэдгийг хэлье. Германыхны хүч бидний бодсоноос сул байжээ. Одоо манай тагнуулын мэдээгээр германчууд манай фронт дээр 210 дивизтэйн дээр 6 дивизийг фронтод нэмэн ирүүлж байна. Түүнээс гадна финийхнийг оролцуулсан герман биш 50 дивиз бий. Ингэхлээр германыхан манай фронт дээр нийтдээ 260 дивизтэй байна. Үүнээс 10 нь унгарын, 20-иод нь финляндын, 16 буюу 18 нь Румыний дивиз юм...  гэв.

	Германы дивиз хэдэн хүнтэй байдаг юм гэж асуухад, германы дивиз туслах хүчнийхээ хамт барагцаалбал 12—13 мянган хүнтэй байдаг гэж зөвлөлтийн төлөөлөгч тайлбарлан хариулаад, зөвлөлтийн талаас 300-гаас 330 хүртэл дивиз фронт дээр байлдаж байна гэж нэмэн хэллээ.

	Сталин зөвлөлт-германы фронт дээр сүүлийн үед болсон үйл явдлын тухай ярихдаа зөвлөлтийн тал тооны хувьд илүү цэргээ давших байлдаанд ашигладаг. Гэвч давших байлдаан хийж байгаа болохоороо цаг үе өнгөрөхийн хэрээр манай давуу тал улам бага болж байгаа юм. Германыхан ухрахдаа бүх юмыг устгаж байгаа учир энэ нь их бэрхшээл учруулж, зэр зэвсэг татаж авах ажлыг хүндрүүлж байна. Манай давшилт удааширсны шалтгаан үүнд оршино гэв.

	Зөвлөлтийн төлөөлөгч цааш нь ярихдаа:

	— Германыхан сүүлийн гурван долоо хоногт Украинд: Киевээс өмнө болон баруун талд давших байлдааны ажиллагаа явууллаа. Тэд манай төмөр замын чухал зангилаа-Житомирыг эзлэн авсан юм. Үүний тухай түрүүн мэдээлсэн билээ. Тэд манай төмөр замын бас нэг чухал зангилаа-Коростенийг ойрын өдрүүдэд эзэлнэ байх. Энэ районд германы танкны шинэ дивиз 5, танкны хуучин дивиз 3, бүгд танкны дивиз 8, мөн явган цэргийн хийгээд моторчилсон дивиз 22—23 бий. Тэдгээр нь Киевийг дахин эзлэх зорилготой юм. Ингэхлээр бидэнд зарим нэг бэрхшээл тохиолдож магадгүй байна... гэв.

	— Иймээс Умард Франц руу холбоотны цөмрөн орох явдлыг хурдатгах нь маш чухал байна гэж Сталин хэллээ.

	Сталины дараагаар Черчилль үг хэлэхдээ эхлээд Францад цэрэг буулгах, Европт хоёрдугаар фронт нээхтэй уялдсан англи-америкийнхны төлөвлөгөөний тухай ярив. Энэ асуудал Тегераны бага хурал дээр эргэлзээгүй гол асуудал болж байсан болохоор үүний талаар албан ёсны зөвлөгөөнөөр ч тэр, албан ёсны бус уулзалтаар ч тэр хамгийн ширүүн маргаан болж байсан юм.

	 


ТҮҮХНЭЭС ӨЧҮҮХЭН ЗҮЙЛ ӨГҮҮЛЬЕ

	 

	Европт хоёрдугаар фронт нээх тухай асуудал өөрөө түүхтэй байсан юм.

	Зөвлөлт Холбоот Улс руу гитлерийн Германы довтлох үеэс аваад вермахтын гол хүч Дорнод фронт дээр байсан нь мэдээж. Өрнөдөд болон ер нь Европ тивийн өөр хэсэгт байлдааны ноцтой ажиллагаа явуулаагүй болохоор Гитлер тэгэх бололцоотой байлаа. Гитлерийн цэргийн машины цохилтын хамаг хүнд хүчир нь Зөвлөлт Холбоот Улсад ногдсон билээ. Цөмрөн орсон эхний өдрүүдэд зөвлөлт-германы фронт дээр байлдаж байсан германы зэвсэгт хүчин таван сая хагас хүнтэй байлаа. ЗСБНХУ-ын хил дээр бүгд 181 дивиз, 18 бригадыг бөөгнөрүүлсэн бөгөөд тэдгээр нь 48 мянган их буу, миномёт, 2800 орчим танк, дайран довтлох их буу, 4500 нисэх онгоц болон бусад техникээр зэвсэглэсэн байлаа. Германы командлал хоёр фронт дээр байлдах шаардлагаас ангижирсан учир тийм их хүчийг нэг нударга болгон хуралдуулах бололцоотой байжээ.

	Ийм нөхцөлд Зөвлөлт Холбоот Улс нийтийн дайсны эсрэг тэмцэлд холбоотнууд идэвхтэй оролцож, юуны өмнө европ тивд байлдааны ажиллагаа явуулан, Улаан Армид үр ашигтай туслалцаа үзүүлээсэй гэж маш их хүсэж байлаа. Зөвлөлт-германы фронт дахь байлдааны эхний саруудад гитлерчүүд Өрнөд Европ дахь хүчээ нэлээд сулруулсан тул тэр үеэр хоёрдугаар фронт нээхэд гойд тохиромжтой байсан билээ.

	Зөвлөлт Холбоот Улс руу гитлерийн Германы довтолсны дараахан Европт хоёрдугаар фронт түргэн нээх гэсэн санааг английн зарим төрийн бодлоготон ч дэмжиж байсан гэдгийг тэмдэглэх хэрэгтэй.

	Английн удирдагчид «Францад цэрэг буулгахаар бодож байна» гэж Гадаад явдлын яамны сайд Антони Иден 1941 оны зургаадугаар сарын 30-нд хэлсэн. Гэвч энэ талаар Британийн засгийн газар ямар ч тодорхой алхам хийхгүй цаг өнгөрөөж байлаа. Гитлерийн үй түмэн цэрэгтэй ганцаархнаа тулалдсан Зөвлөлт орон тэр үед хэчнээн хүнд байдалд байсныг төсөөлж буй хүн бол холбоотноос юу ч хийхгүй байгаа нь Зөвлөлт засгийн газрын санааг зовоохгүй байж чадсангүй гэдгийг ойлгоно байх. Өрнөд Европт дайсан руу «том дайралт» хийнэ гэсэн амлалтыг нь Лондоныхонд сануулах нь чухал гэж Москвад үзэцгээж байсан юм.

	Зөвлөлт засгийн газрын тэргүүн Сталин 1941 оны дооолдугаар сарын 18-ны өдөр Черчилльд явуулсан илгээлтдээ: «Өрнөдөд (Умард франц) болон Умар зүгт (Арктик) гитлерийн эсрэг фронт бий болговол Зөвлөлт Холбоот Улсын хийгээд бас Их Британийн дайны байдал нэлээд сайжрах сан...  Тийм фронт бий болгоход тохиолдох бэрхшээлийг би төсөөлж байгаа юм. Гэхдээ хэдийгээр бэрхшээлтэй авч тэр фронтыг зөвхөн нийтийн үйл хэргийн тусын тулд төдийгүй, бас английн өөрийнх нь эрх ашгийн үүднээс бий болговол зохино гэж надад санагдаж байна. Германы хүч Зүүн зүг рүү хандаад, Дорнодод эзэлсэн байр сууриа Гитлер бататгаж хараахан амжаагүй байгаа одоо үед тийм фронт бий болгоход хамгийн амархан байна» гэж бичсэн билээ.

	Черчилль энэ уриалгад татгалзсан хариу өгч, «Орос оронд германы довтолсон анхны өдрөөс эзлэгдсэн франц болон Нидерланд руу давших бололцоо байна» гэж миний засгийн газар үзсэн авч одоо «танайд өчүүхэн төдий ч болов тус хүргэхүйц хэмжээний юм хийх бололцоо бий гэж штабуудын дарга нар үзэхгүй байна» хэмээн бичжээ.

	Чухам тэр үеэр гитлерийн Герман дахиад явган цэргийн 30 шинэ дивиз, олон танк, нисэх онгоцыг Дорнодын фронтод шилжүүлжээ. Гитлерчүүд Дорно зүг рүү ахисаар байв. Тэд Украины ихэнх хэсгийг эзлээд, Умар зүгт Ленинград хотноо ойртон очлоо. Өрнөдөөс дайрч болзошгүй гэж германы цэргийн командлал санаа зовоогүй нь тодорхой байлаа.

	Сталин 1941 оны есдүгээр сарын 3-нд английн ерөнхий сайдад бичихдээ: «Өрнөд дэх аюулыг германыхан хоосон үг гэж үзэж, Өрнөдөд хоёрдугаар фронт огт байхгүй, бий болох ч үгүй гэж бат итгээд, бүх хүчээ Өрнөдөөс Дорно руу ямар ч гэм зэмгүй шилжүүлж байна» гэсэн юм. Дорнод фронтоос германы 30—40 дивизийг татаж чадахуйц хоёрдугаар фронтыг «энэ жилийн дотор бий болгоно уу» гэсэн амин чухал хүсэлтээ Зөвлөлт засгийн газар илэрхийлсэн билээ. Гэтэл Черчилль тэр удаа ч татгалзсан хариу өгсөн юм.

	Английн засгийн газар Өрнөд Европт болон хүнд тулалдаан болж мэдэх өөр газруудад ч гэсэн германыхны эсрэг ямар нэг дорвитой байлдааны ажиллагаа явуулахаас зайлсхийдэг мөртөө өөрсдөд нь онцын аюулгүй, харин улс төр, стратегийн хувьд өмнөө барих мэдээж зүйлийг Англид хангаж өгөхүйц газар луу цэргээ илгээхэд бэлэн байсан нь сонирхолтой юм. Үүнтэй холбогдуулан английн цэргийг зөвлөлт-германы фронтод ашиглах тухай Лондон, Москва хоёрын бичиг харилцаа өвөрмөц шинжтэй байна.

	Энэ санааг анх Сталин 1941 оны есдүгээр сарын 13-нд Черчилльд явуулсан илгээлтээр дэвшүүлжээ. Сталин тэр илгээлт дотроо аян дайнд мордсон оросын корпус «өнгөрсөн дайны үеэр Францын дотор» илэрхий тулалдаж байсны «жишээгээр ЗСБНХУ-ын нутаг дэвсгэр дээр зөвлөлтийн цэрэгтэй байлдааны талаар хамтран ажиллах 25—30 дивизийг Архангельскт буулгана уу, эсхүл тэдгээрийг Иранаар дамжуулан ЗСБНХУ-ын өмнөд районуудад шилжүүлнэ үү» гэсэн саналыг Англид тавьсан байна. Уг илгээлтэд цааш нь өгүүлэхдээ: «Тэгвэл их тусламж болно. Тийм тусламж бол гитлерийн түрэмгийлэлд ноцтой цохилт болно гэж би бодож байна» гэжээ.

	Энэ саналыг английн засгийн газар юу гэж үзсэн бэ? гэвэл, Британийн дивизүүдийг зөвлөлт-германы фронтод илгээх нь «манай хүчнээс үнэмлэхүй дээгүүр хэрэг» гэж тэр засгийн газар Черчиллийн амаар хариу хэлсэн юм. Үүний зэрэгцээ Иранд байгаа зөвлөлтийн цэргийг английн цэргээр сольё, «нефтийн районуудыг хамгаалуулахаар» Британийн нэгдсэн ангиудыг Кавказад илгээе, тэндээс суларсан зөвлөлтийн цэргийг фронтод шилжүүлэн хүч нэмэгдүүлж болно гэсэн саналыг Черчилль тавьж байв. Черчиллийн энэ улиглалыг зөвлөлт засгийн газар эрс шууд няцаасан юм. Гэхдээ энэ бүх тохиолдол нь өвөрмөц хачин зүйлийг харуулж байна. Иранд болон Кавказад гарнизоны алба гүйцэтгэх цэрэг Англи улсад олдох мөртөө зөвлөлт холбоотондоо туслахаар фронтод илгээх цэргийн хүч түүнд байсангүй!

	Зөвлөлт Холбоот Улсын Эх орны Их дайны анхны жилүүдэд Европт хоёрдугаар фронт нээх бололцоо Англид байсан уу? Эсхүл тийм бололцоо байгаагүй юм уу? гэсэн асуулт гарч байна.

	Лорд Бивербрукийн гэрчлэн өгүүлснээр, английн цэргийн удирдагчид «давших байлдаан хийх дургүйгээ байнга илэрхийлж байсан» ажээ. Уг хэрэг зөвхөн цэргийнхний дургүйцэлд оршиж байсан биш л дээ. Үүнд тодорхой улс төрийн бодол үүрэг гүйцэтгэсэн нь дамжиггүй. Зөвлөлт-германы фронтод болж буй тулалдаанаар Зөвлөлт Холбоот Улс, Герман хоёр хэн хэнийгээ тун их сулруулна, тэгсэн хойно нь энэ хоёр этгээдэд Англи улс хүсэл зоригоо тулгана гэж бодсон нөлөө бүхий этгээд нар Лондонд байсан ажээ. Энэ далд санааг тэр үеийн Черчиллийн танхимд нисэх онгоцны үйлдвэрийн яамны сайд байсан Мур Брабазон илээр хэлсэн юм. Энэ хүн: «Герман, ЗСБНХУ хоёр дорнодын фронтод хүч тэнхлээ харилцан барвал хамгийн сайн төгсгөл болж, үүний улмаас Европт Англи улс ноёлох байр эзэлж чадах билээ» гэжээ. Бас тэр үед сенатч байгаад дараа нь АНУ-ын дэд ерөнхийлөгч хожим нь ерөнхийлөгч болсон Гарри Трумэнээс «Герман дийлж байвал бид Орост туслах, Орос дийлж байвал Германд тусалж, тэднийг аль болохуйц олноор алалцуулах ёстой» гэж айлдсан мэдээж гутамшигт үгийг сануулан дурдах нь зүйтэй.

	Иймэрхүү үзэл, Европт хоёрдугаар фронт нээх тухай асуудлын талаар Англи болон АНУ-ын эрх баригч этгээд нарын баримталсан бодлогод багагүй нөлөөлснийг цаашдын үйл явдал харуулсан билээ.

	Пирл-Харбор луу Японы дайрсны дараа 1941 оны арван хоёрдугаар сарын 11-ний өдөр Америкийн Нэгдсэн Улсад гитлерийн Германаас дайн зарламагц хоёрдугаар фронтын тухай ярианд Вашингтоныхон идэвхтэй оролцож эхэлсэн юм. Өрнөд Европт нэн даруй цэрэг буулгахыг өрнөдийн холбоотны чухал зорилт мөн гэж би үзэж байна хэмээн ерөнхийлөгч Рузвельт удаа дараа онцлон тэмдэглэсэн гэвч энэ арга хэмжээг аль болохоор саатуулсан нөлөө бүхий этгээдүүд АНУ-д байсан юм.

	Юу ч гэсэн Ла-Маншийг хамгийн нарийн газраар нь гаталж, Сена мөрний адгаас зүүнтээгүүр Кале, Гавр хоёрын хоорондуур францын эрэгт цэрэг буулгаж Умард Франц руу цөмрөн орохоор бодож зохиосон америкийн төлөвлөгөө 1942 оны хавар гарч, генерал Маршалл уг төлөвлөгөөний тухай Рузвельтэд илтгэхдээ «энэ районд амжилттай давшвал оросын фронтод дээд зэргийн дэмжлэг болно» гэжээ. Эхлээд «Раундап», дараагаар нь «Оверлорд» гэдэг томьёолмол нэртэй болсон энэ төлөвлөгөөг дөнгөж 1943 оны хавар хэрэгжүүлэхээр бодсон байлаа. 1942 оны тухайд гэвэл, америкийн ерөнхий штаб «Следжхэммер» гэдэг хязгаарлагдмал байлдааны ажиллагааг төлөвлөсөн бөгөөд тэр мөртөө уг төлөвлөгөө дор дурдсан болзолтойгоор хэрэгжих ёстой, үүнд:

	«1. Оросын фронтын байдал хэцүүдсэн бол, өөрөөр хэлбэл, германы цэргийн амжилт нэн их болж, оросын эсэргүүцэл зайлшгүй сүйрэх аюул тулгарвал... давшилтыг нийтийн үйл хэрэгт зориулсан зүйл гэж үзвэл зохих      ёстой байв.

	2. Өрнөд Европт германыхны байдал аюултай хүнд болсон цагт хэрэгжих ёстой байв.

	Үүнээс үзвэл, хүлээх тактик ялсан байна. 1942 онд зөвлөлт-германы фронт дээр ширүүн тулалдаан болж байхад чухам хэзээ хөндлөнгөөс оролцож, хоёрдугаар фронт нээвэл өрнөдийн холбоотонд хамгийн ашигтай болох вэ гэж      эмийн сангийн нарийн жигнүүрээр хэмжиж байсан ажээ.

	1942 оны зун Лондон хотноо болсон англи-зөвлөлтийн хэлэлцээний үеэр Өрнөд Европт цөмрөн орох явдлыг хурдавчлах нь чухал гэсэн асуудлыг Зөвлөлт засгийн газар дахин тавьсан юм. Рузвельт үүнийг зөвшөөрч байгаагаа илэрхийлсэн бөгөөд дараагаар нь Черчилль ухрахад хүрсэн билээ. 1942 оны зургаадугаар сарын 12-ны өдөр үсэг зурсан англи-зөвлөлтийн Албан мэдээнд өмнө нь Вашингтонд харилцан зөвшөөрөлцсөн томьёоллыг давтаж «1942 онд Европт хоёрдугаар фронт бий болгох хойшлуулшгүй зорилтын талаар бүрэн хэлэлцэн тохиролцов» гэж өгүүлсэн юм.

	Хоёрдугаар фронт нээх тодорхой хугацааг харилцан тогтоох хэцүү зорилтыг эцсийн эцэст шийдвэрлэв гэж бодмоор байлаа. Гэтэл өрнөдийн гүрнүүд тэр удаа авсан үүргээ бас биелүүлсэнгүй. 1942 өнгөрч 1943 он дууслаа. Бараг бүх европын цэрэг-аж үйлдвэрийн нөөц, хүний хүчийг ашигласан гитлерийн Германтай Зөвлөлт Холбоот Улс аргагүйн эрхээр ганцаараа тулалдсаар л байв.

	1943 оны арван нэгдүгээр сарын сүүлчээр Тегераны бага хурал нээгдэх үеэр Францад хоёрдугаар фронт хэзээ бий болох нь урьдын адил тодорхойгүй хэвээр байлаа. Энэ учраас тегераны уулзалтаар хэлэлцэх хэргийн төлөвлөгөөнд орсон олон асуудал хэлэлцэхийн зэрэгцээ хоёрдугаар фронтын тухай асуултад яруу тодорхой хариу авах гэж Зөвлөлт засгийн газрын эрмэлзсэн нь зүйн хэрэг байв.

	«ОВЕРЛОРД»

	 

	Тегераны бага хурлын бүр анхны бүгд хуралдаан дээр хоёрдугаар фронтыг («Оверлордыг») нээх тухай асуудалд их анхаарал тавьсан юм.

	Дээр нэгэнт хэлснээр энэ тухай санаачилгыг Сталин гаргалаа. Ла-Маншаар дамжин явуулах маш чухал байлдааны ажиллагаа бол ялангуяа Зөвлөлт Холбоот Улсын сонирхлыг татаж байгаа юм гэж Рузвельт онцлон тэмдэглэлээ. Рузвельт ярихдаа өрнөдийн холбоотон зохих төлөвлөгөөг бүтэн хагас жилийн турш зохиож байгаа авч хөлөг онгоцны даац бага учир энэ байлдааны ажиллагааны хугацааг тогтоож хараахан чадаагүй байна гэв.

	— Бид Ла-Маншийг гатлахаар барахгүй, дайсныг нутаг дэвсгэрийнх нь гүн рүү хөөх бодолтой байна. Гэтэл Ла-Манш бол маш таагүй усны зурвас мөн болохоороо байлдааны энэ аяллыг тавдугаар сарын нэгнээс нааш хийх бололцоогүй болгож байгаа юм. Иймээс англи-америкийнхан Квебект төлөвлөгөө зохиохдоо Ла-Маншаар дамжин хийх байлдааны аяллыг 1944 оны тавдугаар сарын нэгний орчмоор эхэлж болно гэж үзсэн юм...  хэмээн ерөнхийлөгч хэллээ.

	Рузвельт ямар ч десантын ажиллагаа нь тусгай хөлөг онгоц шаардана гэж шалтаг заагаад, аливаа байлдааны ажиллагааны урьтлаг, ээлж дараагийн тухай асуудлыг хөндөж ярихдаа:

	— Хэрэв бид Газрын дундад тэнгист десант буулгаж байлдааны томоохон ажиллагаа явуулах болбол Ла-Маншаар дамжин хийх байлдааны ажиллагааг хоёр буюу гурван сараар хойшлуулахад ч хүрч мэднэ. Иймээс бидэнд хамт ажиллаж буй зөвлөлтийн төлөөлөгчдөөс энэ асуудлын талаар хариу авах, мөн Газрын дундад тэнгисийн районд хөлөг онгоц цөөнтэй байгаагаа харгалзан тэнд буй цэргийг яаж ашиглавал дээр вэ гэж зөвлөгөө авахыг хүсэж байна. Бид Ла-Маншаар дамжин цөмөрч орох хугацааг тав буюу зургаадугаар сараас цааш хойшлуулахыг хүсэхгүй. Үүний зэрэгцээ Итали, Адриатын тэнгис, Эгейн тэнгисийн район, бас Турк улс дайнд оролцвол түүнд туслах зэрэг англи-америкийн цэргийг ашиглаж болох газар олон бий. Энэ бүхнийг бид энд шийдвэрлэх ёстой. Бид Зөвлөлт Холбоот Улсад тусалж германы цэргийн нэг хэсгийг зөвлөлтийн фронтоос татахыг их мэрийж байна. Бид яавал танай байдлыг илүүтэй сайн хөнгөвчилж чадах вэ гэж зөвлөлтөөс ирсэн анд нөхдөөсөө асууж зөвлөгөө авахыг хүсэж байна гэв.

	Рузвельт үгээ төгсгөөд, ярьсан зүйл дээр нэмж хэлэх юм Черчилльд байна уу? гэж асуулаа.

	Черчилль баахан дуугай байснаа, уруулаа хөдөлгөн, үг бүрийг удаан хэлж хариулахдаа:

	— Би хэлэх үгээ хойшлуулан, маршал Сталиныг үг хэлсний дараа хэлэх зөвшөөрөл гуйя гэхийн хамт ерөнхийлөгч Рузвельтийн хэлсэн зүйлийг зарчмын хувьд зөвшөөрч байгаагаа хэлье гэв.

	Английн ерөнхий сайд үнэн чанартаа америкийн ерөнхийлөгчийн саналаас нэлээд ялгаатай байгаа өөрийн бодлыг илэрхийлэхээс татгалзан, зөвлөлтийн төлөөлөгчдийн санааг мэдэж аваад зохих учирлал дэвшүүлэх гэсэн бололтой. Черчиллийн арга залийг Сталин тааж мэдээд, хоёрдугаар фронтын тухай ярихдаа, холбоотнуудын цэрэг дахиад хойшлолтгүйгээр чухам Умард Францад бууна байх гэж зөвлөлтийн тал бодож байгаа бөгөөд гагцхүү ийм байлдааны ажиллагаа л зөвлөлтийн фронтын байдлыг хөнгөвчилж чадна гэв.

	— Би андуурч байж магадгүй, Итали дахь байлдааны талбар холбоотны хөлөг онгоцнуудыг Газрын дундад тэнгисээр чөлөөтэй явуулах явдлыг хангах төдийгөөр л чухал гэж оросууд бид үзэж байлаа. Бид тэгж бодсон, одоо ч тэгж бодсоор байна. Италиас Герман руу шууд давших тухай гэвэл, ийм зорилгоор ашиглахад Итали дахь байлдааны талбар таарахгүй гэж оросууд бид үзэж байна хэмээн Сталин хэллээ.

	Хэлсэн үгийг нь англи хэлэнд орчуулж байх зуур Сталин цамцныхаа халааснаас тахир ганс гаргаж, «Герцоговины флор» гэсэн бичигтэй хайрцгаа нээж, хэдэн ширхэг янжуур авч, яаралгүйхэн үйрүүлж, гансандаа тамхи хийнгүүтээ асааж сороод, нүдээ анин татаж, байгаа бүх хүнийг ажиглан харлаа. Рузвельт руу харахад нь тэр, урдаас инээмсэглэн, гансаа авчирна гэж амласныг нь санаж байгаагаа мэдэгдэн залирхуу маягаар нүдээ ирмэв. Холбоотны цэргийг францад буулгах нь зүйтэй гэдэгт эргэлзээ төрүүлэх гэсэн Черчиллийн хэлж амжаагүй санааг няцаалаа гэж Сталинд талархаж байгаагаа Рузвельт илэрхийлэх гэсэн бол энэ дохио нь улам ч гүнзгий утга хадгалсан байж болно. Орчуулга төгсөхлөөр Сталин гансаа орхиод үгээ үргэлжлүүлж:

	— Францын Умард буюу Баруун-Умард хэсгээр дайсанд цохилт өгвөл хамгийн их үр дүнтэй болно гэж оросууд бид үзэж байна. Германы хамгийн сул газар нь Франц юм. Францад байгаа германчууд өөрсдийгөө шаргуу хамгаалах тул энэ нь хүндэвтэр тулалдаан болох авч хамгийн шилдэг шийдвэр мөн. Би чухам үүнийг хэлэх гэсэн юм...  гэв.

	Рузвельт, талархал илэрхийлээд, та үг хэлэхэд бэлэн үү гэж Черчиллиэс асуулаа. Тэр нь толгой дохиж, нэг ханиагаад, үг бүрийг нарийвчлан сонгон авч, эргэцүүлэн бодож байж, өвөрмөц маягаараа ярьж эхэллээ. Английн ерөнхий сайд ярихдаа: Германыг Францын хойд буюу баруун хойд хэсгээр дамжин дайрахаар Англи, Америкийн Нэгдсэн Улс хоёр аль хэдийн ярилцан тохироод, тэгэх зорилгоор өргөн хэмжээний бэлтгэл ажил хийж байна. Энэ ажиллагааг 1943 онд явуулж амжаагүй учрыг гарган тоочих гэвэл олон тоо, баримт хэрэгтэй болох сон, гэвч Германыг 1944 онд дайрахаар одоо шийдлээ. Дайрах газрыг сонгон авсан, 1944 оны хаврын шувтаргаар армиа Ла-Маншаар дамжуулан францад аваачих нөхцөл бүрдүүлэх зорилт англи-америкийнхны өмнө одоо тулгараад байна. Энэ зорилгоор тав буюу зургаадугаар сард хуралдуулж амжих хүч маань британийн 16, америкийн 19 дивизээс бүрдэнэ. Эдгээр дивизийн хойноос гол хүч явах ёстой болно. «Оверлорд» гэдэг байлдааны ажиллагааны явц дундуур тав, зургаа, долоодугаар сард нийтдээ сая орчим цэргийг Ла-Маншаар дамжуулан гаргах бодолтой байна гэв.

	Черчилль ийм зүйлийг батлан хэлээд, англи-америкийн хүчийг Европ дахь байлдааны талбарын өөр хэсэгт ашиглах тухай асуудалд шилжин ярилаа. Энэ хүн томьёоллыг болгоомжтой сонгон авч, эргэцүүлэн бодож байгаа зүйлээ бусдад сонсогдохоор бодмоглон, би энэ саналаа зөвхөн асуудал тавих журмаар дэвшүүлж байгаа юм гэж тухай бүр тайлбарлаж байв. Гэвч Германыг баруун талаас биш, өмнө болон зүүн зүгээс нь буюу Черчиллийн өөрийнх нь дуртай хэлдгээр «Европын зөөлөн гүзээний доод хэсгээс» дайрах гэсэн британийн ерөнхий сайдын бүрэн тодорхой санаа тэр бүх тайлбарыг нь цаана нуугдаж байлаа.

	Ерөнхий сайд «Оверлорд» хэмээх байлдааны ажиллагааг хэрэгжүүлэх хүртэл нэлээд их, зургаан сар орчмын зай байна гэж ярьж эхлээд, энэ завсар өрнөдийн холбоотны хүчийг Газрын дундад тэнгист ашиглах тухай асуудал тавилаа. Ингэхдээ бас Зөвлөлт Холбоот Улсад түргэн туслах хүсэлтэй байна гэсэн шалтаг заав. «Оверлордыг» зохих цагт нь буюу арай хожуу хэрэгжүүлэхийг л хэрэгжүүлнэ гэж Черчилль дахин батлан хэллээ. Черчилль ийм үг хэлснээрээ Ла-Маншаар дамжуулан байлдааны ажиллагаа эхлэх (Рузвельтийн хэлсэн) хугацаанд санамсаргүй мэтээр эргэлзэв.

	Английн төлөөлөгчийн энэ арга саамд Сталин, Рузвельт хоёр хариу өгсөнгүй. Хошууч Бирзийг даргынхаа үгийн сүүлчийн өгүүлбэрийг орчуулж дуусгахад Черчилль сөрөг үг хэлэхийг хүлээж, завсарлагааг үргэлжлүүлэн, тал нь үнс болсон янжуураа үнсний сав дотроос авч, амандаа болгоомжтойхон аваачиж сороод, хүн татгалзахгүй болохоор:

	— Бид «Оверлордод» зориулан Газрын дундад тэнгисийн районоос шалгарсан дивиз долоог болон десантын хөлөг онгоцны заримыг явуулчхаад байна. Хэрэв үүнийг болон Италид цаг уурын байдал муу байгааг анхаарч үзээд Ром хотыг одоо хүртэл эзлэн аваагүй байгаадаа баахан урам хугаранги байна гэдгийг хэлэх нь чухал. Бидний нэгдүгээр зорилго Ром хотыг эзлэн авахад оршино. Нэгдүгээр сард шийдвэрлэх тулалдаан болж, түүгээр бид ялна гэж бодож байна. Ром хотын төлөө хийх тулалдаанд ялах бололцоо бүрэн байна гэж армийн 15 дугаар группийн командлагч бөгөөд генерал Эйзенхауэрын удирдлагад байгаа генерал Александр үзэж байна. Тэгэхдээ дайсны 11—12 дивизээс илүү хүчийг эзлэн авч устгах бололцоо гарч магадгүй. Бид цаашид Ломбарди руу нэвтрэх буюу Альпаар дамжин Германд очихыг бодоогүй байна. Бид Ромоос бага зэрэг хойшилж, Пиза-Риминийн шугам хүрэх бодолтой байгаа. Түүний дараа өмнөд францад болон Ла-Маншаар дамжуулан цэрэг буулгаж болох юм гэж ярилаа.

	Черчилль зөвлөлтийн төлөөлөгчдөд хандаж:

	— Ла-Маншаар дамжуулан явуулах байлдааны ажиллагааг бага зэрэг хойшлуулахад хүргэж мэдэх Газрын дундад тэнгисийн зүүн хэсэгт бидний явуулах ажиллагаа зөвлөлт засгийн газрын сонирхлыг татах уу? гэж асуув.

	Черчилль хариу хүлээж ядаад:

	— Энэ асуудлын талаар бид тодорхой шийдвэр гаргаагүй байна, тийм шийдвэр гаргахаар энд хүрэлцэн ирсэн юм...  гэж яаравчлан хэллээ.

	— Бас нэг боломж бий. Зөвлөлтийн армийг Одесст ойртон очих үеэр Адриатын тэнгисийн умард хэсгийн районд цэрэг буулгаж болно гэж Рузвельт хөндлөнгөөс хэллээ.

	Английн ерөнхий сайд үгээ үргэлжлүүлэн:

	— Бид Ромыг эзлэн авч, Германыг өмнө талаас нь бүсэлбэл цаашдаа Францын өрнөд ба өмнөд хэсэгт байлдааны ажиллагаа эхлэхээс гадна партизаны армид туслалцаа үзүүлж чадна. Энэ асуудлыг судалж, тодорхой бичиг баримт үйлдэх комисс байгуулж болох юм гэв.

	Сталин Черчиллийн бодворлон ярихыг анхааралтай сонсож байснаа үг хэлэх зөвшөөрөл авч:

	— Надад хэдэн асуулт байна. Францын Умард хэсэгт цөмрөн орохоор ашиглах 35 дивиз байна гэж миний ойлгосон зөв үү? гэв.

	— Зөв өө гэж Черчилль хариуллаа.

	— Францын Умард хэсэгт цөмрөн орох байлдааны ажиллагаа эхлэхээс өмнө Ромыг эзлэн авахаар Италийн нутагт байлдааны ажиллагаа явуулаад, дараагаар нь Италийн дотор хориглолтод орох бодолтой байна гэв үү? гэж Сталин асуув.

	Черчилль зөвшөөрч толгой дохилоо.

	Сталин асуултаа үргэлжлүүлэн:

	— Түүнээс гадна Адриатын районд цэрэг буулгах зэргээр дахиад гурван газар байлдааны ажиллагаа явуулах гэж байна хэмээн ойлгосон минь зөв үү?

	— Эдгээр байлдааны ажиллагаа явуулбал оросуудад тустай байж болно гэж Черчилль хэллээ. 

	Түүний дууг сонсоход урам хугарсан юм уу гэмээр байв.

	Дараа нь шаардагдах хүчийг зөөх явдал хамгийн том асуудал болж байна гэж Черчилль тайлбарлаж эхэллээ. «Оверлорд» гэдэг байлдааны ажиллагааг 35 дивизээр эхлэх бодолтой байна. Цаашдаа Америкийн Нэгдсэн Улсаас дивизүүд ирж цэргийн тоо нэмэгдэн, нийтдээ 50—60 дивиз болно. Англид байгаа Британийн хийгээд америкийн агаарын хүч ойрын зургаан сарын дотор хоёр, гурав дахин нэмэгдэнэ. Түүнээс гадна Английн дотор хүч хуралдуулах ажлыг одоо тасралтгүй явуулж байна гэв.

	Гэвч Сталин энэ үг ярианд нь самууралгүй:

	— Ромыг эзлэн авах байлдааны ажиллагаанаас гадна Адриатын тэнгисийн районд бас нэг байлдааны ажиллагаа явуулах, мөн францын өмнөд хэсэгт байлдааны ажиллагааг явуулахаар төлөвлөж байна гэж ойлгосон минь зөв үү? гэж асуув.

	Английн төлөөлөгч шууд хариу өгөхөөс зайлсхийж «Оверлорд» гэдэг байлдааны ажиллагаа эхлэх үеэр франЦын  өмнөд хэсгээр дайралт хийх бодолтой байна! Энэ зорилгоор италид байгаа зарим хүчийг авч ашиглах бодно, гэвч энэ ажиллагааг нарийвчлан боловсруулж амжаагүй байна. Адриатикийн районд цэрэг буулгах төлөвлөгөөний тухайд гэвэл энэ асуудлыг Черчилль огт дурдалгүй өнгөрлөө.

	Сталин, түүний өөдөөс ширтэн харж нэлээд гуньсан дуугаар: «Оверлорд» гэдэг ажиллагааг 1944 онд явуулах байлдааны бүх ажиллагааны бааз болговол дээр юм шиг надад санагдана. Энэ байлдааны ажиллагаатай нэг зэрэг өмнөд францад десант буулгавал энэ хоёр хэсэг цэрэг францын дотор нийлж болох юм. Иймд «Оверлорд» гэдэг байлдааны ажиллагааны зэрэгцээ түүнийг дэмжих цэргийг өмнөд францад буулгавал сайн байна. Ингэхийн хамт Ромын районд явуулах байлдааны ажиллагаа бол дайсны анхаарлыг тийш нь татах ажиллагаа болох сон. Францад умард ба өмнөд зүгээс нь цэрэг буулгаад, тэдгээрийг нийлүүлбэл хүчнийг нь улам нэмэгдүүлж болно. Чухамдаа франц л Германы хүч сул байгаа газар юм гэдгийг мартаж болохгүй гэж хэллээ.

	Сталин,Черчилль хоёрын хооронд халз тулаан болсоор байв. Британийн улс төрийн намын удирдагч зэвсгээ хураалгахыг огт хүсэхгүй байлаа. Энэ хүн Европын зүүн өмнөд хэсэгт байлдааны ажиллагаа өрнүүлэх санал тавихдаа нийтийн дайсныг аль болохоор түргэн ялахыг мэрийсэн дүр үзүүлж, өөрийнхөө санаснаар болгох гэж зүтгэж байв.

	— Хүчээ сарниулах нь тусгүй юм гэсэн маршал Сталины саналыг би зөвшөөрч байна. Гэвч Ром хотыг эзлэн аваад Европт байлдааны их ажиллагаа явуулахаар бэлтгэж болох энэ зургаан сарын турш манай цэрэг юу ч хийхгүй, дайсныг шахаж хавчихгүй зүгээр байхад хүрч мэднэ гэж айж байгаа юм. Тэгэхэд хүрвэл оросуудад ямар ч туслалцаа үзүүлэхгүй байна гэж парламент намайг зэмлэх болно гэж би болгоомжилж байгаа юм... хэмээн английн ерөнхий сайд хэллээ.

	— «Оверлорд» бол томоохон байлдааны ажиллагаа болно. Үүнийг Францын өмнөд зүгээс дэмжвэл энэ ажиллагаа нэлээд хялбар болж, лавтай амжилтад хүргэнэ гэж би бодож байна. Би бол Ромыг эзэлж авахаа болиод, Италийн дотор хориглолтод орж, Өмнөд Францад байлдааны ажиллагаа эхлэн явуулж, Умард Францад байгаа германчуудын хүчийг урагш нь татахыг зүрхэлмээр байна. 2-3 сар болсны дараа би Умард Францад байлдааны ажиллагаа эхлэх сэн. Энэ төлөвлөгөө «Оверлорд» гэдэг байлдааны ажиллагааг амжилтад хүргэх бөгөөд хоёр арми уулзаж, хүч нэмэгдэх болно гэж Сталин хариу хэллээ.

	Энэ санал өөрийнх нь санаанд илт таараагүй болохоор Черчилль эрс татгалзаж би янз бүрийн учир шалтгааныг улам олноор гаргаж чадна, гэвч холбоотон Ром хотыг эзэлж авахгүй бол хүчээр дорой байх болно гэдгийг л хэлье гэв. Черчилль энэ асуудлыг цэргийн мэргэжилтнүүдээр хэлэлцүүлье гэсэн санал тавиад, Ром хотыг эзлэн авах тэмцэл нэгэнт эхлээд явж байгаа болохоор түүнийг эзлэхээс татгалзвал ялагдсан хэрэг болно. Английн засгийн газар үүнийг төлөөлөгчдийн танхимд яагаад ч тайлбарлаж чадахгүй. «Оверлордыг» эцсийн эцэст наймдугаар сард ч хэрэгжүүлж болно гэж эрс шууд хэллээ.

	Байдал хурцдаад, түүнийг намжаах гэж Рузвельт:

	— Газрын дундад тэнгист байлдааны ажиллагаа явуулахгүй бол бид «Оверлордыг» хугацаанд нь хэрэгжүүлж чадна. Хэрэв Газрын дундад тэнгист тийм ажиллагаа явуулбал «Оверлордыг» эхлэх хугацааг хойшлуулахад хүрнэ. Энэ байлдааны ажиллагааг хойшлуулахыг би хүсэхгүй байна гэж Рузвельт хэллээ.

	Черчилль царайгаа барайлган, янжуурынхаа утааг нүүр нүдгүй баагиулж байв. Хэдэн минут авиа аниргүй сууцгаасны дараа Сталин яриа эхэлж, Францад цэрэг буулгах, тэгэхдээ умард, өмнөд хэсэгт нь нэг зэрэг буюу ойролцоо үед буулгавал хамгийн зүйтэй болно гэж үзэж байгаагаа дахин онцлон тэмдэглэв. Дайсныг хоёр талаас нь цохиж, хүчээ нэг чиглэл рүү явуулж байснаа болиод нөгөө чиглэл рүү явуулахад түүнийг хүргэх нь хамгийн их ашигтай болохыг зөвлөлт-германы фронт дахь байлдааны ажиллагааны туршлага харуулж байна. Францад цэрэг буулгахдаа холбоотон энэ туршлагыг бодолцож лавтай болох юм гэж хэллээ.

	Үүнийг зөвшөөрөхгүй мэтгэхэд бэрхтэй байсан авч Черчилль бууж өгөлгүй, түрүүчийнхээ адил:

	— Бид өмнөд болон умард францад цөмрөн орохоос шалтгаалахгүйгээр хорлон сүйтгэх ажиллагаа явуулж чадна гэж би бодож байна. Газрын дундад тэнгист манай армийг зүгээр байлгах нь тун тусгүй хэрэг гэж би хувьдаа үзнэ. Энэ учраас «Оверлордыг» тавдугаар сарын 1-нд эхлэхээр төлөвлөсөн хугацааг яг баримтална гэж бид батлан хэлж чадахгүй. Хатуу болзол тогтоовол их алдаа болно. Зөвхөн тавдугаар сарын нэгэн гэдэг болзлыг баримтлах гэж Газрын дундад тэнгист явуулах байлдааны ажиллагааг орхигдуулж би чадахгүй. Гэхдээ бид энэ талаар тодорхой ярилцан тохиролцох ёстой. Энэ асуудлыг цэргийн мэргэжилтнүүдээр хэлэлцүүлж болох юм... гэв.

	Черчилль ингэж багаа хуу татаж хаяад, Газрын дундад тэнгист явуулах ажиллагааныхаа төлөвлөгөөг хэрэгжүүлэхийн төлөө тэмцэх, энэ зорилгоор Умард францад байлдааны ажиллагаа эхлэхээр зарчмын хувьд зөвшөөрөлцсөн хугацаагаа зөрчихөд ч бэлэн байна гэсэн ойлголт өглөө. Цаашид маргалдаад байвал тухайн үе шатанд уг яриаг таагүй болгон хурцатгаж, хэн хэндээ эрс ширүүн үг хэлэхэд хүргэж мэдэх нь тодорхой байв.

	— За яах вэ, цэргийн мэргэжилтнүүд хэлэлцвэл хэлэлцэг. Гэхдээ дан ганц цэргийн асуудлуудыг хэлэлцэнэ гэж бид бодсонгүй. Энэ учраас ерөнхий штабын төлөөлөгчийг бид авч гараагүй юм. Гэвч маршал Ворошилов бид хоёр энэ ажлыг яаж ийгээд амжуулна байх гэж би бодож байна... хэмээн Сталин эрс шууд хэллээ.

	Бид Тегеранд өнгөрөөсөн анхныхаа тэр үдэш ажлаа их орой дуусгаад, ядарсан шинжгүй, цэцэрлэгийн модтой гудамжаар байр луугаа чиглэн гэлдэрч явлаа. Сарны хурц гэрэл модны навчийг нэвтлэн газар тусч, тэндхийн агаар нь намрын цэцэг, үлбийж гандсан навч, шороо болон цөөрөм доторх замгийн үнэрээр ханхалж байв. Цөөрмийн дэргэд хүрээд, өдрийн наранд шарагдсан болохоороо дулаавтар хэвээр байгаа гантиг чулуун сандал дээр суулаа. Өдрийн турш мэдрэлийн талаар хүчирлэсний ул мөр хараахан арилаагүй учир унтаж чадахгүй байх гэж бодогдлоо.

	Үзсэн бүх зүйлийнхээ учир холбогдлыг би зөвхөн  тэгэхэд л овоо сайн ойлгох шиг болж билээ. Хэлэлцээ хийж байх үед хүний хэлсэн үг орчуулаад, дараа нь ярианы тэмдэглэлийг цэгцэлж, Москвад явуулах цахилгаан утасны төсөл зохиож яах ийхийн завгүй ажиллаж байхдаа дайны цаашдын явц, ялалтад чухал ач холбогдолтой юм фронтоос алс хол Ираны нийслэлд болж байгааг эргэцүүлэн бодож амжихгүй байсан юм. Тэгээд өдрийн ажил дууссанаас хойш л түүх бүтээх үйл явц миний нүдний өмнө бөөгнөрсөн мэт байдлаар болж байгааг би сая ухаарлаа. Тэр үед маш чухал түүхэн үйл явдал, ач холбогдол нь цаг үеийн байдлын хүрээнээс хол давсан бөгөөд дэлхий дахины цаашдын хөгжилд ул мөрөө үлдээх учиртай үйл явдал Тегеран хотод болсон нь маргаангүй билээ.

	 


ГУРАВДУГААР БҮЛЭГ

	 

	БАЛКАНД БАЛМАД ЯВДАЛ ҮЙЛДЭХ ГЭСЭН ЧЕРЧИЛЛИЙН БАЛАГТ САНАА

	 

	«Оверлорд» гэдэг байлдааны ажиллагааны оронд Газрын дундад тэнгисийн зүүн хэсгээр, юуны өмнө Балканаар эх газарт цөмрөн орох санааг би агуулж байгаагүй юм гэж нотлохыг Черчилль дараагийн жилүүдэд удаа дараа оролдож байлаа. Энэ санаагаа хэрэгжүүлэх гэж яараагүй нь магад. Түүний төлөвлөгөө нь тохиромжтой цаг үесээр Улаан Армийн урдуур орж, баруун тийшээ ахих замыг нь хаах гэсэн санаатай холбоотой байжээ.

	Энэ балагт санаа нь нурсан болохоор иймэрхүү юмыг ерөөс бодож байгаагүй юм гэж итгүүлэхийг Черчилль хожим нь оролддог болжээ. Черчилль дурсал бичигтээ янз бүрийн шалтгаар уг асуудлыг дахин хөндөж, миний санааг буруу ойлгоцгоосон юм гэж өгүүлдэг байлаа. Тэр ч байтугай балканыхаа тэр төлөвлөгөөг «үлгэр домог» гэж нэрлэдэг болсон. Тухайлбал, Черчилль дурсал бичгийнхээ хоёрдугаар ботид бичихдээ: «Британийн штабын дарга нартай саналаа яв цав нийлүүлэн Тегераны бага хурал дээр миний баримталсан чигийн тухай эргэлзээтэй мэдээ олон гарсан. Намайг Ла-Маншаар дамжуулан явуулах «Оверлорд» гэдэг байлдааны ажиллагааг болиулахыг эрмэлзсэн, мөн «Оверлодрыг» хамгийн амархан тасалдуулахын тулд Балкан руу үй олон цэргээр цөмрөн ороход буюу Газрын дундад тэнгисийн зүүн хэсэгт явуулах өргөн хэмжээний кампанид холбоотныг өдөөж оролцуулахыг хий дэмий оролдсон гэдэг үг яриа Америкт үлгэр домог боллоо» гэжээ.

	Үнэндээ Черчилль чухам тийм чиг баримталсан гэдгийг Тегераны хэлэлцээ харуулсан юм. Энэ хүн оролдлогоо бүтэлгүй болохоор Нормандид цэрэг буулгахыг арга буюу зөвшөөрсөн билээ.

	Черчиллийн жинхэнэ төлөвлөгөө ерөнхийлөгч Рузвельтэд ч бүрэн тодорхой байсан нь сонирхолтой. Тэр үеэр Тегеранд байсан Рузвельтийн хүү Эллиот Ираны нийслэлд эцэгтэйгээ ярилцсан тухай тэмдэглэлээ түүний нас барсны дараахан нийтлүүлжээ. Европт хоёрдугаар фронт нээх тухай хэлэлцээний талаар Рузвельт ярихдаа, Черчилль энэ асуудлаар тусгай бодлого баримталж байсан гэж Эллиотод хэлсэн байна.

	«Балканаар цөмрөн орох гэж ерөнхий сайдын зүтгэх бүрд энэ хүний чухам яах гэж байгаа нь тэнд байсан хүн бүхэнд тов тодорхой байлаа. Черчилль Улаан Армийг Австри, Румын руу, болж өгвөл нь Унгар луу оруулахгүйн тулд юуны өмнө Төв европ руу шаантаг маягаар зүсэн орохыг мэрийж байна. Үүнийг Сталин ч ойлгож байсан, би ч ойлгож байлаа, бусад бүх хүн ч ойлгож байсан»...  гэжээ.

	— Тэр чинь тэгнэ гэж хэлээгүй шүү дээ?

	— Хэлээгүй л дээ, Жо гуай (Сталиныг Рузвельт ингэж нэрлэдэг байсан) баруун талаас цөмрөн орох нь цэргийн талаар давуутай болно, мөн манай хүчийг сарниулах нь ашиггүй гэж ярихдаа бас л улс төрийн үр дагавар ямар болохыг цаг ямагт бодолцож байсан шүү дээ. Үүнийхээ тухай ганц ч үг хэлээгүй юм, гэвч тэгсэн гэж би бат итгэж байна...

	Аав дахиад хэвтэж, дуугүй болсон...

	— Намайг бодоход...  гэж би зориг муутайхан ярьж эхэллээ.

	— Юу гэнэ ээ?

	— Ганц үгээр хэлбэл Черчилль...  гээгүй байх хэмээн би хэлэх гэж байна.

	— Түүнийх зөв байж мэдэх юм биш үү? Нээрээ ч Балканаар дайрвал бидэнд ашигтай юм биш үү? гэж чи бодож байгаа юм уу?

	— Заа...

	— Эллиот оо, америкийн цэргийг аль болохуйц цөөнөөр гарздаж байж германчуудыг аль болохуйц олноор хядах гэвэл ганцхан том цөмрөлтийг бэлтгэж, өөрийн мэдэлд байгаа бүх хүчээр тэдэн рүү дайрах хэрэгтэй гэсэн нэг санааг манай штабуудын дарга нар бат нут баримталж байна. Энэ нь зүйтэй юм шиг санагдана...  Улаан Армийн төлөөлөгчид ч үүнийг зүйтэй гэж үзэж байгаа бололтой. Уг хэрэг иймэрхүү байна. Ялалтад хүрэх хамгийн богино зам ийм байна. Ердөө л энэ. Ерөнхий сайд (Черчилль) дайны дараа юу болох бол, тэр үед Англи улс ямаршуу байх бол гэж хэтэрхий их бодолхийлж байгаа нь гайтай хэрэг. Оросууд дэндүү хүчтэй болчих вий гэж Черчилль үхтлээ айдаг. Оросууд европт байр сууриа бэхжүүлж мэдэх юм, гэвч тэглээ гээд муу болох эсэх нь олон юмнаас шалтгаална. Америкийнхны хамгийн бага хохирол үзэж байж түргэн ялах зам нь өрнөдөд, зөвхөн өрнөдөд байгаа учир Балканы районд байлдааны ажиллагаа явуулна гэж десантын хөлөг онгоц, хүн, техникээ явуулан дэмий хохирол үзэх хэрэггүй бөгөөд штабын дарга нар энэ санааг лавтай зөв гэж үзэж байгаа бол өөр юуны ч тухай ярихын хэрэг байхгүй хэмээн би бат нут итгэж байна.

	Аав минь бүрэгхэн инээмсэглэв.

	— Европ тивд английн бодит буюу зөвхөн санаанд дүрслэгдэж буй эрх ашгийг хамгаалах гэж америкийн цэргүүдийн амийг өрөх үндэс байна гэж би үзэхгүй. Бид дайн хийж байгаа болохоор адал явдал гаргахгүйгээр дайнд аль болохуйц түргэн ялах нь бидний зорилт мөн юм. Биднийг чухам ийм бодолтой, үүнийгээ өөрчлөхгүй нь гэж Черчилль ойлгосон байх гэж би бодож, найдаж байна.

	Аавыг минь дахин нүдээ анихлаар нам гүм болж, зөвхөн цагны цохилтын чимээ сонсогдож байлаа...»

	Би энэ урт үгийг хоёр зүйлийн шалтгаанаар эш татлаа. Нэгдүгээрт, Балканд балмад явдал үйлдэх гэж зүтгэхдээ Черчиллийн тавьсан зорилтыг ойлгож авахад нь энэ эш үг уншигчдад тус болно. Хоёрдугаарт, Черчиллийн төлөвлөгөөний жинхэнэ утгыг Рузвельт тун сайн ойлгосон юм гэдгийг энэ эш үг харуулж байна. Энэ тухай америкийн ерөнхийлөгчөөс чухам Тегераны бага хурлын үеэр өөрийн хүүд ярьснаас үзэхэд, английн эрх баригч хэсгийн төлөвлөгөө нь нийтийн дайсныг аль болохоор түргэн ялах зорилттой нийцэхгүй байлаа. Черчиллийн чиг шугамыг Рузвельт үнэхээр сайшаахгүй байсан бололтой. Гэвч хоёрдугаар фронт нээхийг яараагүй Черчиллийн адил нөлөө бүхий этгээдүүд Вашингтонд байсан гэдгийг анхаарах хэрэгтэй.

	 


ЦЭРГИЙН ШИНЖЛЭН МАГАДЛАГЧДЫН ЗӨВЛӨГӨӨН

	 

	Гурван гүрний цэргийн төлөөлөгчдийн уулзалт арван нэгдүгээр сарын 29-ний өглөөний 10 цаг 30 минутад боллоо. Америкийн төлөөлөгчдөөс адмирал Леги, генерал Маршалл, английнхнаас генерал Брук, нисэх хүчний ерөнхий маршал Портал нар оролцож, зөвлөлтийн талыг маршал Ворошилов төлөөлөв.

	Энэ зөвлөгөөн дээр намайг орчуулагчаар ажиллана уу гэж Климент Ефремович хэлсэн болохоор би тэмдэглэлийн дэвтэр, харандаа зэхэж аваад, арван цаг өнгөрмөгц элчин сайдын яамны гол байшин руу чиглэсэн модтой гудамжаар явж байлаа. Цэргийн шинжлэн магадлагчдын уулзалт тэр байшингийн доторх бүгд хуралдаан болдог том танхимтай залгаа нэг тасалгаанд болох ёстой байв.

	Миний явсан тэр модтой гудамж бол гол байшинг зөвлөлтийн төлөөлөгчдийн байгаа харштай холбосон болохоор тэндээс Ворошилов гараад ирж яваа бол уу гэж би байн байн эргэн харж явав. Цаг уурын байдал тун таатай, шөнийн сэрүүн амьсгал агаараас гүйцэд арилаагүй, модны навчны завсраар нар нэвтрэн, шар элс асгасан зам дээр тусна. Олон сая хүнтэй арми нь алс холын фронтод бөмбөг, сумын дэлбэрэлтийн тачигнасан дуу чимээ, түймрийн утаа, нүд алдам өргөн далай,

	тэнгисийн бургилсан давлагаан дунд дайсны эсрэг ширүүн тэмцэл хийж байгаа гурван гүрний удирдагчдын уулзалт болсон тэр зайдуу газар нам гүм, тайван...

	Тэгээд харшийн хаалга нээгдэж, тэндээс Сталин, Ворошилов хоёр гарч ирлээ. Сталиныг хамт яваа хүндээ юм хэлэхэд, тэр нь дуугай сонсож байн байн толгой дохиж байв. Тэрхэн үед Ворошилов англи-америкийнхантай хийх гэж байгаа уулзалтынхаа талаар эцсийн заалт авсан байж мэднэ, эсхүл өөр юм ярилцсан байж болно, би нэлээд зайтай байсан болохоор тэдний үгийг сонсож чадсангүй.

	Тэр өглөө Сталин яамай гэмээр байсан. Тартай цовоо алхаа, төрх байдлыг нь ажихад, эрчим чадал, эр зориг төгс шиг байв. Заримдаа Ворошиловын мөрийг алгадан инээмсэглэж ч байх шиг.

	Сталин миний тушаа ирмэгц над руу толгой дохилоо.

	— Нөхөр Сталин, сайн байна уу! гэж би яаруухан мэндлэв.

	Сталин, Ворошиловт хандаж:

	— Амжилт хүсье!.. гэж огцомхон хэлээд хажуугийн замаар эргээд явчихлаа.

	Гол байшин тийш явах зуураа: орчуулахын хамт ярианы тэмдэглэгээ хийж чадах уу? гэж Климент Ефремович асуугаад, ярианы тэмдэглэгээг их нямбай хийх хэрэгтэй: түүнийг Сталин унших болно гэж тайлбарлан хэллээ. Бүх зүйлийг байвал зохих ёсоор нь хийхийг хичээе гэж би хариу хэлсэн. Ворошилов таашаасан байдлаар инээмсэглээд:

	— Дашрамд хэлэхэд, Сталин таныг таашааж байгаа юм байна, харин таныг их ичимхий гэнэ. Цөхрөлтгүй ажиллахыг танд зөвлөе, тэгэхгүй бол хол явж чадахгүй. Тийм хүнд Сталин дуртай, одоо таны хувь заяанд өөрөөс чинь шалтгаалах юм их байна...  гэв.

	Хариуд нь би нэг ойлгогдохгүй юм бөвтнөлөө. Тэгснээрээ «цөхрөлтгүй биш болохоо» бас дахин нотлон харуулсан биз. Тэгээд ч Климент Ефремович үүнийг гэнэт хэлсэн болохоор би баахан сандарчихлаа. Сталинаас надад тэгж гойд анхаарал тавьж байна гэхээр юм би ганц ч удаа ажигласангүй. Энэ хүн орчуулагчийн шууд гүйцэтгэх үүрэгт үл хамаарах ямар ч юмны тухай надтай огт яриагүй болохоор нь намайг огт анзаардаггүй юм бол уу гэж би боддог байлаа. Тийм учраас чухам ямар зүйл дээр «цөхрөлтгүй» байх ёстойгоо би ойлгохгүй л байсан юм. Тийм байлаа гэхэд, түүний санаанд үнэхээр таарах ч байсан уу даа. Юу ч гэсэн энэ яриа миний хувьд ямар ч үр дагавартай болсонгүй...

	Хуралдаан болох тасалгаанд биднийг ороход түүний гол дунд улаан цэмбээр бүтээсэн урт ширээ, түүн дээр их танхимынхны адил гурван гүрний төрийн жижиг далбааг тавиур дээр бэхлэн босгож голлуулан тавиад, мөн ширээний хоёр талаар олон сандал зэрэгцүүлсэн байв. Биднийг ороход америкийнхан байраа эзэлж суучихсан байлаа. Тэд уг байшинд байгаа Рузвельт дээр очиж амжаад түүний байрнаас наашаа ирсэн бололтой. Бид бие биеэ харилцан мэндлээд урьдын адил фронтын сониныг хэн хэндээ ярьж эхэллээ. Тэгсээр байтал английнхан хүрээд ирсэн. Зөвлөгөөн эхлэх болсон тул америкийнхан ба английнхан ширээний нэг талд, оросууд нөгөө талд нь суув.

	Мөнхүү хуралдаанд даргалсан адмирал Леги зөвлөгөөнийг нээж, Газрын дундад тэнгис дэх байлдааны ажиллагааны тухай сонсгол хийнэ үү гэж английн генерал Брукт хэллээ.

	Брук урьд өдөр нь ярьсан Черчиллийн ярианы сэдвийг үргэлжлүүлж байгаа мэтээр англи-америкийнхны зорилт бол бололцоотой газар бүр дайсныг шахан хавчихад оршино. Үүний зэрэгцээ Умард францад германы хүч нэмэгдэхийг манайхан хүсэхгүй учраас тэр зүг рүү германы дивизүүдийн цувах явдлыг саатуулахыг мэрийж байгаа юм гэв. «Оверлорд» гэдэг байлдааны ажиллагаа германы дивизүүдийг тийш нь олноор татах авч энэ ажиллагаа үүнээс хойш зургаан сар болоод эхэлнэ шүү дээ. Германы дивизүүдийг саатуулах зорилгоор энэ завсар нэг юм хийх хэрэгтэй гэж генерал Брук хэлээд английнхан Газрын дундад тэнгист томоохон хүчтэй байгаа учир түүнийгээ аль болох сайнаар ашиглахыг хүсэж байна гэж анхааруулан ярилаа. Генерал Брук ийм ерөнхий зүйлийг хэлснийхээ дараа генерал Маршаллд хандаж:

	— Америкийнхны санаанд таарахгүй юм хэлчихвэл минь та миний үгийг таслаарай гэв.

	Генерал Маршалл толгой дохиж:

	— Тэгүүж, та ярь, ярь...  гэв.

	Генерал Брук цааш нь ярихдаа: англи-америкийнхны боловсруулсан төлөвлөгөөнд фронт бүр дээр, Газрын дундад тэнгисийн районд ч байлдааны идэвхтэй ажиллагаа явуулахаар заасан юм. Английнхан тэнд десантын тусгай ачааны онгоцтой юм, тэдгээрийг ашиглан тэр районд байлдааны ажиллагаа явуулж болно. Тэгэхдээ тэр хөлөг онгоцнуудыг Газрын дундад тэнгист ашиглахад шаардагдах хугацаагаар «Оверлордыг» хойшлуулах л хэрэгтэй байна. Энэ байлдааны ажиллагаа германы цэргийг тогтоон барьж чадах бөгөөд тэгэхгүй бол германыхан уг цэргээ «Оверлорд» гэдэг байлдааны ажиллагааны эсрэг ашиглах болно гэв.

	Цаашид Брук, холбоотны цэргийг Умард францад буулгах үеэр германы хүчийг саатуулах зорилго бүхий байлдааны ажиллагааны янз бүрийн хувилбарыг авч үзээд, энэ тэр бүлэглэлд бэлтгэл хүчийг байн байн тэнгисээр хүргэж өгөх ажил нарийн төвөгтэй байлдааны ажиллагааны үеэр хийгдэх ёстой болж байна. Энэ учраас аливаа туслах чанарын десантыг цаг тухайд нь цэргээр нөхөн хангах явдал тийм амархан хэрэг биш гэж тайлбарлан, холбоотны буулгасан хүч бага байгаа үед цэргийн хүчээ нэмэгдүүлэх бололцоог германыханд өгөхгүйн тулд бололцоотой бүхнийг хийх хэрэгтэй гэв.

	Брукийн дараа америкийн генерал Маршалл десантын хөлөг онгоцны тухай асуудлаас эхлэн үг хэлж, энэ асуудал маш хурцаар тавигдаж, юуны өмнө танк, моторт-механикжсан ангиудыг зөөж чадахуйц хөлөг онгоцны тухай яриа болж байна. Генерал Брукийн ярьсан Газрын дундад тэнгис дэх байлдааны ажиллагааг амжилттай явуулахад чухам тийм хөлөг онгоц дутагдаж байгаа юм. «Оверлорд» гэдэг байлдааны ажиллагааны давуу тал гэвэл, эхний үед хамгийн богино зам туулах явдал мөн. Цаашдаа Америкийн Нэгдсэн Улсаас барагцаалбал 60 хүртэл дивиз америк цэргийг Франц руу шууд зөөхөөр бодож байгаа. Газрын дундад тэнгисийн районд явуулах байлдааны ажиллагааны тухайд гэвэл, энэ асуудлыг Тегеранд хэлэлцэнэ гэж бодсон учир үүний тухай тодорхой шийдсэн юм байхгүй гэв.

	Генерал Маршалл үгээ үргэлжлүүлэн, одоо ойрын гурван сарын дотор, үүнтэй холбож үзвэл ойрын зургаан сарын дотор юу хийвэл зохих вэ гэдэгт уг асуудал оршиж байна. «Оверлорд» гэдэг байлдааны ажиллагааг эхлэхээс хоёр сарын урьд Өмнөд францад дайралт хийх нь тун осолтой. Гэвч Өмнөд францад байлдааны ажиллагаа явуулбал «Оверлордын» амжилтад дөхөмтэй болно гэдэг маш зөв. Энэ учраас Нормандид хоёрдугаар фронт нээхээс 2-3 долоон хоногийн урьд Францын өмнөд хэсэгт цэрэг буулгах нь зүйтэй. Германыхан, усан замын бүх боомтыг эвдэж сүйтгэж, эдгээр байлдааны ажиллагааг хэрэгжүүлэхэд ноцтой саад учруулна гэдгийг бодолцвол зохино. Нэлээд удаан хугацааны турш армийн хангамжийг задгай эргээр дамжуулан нийлүүлэх болно байх гэв. Америкийнхний хувьд цэрэг болон түүний хангамж дутагдахгүй, харин десантын хөлөг онгоц дутагдаад асуудал болж байна гэж Маршалл бас дахин онцлон тэмдэглэв.

	Ингэж генерал Маршалл холбоотны цэргийг Газрын дундад тэнгисийн районд буулгах гэсэн английн төлөвлөгөөг няцаагаагүй боловч хэрэв байлдааны энэ ажиллагааг хэрэгжүүлэх юм бол десант буулгах хэрэгсэл дутагдаад «Оверлордыг» нэлээд хойшлуулах болно гэсэн ойлголт өглөө.

	Генерал Брук, Маршалл нарын үг яриаг Ворошилов анхааралтай сонсоод ямар нэг зүйлийг тэмдэглэн хэлэхээс түдгэлзэн, агаарын байлдааны тухай илтгэл хийнэ үү гэсэн саналыг англи-америкийнханд тавилаа. Энэ сэдвээр английн нисэх онгоцны маршал Портал үг хэлэв. Герман руу гол дайралтыг өнөө хүртэл Англиас хийж байсан бол одоо тийм дайралтыг Газрын дундад тэнгисийн районоос ч хийдэг болж байна гэж Портал онцлон тэмдэглэв. Энэ хүн, үүнээс хойш ч их хүнд тулалдаан хийх болно гэж анхааруулаад, юу ч гэсэн германыхны агаарын цэргийн хүчийг устгах англи-америкийнхний төлөвлөгөө амжилттай биелнэ гэж итгэж байгаагаа илэрхийллээ. Германыхан, ялангуяа Газрын дундад тэнгисийн районоос Өмнөд Герман руу бөөн хүчээр хийх дайралтад их эмзэг байна. Зөвлөлтийн нисэх хүчин, фронтын районд хийх газрын тулалдаанд бараг тэр аяараа оролцож буйг би ойлгож байгаа юм, гэвч зөвлөлтийн командлалаас нисэх хүчнийхээ зарим хэсгээд Зүүн Германыг бөмбөгдүүлбэл сайн байна. Тэгвэл бусад бүх фронтын байдалд их нөлөө үзүүлэх сэн билээ гэж Портал хэллээ.

	Эдгээр илтгэлийн талаар маршал Ворошилов ямар саналтай байна? гэж адмирал Леги асуув.

	— Юуны өмнө хоёр асуулт тавимаар байна гээд: Нэгдүгээрт, тээврийн ба десантын хэрэгслийн асуудал шийдвэрлэх талаар юу хийж байна вэ? Хоёрдугаарт, «Оверлорд» гэдэг байлдааны ажиллагааг тэргүүн зэргийн чухал гэж үзэж байна уу? Генерал Маршаллын илтгэлээс үзвэл «Овердлорыг» америкийнхан байлдааны гол ажиллагаа гэж үзэж байгаа юм байна. Гэвч генерал Брук Британийн ерөнхий штабын тэргүүний хувьд үүнийг нэг адил байлдааны гол ажиллагаа гэж үзэж байна уу, үгүй юү? Байлдааны энэ ажиллагааг Газрын дундад тэнгисийн районд буюу өөр нэг газар явуулах байлдааны ажиллагаагаар сольж болно гэж Брук үзэж байгаа юм биш биз дээ? гэж асуудаа.

	Эдгээр асуултыг эрс тавьсан нь танхим дотор байгсдын заримыг баахан сандраав. Генерал Брук уг асуултад хариу өгөхөөс бултрах гэсэн бололтой, өмнөө байсан бичиг цаасаа эргүүлэн эмхэлж эхэллээ. Генерал Маршалл үг хэлэх зөвшөөрөл аваад:

	— Америкийн Нэгдсэн Улсын тухайд гэвэл «Оверлорд» гэдэг байлдааны ажиллагааг эхлэхийн өмнө чухалчлагдах бэлтгэл ажлыг дуусгахын тулд бүх зүйлийг бид хийж ирсэн. Тухайлбал тус бүр 40 хүртэл танк тээвэрлэх чадалтай десантын ачааны хөлөг онгоцнуудыг бэлтгэж байна гэв.

	Генерал Маршаллыг сүүлчийнхээ өгүүлбэрийг дуусгах үед генерал Брук америкийн төлөөлөгчийн дараа үг хэлэх зөвшөөрөл авахыг хүсэж байгаагаа мэдэгдэн хуруугаа ёрдойлгон гар өргөлөө. Адмирал Леги зөвшөөрснөө мэдэгдэн толгой дохив:

	— Юуны өмнө «Оверлорд» гэдэг байлдааны ажиллагааг английнхан юу гэж үзэж байна вэ? гэсэн Маршал Ворошиловын асуултад хариу өгье. Английнхан байлдааны энэ ажиллагааг их ач холбогдолтой зүйл, дайны чухал хэсэг гэж үзэж байгаа юм. Гэвч Умард францын сайхан замыг ашиглан нөөц хүчээ зөөх бололцоог германыханд олгохгүй тийм тодорхой урьдчилсан нөхцөл байгаа цагт л амжилт олж болно...  гэж Брук хэллээ.

	Генерал Брук, английнхан «Оверлордыг» байлдааны гол ажиллагаа гэж үзэж байна уу, үгүй юу? гэсэн асуултад шууд хариулт өгөлгүйгээр ер нь британийн командлалын бодож байгаагаар Ла-Маншаар дамжуулан цэрэг буулгахад шаардагдах урьдчилсан нөхцөл 1944 онд байх тул байлдааны энэ ажиллагааг английнхан ирэх жилийн турш хэрэгжүүлэхээр бэлтгэж байгаа юм гэсэн үг яриа дэлгэж эхэллээ. Гэвч десантын хөлөг онгоцны асуудал их төвөгтэй байна, 1941 оны тавдугаар сарын 1-ний наана бэлэн болох гэвэл Газрын дундад тэнгис дэх десантын хөлөг онгоцныхоо гол олонхыг одоо шилжүүлэх хэрэгтэй юм. Тэгээд ийнхүү шилжүүлэхэд хүрвэл германы аль болохуйц олон дивизийг Италид байлдаанаар барьж саатуулахыг английнхны хүсэж байгаа үед тэндэх байлдааны ажиллагаа зогсох болно. Гэтэл тийм байлдаан зөвхөн оросын фронтоос германы хүчийг татахад төдийгүй, бас дараа «Оверлордыг» амжилтад хүргэхэд зайлшгүй чухал хэрэгтэй юм гэж Брук тэмдэглэхийн хамт ингээд л одоо «Оверлордын» бэлтгэлд бүх юмаа зориулж болохгүй болчхоод байна. Ингэхлээр Умард Францад цөмрөн орох боломж хэзээ гарахыг хэлэхэд бэрхтэй гэв.

	Түр зуурын хөвөгч боомт байгуулах ажил их төвөгтэй. Энэ талаар одоо туршилт хийж байна. Энэ ажил дээр бага зэрэг амжилт гарсан боловч зарим туршилт анх бодсон шиг тийм амжилттай болсонгүй. Яалаа ч гэсэн «Оверлорд» гэдэг байлдааны ажиллагааны амжилттай, амжилтгүй болох нь эдгээр боомт байгаа эсэхээс их хэмжээгээр шалтгаалах болно гэж генерал Брук үгийнхээ төгсгөлд хэллээ. Ийнхүү «Оверлордыг» цаг тухайд нь хэрэгжүүлэх явдлыг саатуулах гэж английнхны овоолон босгосон саадын дээр генерал Брук шинэ саадыг нэмэн босгов.

	Английн төлөөлөгчийн өгсөн тайлбарт Ворошилов сэтгэл ханаагүй учир түрүүчийн асуултаа давтаж:

	— Английнхан «Оверлордыг» байлдааны гол ажиллагаа гэж үзэж байгаа эсэхийг мэдмээр санагдаж байна гэж генерал Брукт хэллээ.

	Английн генерал шууд тавьсан асуултаас түрүүчийнхээ адил бултрахыг оролдон:

	— Ийм асуулт гарна гэж би мэдсэн юм. Умард ба Өмнөд Франц дахь байлдааны ажиллагааны аль алиныг бүтэмжгүй болоосой гэж би хүсэхгүй. Гэвч зарим нэг учир байдал тохиолдвол эдгээр байлдааны ажиллагаа бүтэмжгүй болно...  гэв.

	Ворошилов, английнхнаас тодорхой хариулт авч болохгүй нь ээ гэж мэдмэгц энэ асуудлын талаар зөвлөлтийнхний баримталсан саналыг ярьж эхлээд, Газрын дундад тэнгисийн район дахь байлдааны ажиллагааг зөвлөлтийн ерөнхий штаб хоёрдугаар зэргийн чанартай ажиллагаа гэж үзэж байна. «Оверлордыг» амжилтад хүргэхэд шийдвэрлэх ач холбогдолтой зөвхөн тийм байлдааны ажиллагааг Өмнөд Францад явуулах нь зүйтэй гэж тус бага хурлын өчигдрийн бүгд хуралдаан дээр зөвлөлтийн төлөөлөгчдийн тэргүүний хийсэн мэдэгдлийг дурдан санууллаа. Дайны туршлага, Умард Африкт англи-америкийн цэргийн олсон амжилт, Италид десант буулгах талаар явуулчхаад байгаа ажиллагаа, Германы эсрэг англи-америкийн нисэх хүчний дайралт, Америкийн Нэгдсэн Улс болон Нэгдсэн Вант Улсын цэргийн зохион байгуулалтын хэр хэмжээ, Америкийн Нэгдсэн Улсын хүчирхэг техник, холбоотны тэнгисийн хүч, ялангуяа Газрын дундад тэнгис дэх тэдний ноёрхол-энэ бүхэн нь хүсэх юм бол «Оверлордыг» амжилттай хэрэгжүүлж болно, зөвхөн хүсэл зориг хэрэгтэй гэдгийг харуулж байна гэж Ворошилов хэллээ.

	Цаашид, зөвлөлтийн талын санал бол Ла-Маншаар дамжуулан явуулах байлдааны ажиллагааг Францын өмнөд хэсгээс холбоотны цэргээр дэмжүүлье. Энэ зорилгоор Италийн дотор хориглолтод орж суларсан хүчийг Өмнөд Францад буулган, дайсныг хоёр талаас нь цохиж болох бөгөөд тийнхүү цэрэг буулгах явдлыг «Оверлорд» гэдэг байлдааны ажиллагаанаас хоёр-гурван сарын өмнө, эсхүл түүнтэй нэг зэрэг буюу тэр ч байтугай арай хожуу хэрэгжүүлж болно, тэгэхдээ заавал хэрэгжүүлэх хэрэгтэй юм гэж Ворошилов дурдан сануулав.

	Ворошилов яриагаа үргэлжлүүлэн:

	— Ла-Маншаар дамжуулан явуулах байлдааны ажиллагааг бид хөнгөн биш ажиллагаа гэж үзэж байна. Энэ ажиллагаа гол мөрөн гатлахаас илүү бэрхшээлтэй гэдгийг бид ойлгож байна. Гэлээ ч гэсэн Ла-Маншаар дамжуулан явуулах ажиллагааг ёстой сайн зохиовол амжилтад хүргэж болно гэж бид уулархаг баруун эргийг нь германыхны сайтар бэхэлсэн Днепр, Десна, Сож зэрэг мөрнийг гаталсан туршлагад тулгуурлан хэлж болох байна. Эдгээр мөрний баруун эрэгт германыхан орчин үеийн төмөр бетон бэхлэлт хийж, хүчит их буу олноор зоогоод, зүүн талын намхан эргийн гүн рүү хол буудаж, манай цэргийг дөтлүүлэхгүй байх бололцоотой байсан юм. Тэглээ ч гэсэн их буу, миномётын галыг бөөгнөрүүлж, нисэх онгоцоор хүчтэй дайралт хийснийхээ дараа манай цэрэг эдгээр голыг гаталж амжаад дайсныг бут цохисон юм. Энэ учраас сайн бэлтгэх, гол нь олигтой нисэх хүчээр бүрэн хангах юм бол «Оверлорд» гэдэг байлдааны ажиллагаа гүйцэд амжилттай болно гэж би бат итгэж байна. Холбоотны нисэх хүч газрын цэргийн байлдаж эхлэхээс өмнө агаарт бүрэн ноёрхсон байх ёстой... гэв.

	Генерал Брук Ворошиловт эвлэрэнгүй байдлаар хариу өгч ярихдаа, Газрын дундад тэнгис дэх байлдааны ажиллагааг англи-америкийнхан хоёрдугаар зэргийн ажиллагаа гэж үзэж байгаа юм. Гэвч энэ районд цэргийн томоохон хүч байгаа болохоор байлдааны гол ажиллагаандаа туслалцуулах байлдааны ажиллагааг тэр районд явуулж болох бөгөөд явуулах ч ёстой байна. Эдгээр ажиллагаа бол байлдааны бүх явцтай, тухайлбал Умард францад явуулах байлдааны амжилттай нягт холбоотой юм гэв.

	Цаашид Брук усан заагуудыг гатлах асуудалд яриагаа шилжүүлэн, Улаан Армийн гол мөрөн гатлахыг английнхан ихэд сонирхон ажиж ирсэн бөгөөд десантын ажиллагааны талаар оросууд үлэмж амжилт олсон гэж үзэж байна. Гэвч Ла-Маншаар дамжуулан явуулах байлдааны ажиллагаа тусгай хэрэгслээс гадна нарийвчлан боловсруулахыг шаардаж байгаа юм. Англи-америкийнхан бүх нарийвчийг нь хэдэн жилийн турш судалж ирлээ. Францын эрэг налуу, тэр хавиараа ус гүехэнтэй газар их байгаа нь бас нэлээд бэрхшээл учруулна. Энэ учраас хөлөг онгоц жинхэнэ эрэгт тулан очиж чадахгүй газар олон бий гэв.

	Генерал Маршалл ч бас Умард Францад цэрэг буулгахтай холбогдсон бэрхшээлийг анхааруулахын хамт Ла-Маншаар дамжуулан десант буулгах тухай Ворошиловын өөдрөг үгийг зөвшөөрөхгүй байгаагаа хэллээ. Тухайн үедээ би газраар байлдах ба гол мөрөн гатлах сургууль хийсэн хүн, гэвч далайг гатлах десантын ажиллагаатай тулгарахдаа дахин шинээр суралцах ёстой болсон юм. Гол мөрөн гатлах үедээ үзсэн хохирол зөвхөн бүтэмжгүй явдал байдаг бол далай гатлах десантын үед тохиолдсон бүтэмжгүй явдал нь сүйрэл мөн гэж Маршалл хэллээ.

	Маршаллын хэлснийг Ворошилов зөвшөөрсөнгүй. Ворошиловын бодож байгаагаар бол «Оверлорд» шиг байлдааны ажиллагаа явуулахад хамгийн гол нь зохион байгуулах, төлөвлөх, тактикийг бодож боловсруулахад орших, тактик нь тавьсан зорилттой тохирч байвал тэргүүний ангиудын бүтэмжгүй явдал ч сүйрэл биш, зөвхөн бүтэмжгүй явдал болох, нисэх хүчин агаарт ноёрхож чадаад дайсны их бууг бут ниргэсэн байх, их буугаар эрчимтэй галласны дараа зөвхөн тэргүүний ангиудыг явуулж, тэдгээрийн бэхжиж, амжилт олж эхэлсний дараа гол ангиудаа буулгасан байх ёстой байв.

	Дээрх ярианы дүнд хүн бүхэн өөрийнхөө бодлыг баримталсаар үлдэв. Гэвч цэргийн төлөөлөгчид зөвхөн десантын байлдааны ажиллагааны талаар эв зүйгээ ололцож чадаагүй юм биш ээ. Умард Францад хоёрдугаар фронт нээх хугацааны тухай илүү чухал асуудал шийдвэрлэгдээгүй үлдэв.

	Үүний дараа гурван гүрний төлөөлөгчдийн бүгд хуралдаан болоход цэргийн төлөөлөгчид нь сэтгэл тайтгаруулмаар юм илтгэж огт чадсангүй.

	 


СТАЛИНГРАДАД БЭЛЭГЛЭСЭН ВАНГИЙН ИЛД

	 

	Арван нэгдүгээр сарын 29-ний өдөр бага хурлын бүгд хуралдаан эхлэхээс өмнө хийсэн баяр ёслол нь нийтийн дайсны эсрэг тэмцэлд холбоотнуудын нэгдэлтэй байгааг үзүүлсэн зүйл боллоо. Энэ нь тэр үед юунаас ч илүү чухал байсан бөгөөд бага хурлын дээгүүр бөөгнөрсөн хар үүлийг арай сийрэг болгож, Гитлерийн эсрэг эвслийн өмнө нарийн төвөгтэй их зорилт зогссоор байгааг анхааруулан, гагцхүү харилцан зөвшөөрөлцсөн нэгдмэл ажиллагаагаар түүнийг шийдвэрлэж болно гэдгийг сануулсан зүйл болжээ.

	Тусгайлан хийлгэсэн илдийг VI ван болон английн ард түмний нэрийн өмнөөс Сталинградын иргэдэд гардуулан өгөх ёслол гойд ёсорхог болсон юм. Английн хамгийн туршлагатай удамт зэвсэгчдийн хийж бүтээсэн шигтгээ чимэг болсон хуй, хоёр гарын бариул бүхий гялалзсан том илд нь фашист араатны нурууг хугалсан хот-Сталинградын баатруудыг эрхэмлэн хүндэтгэсний бэлгэ тэмдэг болж байв.

	Ёслол эхлэхээс өнө урьд танхим дүүрэн хүн цугларсан байлаа. Гурван Их гүрний тэргүүн нарын орж ирэхээс өмнө төлөөлөгчдийн гишүүд бүгдээрээ, мөн Гитлерийн эвсэлд оролцсон гүрнүүдийн арми, флот, нисэх хүчний удирдагчид ирчихсэн байв.

	Сталин маршаллын погонтой цайвар бор китель цамц өмссөн байв. Черчилль тэр удаа бас л цэрэг маягийн хувцастай ирлээ. Английн ерөнхий сайд тэр өдрөөс хойш Тегеранд байх үеэр цэрэг маягийн хувцсаа тайлаагүй болохоор Сталиныг маршал хувцас өмссөн явдалд өвөрмөц байдлаар хариу болгосон гэж бүгдээрээ үзэж байсан билээ. Черчилль эхлээд судалтай хөх костюм өмсөж явснаа Сталиныг цэрэг маягийн хувцастай явахыг үзчихээд вант улсын агаарын цэргийн дээд офицерын бор цэнхэр өнгийн ёслолын хувцсыг авчирч өг гэж шаарджээ. Тэр хувцсыг нь илд гардуулах ёслол эхлэхээс өмнөхөн амжуулж авчирсан байлаа. Рузвельт урьдын адил энгийн хувцастай байв.

	Хүндэт харуул нь Улаан Арми болон британийн зэвсэгт хүчний офицеруудаас бүрдсэн байв. Зөвлөлтийн болон английн төрийн сүлд дууллыг найрал хөгжмийнхөн эгшиглүүлж дуусгамагц ёслолын нам гүм эхлээд, Черчиллийг ширээн дээр байсан том хар авдрын дэргэд аажуухан очиж, түүнийг нээхэд, хуйнд нь хийсэн илд хүрэн улаан хилэн дэрэн дээр оршиж байв. Черчилль түүнийг авч хоёр гараараа биеэсээ хөндий бариад, Сталинд хандаж:

	— Эрхэмсэг ноён ван VI Георг өөрийнх нь сонгон сайшаасан зургаар хийсэн энэ хүндэт илдийг Сталинград хотод дамжуулахаар танд гардуулан өгөөрэй гэж надад даалгасан юм. Энэ хүндэт илдийг уг удам нь олон жилийн турш илд хийсээр ирсэн английн уран чадвартнууд хийж бүтээв. Энэ илдийн ирэн талд: «Ван VI Георгоос Сталинградын иргэд-ган зүрхтнүүдэд английн ард түмний хүндэтгэлийн тэмдэг болгон барих бэлэг» гэсэн сийлбэртэй юм гэв.

	Черчилль урагшаа хэд алхаад, автоматаа урагш нь чиглүүлэн барьж зогссон зөвлөлтийн хүндэт харуулын өмнө байгаа Сталинд илдийг шилжүүлэн өглөө. Сталин илдийг хүлээн авмагц түүнийг хуйнаас нь сугалав. Илдийн ир хүйтэндүүхэн гялсхийлээ. Сталин түүнийг уруулдаа хүргэн үнсээд, гартаа барьсан хэвээрээ:

	Ван VI Георгоос бэлэг өгсөн явдалд Сталинградын иргэдийн нэрийн өмнөөс талархал илэрхийлье. Сталинградын иргэд энэ бэлгийг өндрөөр үнэлнэ байх. Тэдний талархлыг эрхэмсэг ноён ванд уламжилж өгнө үү гэж ноён ерөнхий сайд таныг гуйя...  гэв.

	Яриан түр зогсож, Сталин ширээг аяархан тойрч Рузвельтийн дэргэд очоод хүлээж авсан илдээ үзүүлэв. Тэр том илдийг Рузвельтийн анхааралтай үзэх зуур Черчилль барьж өгч байв. Ерөнхийлөгч илдэнд сийлсэн бичгийг хүнд сонсогдохоор уншаад:

	— Сталинградын иргэд үнэхээр ч ган зүрхтэн улс юм аа...  гэв.

	Илдийг Рузвельтийн буцааж өгөхөд Сталин түүнийг хуйлж, ширээний дэргэд авч очоод гэр дотор нь болгоомжтойхон хийж хавхыг нь хаангуутаа Ворошиловт шилжүүлэн өглөө. Тэр нь хүндэт харуул дагалдуулан уг илдийг зэргэлдээ өрөөнд оруулав...

	Тэнд байсан бүх хүн зургаа авхуулахаар зургаан цагаан багана бүхий саравчит тагтан дээр гарлаа. Салхигүй дулаан, намрын алтан өнгөт навч нарны гэрэлд гялтганаж байв. Сталин, Черчилль хоёрыг тагтны гол дунд зогсохлоор Рузвельтийг тэдний дэргэд тэрэгтэй нь авчрав. Гурван их гүрний тэргүүн нарт зориулж түшлэгтэй сандал гурвыг авчирч тавив. Тэр сандлуудын араар сайд, маршал, генерал, адмирал, элчин сайд нар зогслоо. Тэр өдөр фото зурагчид болон кино зурагчид их ажилтай байв. Тэд төлөөлөгчдийн урдуур хойгуур гүйж, нэг нэг бохис хийж, нэг нэг өлмий дээрээ өндийж, эвтэйхэн байр эрж энд тэнд нь гарч байлаа. Тэгсээр байтал дагалдан явагсдыг хажуу тийшээ гарахад саравчит тагт дээрээс хуралдааны танхим руу орох өндөр хаалганы өмнө гурван Их гүрний тэргүүн нар дангаараа үлдэж, тэрхэн зуур авхуулсан зураг нь дэлхий даяар тархаж, түүхт зүйл болсон билээ.

	 


ЕРӨНХИЙ КОМАНДЛАГЧИЙГ ЭРЦГЭЭСЭН НЬ

	 

	Вангийн илдийг Сталинградад зориулж гардуулсан ёслолын дараа эхэлсэн хуралдаан дээр түүнд оролцогсдын хөгжүүн санаа сэтгэл амархан сарниад, Европт хоёрдугаар фронт нээх тухай гол чухал асуудал шийдвэрлэгдээгүй хэвээр үлдлээ.

	Зөвлөлтийн төлөөлөгчдийн тэргүүн англи, америкийн төлөөлөгчдөд хандаж:

	— «Оверлорд» гэдэг байлдааны ажиллагааг командлах ерөнхий командлагчаар хэнийг томилохыг мэдэхийг би хүсэж байна, гэв.

	— Энэ асуудал хараахан шийдвэрлэгдээгүй байна гэж Рузвельт хэллээ.

	Тэгвэл «Оверлорд» гэдэг байлдааны ажиллагаа юу ч болохгүй дээ гэж Сталин бусдад дуулдтал бодворлосон байдлаар царайгаа барайлган хэлээд, «Оверлордыг» хэн бэлтгэж хэрэгжүүлэх нь мэдэгдээгүй байгаа бол «Оверлорд» гэдэг байлдааны ажиллагаа гэгч маань хоосон яриа юм шив дээ гэж нэмэв.

	Ширээний нөгөө талаар эвгүйрхлийн сүүдэр жирсхийж өнгөрөх шиг боллоо. Баахан нам гүм байсны дараа Рузвельт ам нээж:

	— «Оверлорд» гэдэг байлдааны ажиллагааг бэлтгэх хариуцлагыг английн генерал Морган хүлээнэ гэв.

	— Тэгвэл «Оверлорд» гэдэг байлдааны ажиллагааг хэрэгжүүлэх хариуцлагыг хэн хүлээх юм бэ? гэж зөвлөлтийн төлөөлөгч шалгаан асуулаа.

	— Энэ байлдааны ажиллагааг командлах ерөнхий командлагчаас бусад тус ажиллагааг хэрэгжүүлэхэд оролцох бүх хүнийг бид мэдэж байна гэж ерөнхийлөгч хэлэв.

	Ийм тайлбар уг асуудлыг шийдвэрлэж чадахгүй нь мэдээж. Зөвлөлтийн төлөөлөгчдийн тавьсан асуулт зарчмын чухал ач холбогдолтой байсан юм. Командлах даргагүйгээр, түүнийг хариуцсан цэргийн удирдагчгүйгээр бага, их ямар ч байлдааны ажиллагааг хэрэгжүүлж болохгүй шүү дээ. Хүнд техникээр зэвсэглэсэн үлэмж олон цэргийг Ла-Маншаар дамжуулан буулгах шиг ийм байлдааны ажиллагааг ерөнхий командлагчгүйгээр төлөвлөн хэрэгжүүлж бүр ч болохгүй.

	Энэ учраас ерөнхий командлагчийн тухай асуулт тавьснаар англи-америкийнхний санаа бодлын ул үндэсгүйг илрүүлсэн юм.

	Сталин үгээ үргэлжлүүлж:

	— Уг байлдааны ажиллагааг бэлэн болсон гэж генерал Морганыг хэлж байхад түүнийг хэрэгжүүлэхээр томилогдсон командлагч нь хараахан бэлэн болоогүй хэмээн үзэж мэдэх юм. Байлдааны ажиллагааг бэлтгэх ба хэрэгжүүлэх явдлын аль алиныг хариуцсан нэг хүн байх ёстой гэв.

	— Генерал Морганд урьдчилсан бэлтгэл ажил хийхийг даалгасан юм гэж Черчилль мэтгэн хэллээ.

	— Генерал Морганд хэн даалгасан юм бэ? гэж Сталин бушуухан асуув.

	— Генерал Морган тийм даалгаврыг Рузвельт бид хоёрын зөвшөөрснөөр англи-америкийнхний Нэгдсэн штабаас хэдэн сарын өмнө авсан юм гэж Черчилль хариуллаа. Америкийн болон английн штабтай хамтран «Оверлордын» бэлтгэл хийхийг генерал Морганд даалгасан боловч ерөнхий командлагчийг томилоогүй байна. «Оверлорд» гэдэг байлдааны ажиллагаанд цэргийг бөөгнөрүүлэх, хүчийг нь нөхөн нэмэгдүүлэх хариуцлагыг Америкийн Нэгдсэн Улс хүлээх болсны дээр цэргийн тоогоор давуу байх тул өөрийн хүчийг америкийн ерөнхий командлагчийн мэдэлд шилжүүлэн өгөхөд бэлэн байгаагаа Британийн засгийн газар илэрхийлсэн юм. Ерөнхий командлагчийг томилох тухай асуудлыг өнөөдрийнх шиг ийм өргөн хэмжээний хуралдаанаар шийдвэрлэж болохгүй. Энэ асуудлыг гурван гүрний тэргүүн нар өөрсдөө явцуу хүрээнд авч хэлэлцвэл таарна гэж Черчилль хэллээ.

	Черчиллийн ярьж байх зуур ерөнхийлөгч Рузвельт нэг цаасан дээр юм бичиж английн ерөнхий сайдад дамжуулан өглөө. Черчилль түүнийг түргэлэн уншаад:

	— Ерөнхий командлагчийг томилох тухай асуудлыг шийдвэрлэх явдал одоо энд бидний хийж байгаа хэлэлцээрээс шалтгаална гэж ерөнхийлөгч дөнгөж сая надад мэдэгдлээ, би ч үүнийг зөвшөөрч байна гэв.

	— Миний үгийг зөв ойлгоосой гэж би хүсэж байна. Ерөнхий командлагчийг томилоход оролцохыг оросынхон санаархаж байгаа юм биш ээ, харин ерөнхий командлагч хэн болохыг мэдэхийг бид хүсэж байна. Ерөнхий командлагчийг түргэн шиг томилж, «Оверлорд» гэдэг байлдааны ажиллагааг бэлтгэл хэрэгжүүлэх явдлыг түүнд хариуцуулаасай гэж бид хүсэж байна гэж Сталин тайлбарлан хэллээ.

	— Маршал Сталины хэлсэн зүйлийг би бүрэн зөвшөөрч байна гэж Черчилль бахдан хэлэв. 

	Уг асуудлыг хэлэлцэхэд оролцохыг зөвлөлтийн тал санаархахгүй байгаа нь түүний сэтгэлийг илт сэргээжээ. 

	— Ерөнхий командлагчийг хоёр долоо хоногийн дараа томилж, нэрийг нь мэдэгдье гэж намайг хэлбэл ерөнхийлөгч зөвшөөрнө байх гэж би бодож байна хэмээн Черчилль нэмж хэлэв.

	Маргааш өдөр нь Сталин, Черчилль хоёр уулзаж ярилцахдаа «Оверлордын» ерөнхий командлагчийн тухай асуудлыг дахин хөндлөө. Британийн ерөнхий сайд энэ томилолт амин чухал гэдгийг зөвшөөрөн, «Оверлордын» ерөнхий командлагч нь английн офицер байх ёстой гэсэн санааг наймдугаар сар хүртэл баримталж байсан боловч Рузвельт саяхан Квебект надтай уулзахдаа «Оверлордыг» америкийн офицер, Газрын дундад тэнгис дэх байлдааны ажиллагааг английн офицер командлах нь зүйтэй гэсэн шинэ санал дэвшүүлсэн юм. «Оверлорд» гэдэг байлдааны ажиллагааны эхлэхээс аваад америкийнхан тоогоор давуу байх бөгөөд цаашдаа улам давуу болох тул британийн засгийн газар энэ саналыг нь зөвшөөрсөн юм гэж хэллээ.

	— Энэ нь Газрын дундад тэнгист Эйзенхауэрын оронд английн командлагч томилогдоно гэсэн үг мөн үү? гэж Сталин асуув.

	Черчилль зөвшөөрсөн хариулт өгөөд, америкийнханаас өөрийнхөө командлагчийг томилохоор нь би Газрын дундад тэнгисийн районд британийн командлагчийг томилно гэв.

	— Америкийн командлагчийг томилох явдал саатаж байгаа нь дотоодынх нь бодолтой холбоотой бөгөөд Америкийн Нэгдсэн Улсын зарим өндөр тушаалтанд холбогдолтой юм...  гэсэн учиртай үгийг британийн ерөнхий сайд нэмж хэллээ.

	Черчиллийн тайлбарласан зүйлийн дөнгөж хагас нь үнэн байлаа. Учир нь ерөнхий командлагчийг томилох асуудал зөвхөн вашингтоны улс төрийн бодлоготны дунд төдийгүй, бас англи, америкийнхний хооронд зөрөлдөөн гаргажээ. Яагаад тэр вэ гэвэл Газрын дундад тэнгисийн ба Умард франц дахь байлдааны ажиллагааг нэг командлалын, тухайлбал америкийн командлалын дор нэгтгэх нь чухал гэсэн санал 1943 оны зуны эхээр Вашингтоныхны дунд бий болж эхэлсэн байна. Байлдааны бүх ажиллагааг командлах хүнийг мөн тэр үеэр төлөвлөжээ. Америкийн Нэгдсэн Улсын армийн штабын даргын тушаалтай байсан америкийн генерал Жорж Маршалл, тийм командлагч болох ёстой байв. Гэвч энэ хүний нэрийг дэвшүүлсэнтэй холбогдон зөрөлдөөн гарчээ. Генерал Маршалл шиг цэрэг, улс төрийн талаар ийм туршлагатай зүтгэлтний орыг Вашингтоноос олоход бэрхтэй гэж цэргийн доторх нөлөө бүхий этгээдүүд болон АНУ-ын конгрессын зарим томоохон зүтгэлтэн үздэг байжээ. Эднүүс Маршаллын Вашингтон дахь албан тушаалыг хэвээр үлдээх бололцоо өгөхүйц томьёолол олдож гэмээж нь түүнийг европ руу шилжүүлэхийг зөвшөөрч байжээ.

	Нөгөө талаас, генерал Маршаллыг ерөнхий командлагчийн тушаалд дэвшүүлсэн цагт л Газрын дундад тэнгисийн ба Өрнөд европын (энэ хоёр газрын) байлдааны ажиллагааг нэг хүний командлалын дор нэгтгэхийг английнхнаар зөвшөөрүүлж болно гэж ерөнхийлөгч Рузвельт болон түүний ойр шадрын хүмүүс бодож байсан ажээ. Рузвельт үүнийг маш чухал гэж үзэж байсан бөгөөд учир нь юуны өмнө Газрын дундад тэнгисийн зүүн хэсэгт өргөн хэмжээний байлдааны ажиллагаа өрнүүлэх гэсэн Черчиллийн хандлага тэр үеэр тов тодорхой болсон байлаа. Үүнтэй уялдан үүссэн дотоод улс төрийн нарийн төвөгтэй байдлын уршгаар ерөнхий командлагчаар томилох хүний тухай асуудал 1943 оны намрын саруудын турш шийдвэрлэгдээгүй үлдсэн байлаа.

	Гэхдээ америкийнхнаар толгойлуулсан ерөнхий командлал бий болгохыг британийн засгийн газраас эрс эсэргүүцсэн явдал уг хэргийг нэгэн адил хүндрүүлжээ. Маршаллыг томилох санааг лондоныхон дэмжсэн нь үнэн бөгөөд тэгэхдээ зөвхөн «Оверлордын» ерөнхий командлагчаар томилохыг зөвшөөрч байсан ажээ. Үүний дүнд хамтарсан командлал байгуулах тухай америкийн санаа Квебект бүрмөсөн хэрэгсэгдэхгүй болж, Газрын дундад тэнгист буй англи-америкийн цэргийн хүчийг, английн командлалаар удирдуулна гэж шийдсэний дараа ч гэсэн ерөнхий командлагч болох хүний тухай асуудлыг бүрмөсөн зөвшөөрөлцөж чадаагүй байв.

	Америкийнхан энэ асуудлын талаар Лондоныхны өмнө буулт хийгээд Газрын дундад тэнгисийн зүүн хэсгийн хувьд Черчиллийн төлөвлөгөөг хайхрахгүй өнгөрөөхөд бэлэн байгаагаа харуулжээ. Тэр төлөвлөгөө нь нэгдүгээрт, хоёрдугаар зэргийн чиглэлээр ажиллагаа явуулснаараа дайныг сунжруулах; хоёрдугаарт, зөвхөн фашизмын эсрэг биш, бас империализмын эсрэг шинж чанар бүхий партизаны хөдөлгөөн тэр үед өргөн дэлгэрсэн Балканд болон европын өмнө хэсэг даяар английн хяналт тогтоох зорилготой байлаа.

	Энэ бүх далд явууллага нь дайныг түргэн дуусгах зорилт, Зөвлөлт Холбоот Улсад дорвитой тусламж үзүүлэх явдал хоёрын аль алинтай ч нийцэхгүй байсан нь ойлгомжтой хэрэг.

	Тэгээд «Оверлордын» ерөнхий командлагч хэн болохыг Тегеранд байх үед хэлэлгүй өнгөрсөн билээ. Харин гурван гүрний удирдагчдын бага хурал төгссөнөөс хойш дөрвөн өдрийн дараа, ерөнхийлөгч Рузвельт «Оверлорд» гэдэг байлдааны ажиллагаанд оролцох англи-америкийн цэргийн дээд командлагчаар генерал Эйзенхауэрыг 1943 оны арван хоёрдугаар сарын 5-ны өдөр томилсон юм.

	 


БАЙДАЛ ХУРЦДАЖ БАЙВ

	 

	Бага хуралд оролцогсод «Оверлордын» сэдвээр дахин дахин ярилцсан боловч энэ нь Умарт францад цөмрөн орох хугацаа болон ээлж дарааллын тухай гол асуудалд тэднийг ганц ч алхам ойртуулсангүй. Гэтэл Газрын дундад тэнгист буюу Балканд явуулах өөр нэг байлдааны ажиллагаагаар «Оверлордыг» солих гэсэн оролдлогоо Черчилль орхихгүй байлаа. Английнхан Газрын дундад тэнгист нэлээд их цэрэгтэй байгаа болохоороо түүнийг ажиллагаагүй байлгах биш, харин бүтэн жилийн турш тэнд идэвхтэй тэмцэл хийхийг хүсэж байна гэж нэг бүгд хуралдаан дээр Черчилль дахин хэллээ.

	Иймээс энэ бүх асуудлыг болон Газрын дундад тэнгист буй зэвсэгт хүчнийг хамгийн сайн ашиглах талаар английнхны санал болгосон янз бүрийн бололцоог оросынхон хянаж үзээсэй гэж би хүсэж байна хэмээн Черчилль хэлэв. Өөрийнх нь үзэж байгаагаар нарийвчлан судалбал зохих хэд хэдэн асуудлыг Британийн ерөнхий сайд дэвшүүллээ.

	Нэгдүгээрт, Газрын дундад тэнгисийн хавьд буй цэргийг ашиглан «Оверлорд» гэдэг байлдааны ажиллагаанд ямар тусламж үзүүлж болох вэ гэсэн асуудал байна. Тэнд хоёр дивизийг зөөхөд хүрэлцэх тооны десантын хөлөг онгоцтой байхыг английнхан хүсэж байгаа юм. Тэгэхдээ дайсны цэргийг устгах зорилгоор Апеннины хойгийн дагуу англи-америкийн цэргийг хурдан урагш ахиулж болох билээ. Эдгээр хүчийг ашиглах өөр ч бололцоо бий. Турк улс дайнд оролцох юм бол Родос арлыг эзлэн авахад эдгээр хүч хүрэлцээтэй юм. Мөнхүү хүчийг ашиглах гурав дахь бололцоо бол үзсэн хохирлыг нь хасаад зургаан сарын дараа Өмнөд Францад ашиглан «Оверлорд» гэдэг байлдааны ажиллагааг дэмжих явдал мөн. Энэ бололцоонуудын аль нь ч харагдаж байгаа юм биш, харин хугацааны тухай асуудал гарч ирж байна. Энэ хоёр дивизийг ашиглах явдал дээрх гурван янзын байлдааны ажиллагааны алинд нь ч оролцлоо гэсэн «Оверлорд» гэдэг байлдааны ажиллагааг хойшлуулахгүйгээр буюу Энэтхэгийн далайн районоос десантын зарим хэрэгслийг авч хэрэглэхгүйгээр хэрэгжиж чадахгүй гэв.

	— Хоёрын нэгийг сонгох явдал бидний өмнө ингэж тулгараад байна гэж Черчилль гараа чанх өөд нь өргөж бахдан бархираад, чухам аль замыг сонгон авахыг шийдвэрлэхийн тулд стратегийн ерөнхий байдлын талаар маршал Сталины саналыг сонсмоор байна, учир нь манай холбоотон оросуудын байлдааны туршлага маш их гайхагдан биднийг зоригжуулж байгаа юм... гэв.

	Британийн төлөөлөгчдийн тэргүүн үгээ үргэлжлүүлэн: цэрэг дайны шинж чанартайгаасаа илүү улс төрийн шинж чанартай бас нэг асуудал байна. Энэ бол Балканы тухай асуудал. Тэнд германы 21 дивиз байгаагаас гадна гарнизоны цэрэг бий. Үүнээс германы 54 мянган цэрэг Эгейн арлууд дээр бөөгнөрчээ. Балканд бас болгарын 12-оос доошгүй дивиз бий гэв.

	Черчилль Балканд байгаа дайсны хүчний учир холбогдлыг дурдаад, Балканд хамгаалаад байх эрх ашиг ч нэр хүнд олох гэсэн эрмэлзэл ч Англид байхгүй, тус улс Балканд байгаа германы 21 дивизийг хөдөлгөлгүй барьж байх бололцооныхоо хэрээр устгахыг мэрийж байгаа юм гэж үнэмшүүлэхийг оролдов.

	— Бид орос холбоотонтойгоо эв нэгтэй ажиллахыг мэрийж байна гэж Черчилль батлан хэллээ.

	Ингэж батлан хэлсэн үг нь тийм ч их итгэмээр биш байсан. Энэ үгний нь хариуд: цэрэг дайны асуудлуудын дотроос «Оверлорд» гэдэг байлдааны ажиллагааг гол, шийдвэрлэх асуудал мөн гэж үзвэл зохино хэмээн зөвлөлтийн төлөөлөгч дахин хэллээ.

	Оросуудад тусламж хэрэгтэй байлгүй яах вэ. Хэрэв бидэнд туслах гэж байгаа бол төлөвлөсөн байлдааны ажиллагааг хэрэгжүүлэх учиртай хүмүүсээс тусламж авна, тэгэхдээ хүчтэй тусламж авна гэж бид бодож байгаа юм хэмээн Сталин үргэлжлүүлэн ярив.

	Юуны өмнө «Оверлорд» гэдэг байлдааны ажиллагааг хойшлуулахгүй, энэ ажиллагааг хэрэгжүүлэх цаад захын хугацаа тавдугаар сар хэвээр байх нь чухал. Бас францын өмнөд хэсэгт десант буулгаж «Оворлердыг» дэмжүүлэхээр төлөвлөх хэрэгтэй. Оросын төлөөлөгчдийн бодож байгаагаар энэ бүх асуудлыг Тегераны бага хурлын явц дундуур шийдвэрлэвэл дээр юм. Эдгээрийг шийдвэрлэхгүй байх шалтгаан бий гэж зөвлөлтийн тал үзэхгүй байна хэмээн зөвлөлтийн төлөөлөгч тэмдэглэв.

	Сталины үгийг анхааралтай сонсож байсан Рузвельт, би хугацааг их ач холбогдолтой гэж үзэж байна. «Оверлорд» гэдэг байлдааны ажиллагаа явуулахыг бүгдээрээ зөвшөөрч байгаа юм бол түүнийг хэрэгжүүлэх сар, өдрийн тухай хэлэлцэн тохиролцвол зохино гэв. Рузвельтийн бодож байгаагаар бол хоёр хувилбарын аль нэгийг сонгон авбал зохих, үүнд: нэг бол «Оверлордыг» тавдугаар сарын эхний долоон хоногийн дотор хэрэгжүүлэх, эсхүл энэ байлдааны ажиллагааг бага зэрэг хойшлуулах хэрэгтэй ажээ.

	«Оверлордыг» хойшлуулах нь десантын хэрэгсэл, нисэх онгоцыг хэрэглэх 1-2 удаагийн байлдааны ажиллагааг Газрын дундад тэнгист явуулах болсноор шаардагдаж мэднэ. Газрын дундад тэнгисийн зүүн хэсэгт байлдааны аялал хийж, түүнийхээ бүтэмжгүй болбол тийш нь нэмэлт материал болон цэрэг явуулах хэрэгтэй болно. Тэгвэл «Оверлордыг» хугацаанд нь хэрэгжүүлж амжихгүй. Энэ учраас манай штабууд, Балканд явуулах байлдааны ажиллагааны төлөвлөгөөг боловсруулахдаа «Оверлордод» саад учруулахгүйг бодолцох ёстой гэж америкийн ерөнхийлөгч ярилаа.

	— Зүйтэй гэж Сталин дэмжээд: — Болдог сон бол «Оверлорд» гэдэг байлдааны ажиллагааг тавдугаар сарын дотор, жишээлбэл тавдугаар сарын 10—15—20-ны үеэр хэрэгжүүлбэл сайн байна гэж нэмэн хэлэв.

	— Тийм үүрэг авч би чадахгүй гэж Черчилль хариуллаа.

	Сталин мөрөө хавчиж, ийм нөхцөлд яриа үргэлжлүүлэх нь бэрхтэй гэсэн ойлголт өглөө. Британийн ерөнхий сайдын бодлого түүнийг илт зэвүүцүүлэв. Гэвч Сталин биеэ барьж, юм ойлгож өгдөггүй сурагчдадаа асуудлын учир утгыг ойлгуулах гэсэн багш маягтай тайван байдлаар:

	— Черчиллийн өчигдөр хэлснээр «Оверлордыг» наймдугаар сард хэрэгжүүлэх гэвэл тэр үеийн цаг уурын байдал тохиромжгүй болохоор олигтой юм огт болохгүй. Дөрөв, тавдугаар сарууд «Оверлордод» хамгийн тохиромжтой үе юм гэв.

	Сталин зарим үед мэдээж тэсвэргүй, цухалтай байдаг, өчүүхэн төдий мэтгэхэд их ширүүн хариу өгдөг байсан бол Тегераны бага хурлын ажил үргэлжилсэн үеийн турш их тэвчээртэй байсан юм. Хамгийн ширүүн үеүдэд ч гэсэн эелдэг, тайван, тэвчээртэй байж билээ. Үүнээс үзэхэд амархан хилэгнэж, санамсаргүй юм хэлчихдэг, зарим үед биеэ барьж огт чадахгүй болдог Черчиллийг бодвол Сталин ашигтай зан чанараар давуу байлаа.

	Сталины ярианы тайван өнгө нь зохих нөлөөгөө үзүүлжээ.

	Черчилль эвлэрэнгүй байдлаар:

	— Та бидний санаа бодол төсөөлөгдөж болмоор байгаа шигээ тийм их зөрүү биш бололтой. «Оверлордыг» аль болохуйц богино хугацаанд хэрэгжүүлэхийн тулд британийн засгийн газрын эрх мэдлийн доторх бүх зүйлийг хийхэд би бэлэн байна. Гэвч Газрын дундад тэнгист буй олон бололцоог ашиглавал «Оверлордыг»

	2—3 сараар саатуулах учраас ач холбогдолгүй юм гээд тэдгээрийг ашиглах явдлыг нигүүлсэнгүй бишээр няцааж болно гэж би үзэхгүй. Бидний бодож байгаагаар британийн тэр олон цэрэг зургаан сарын турш ажиллагаагүй байх ёстой биш юм. Тэд дайсантай байлдах ёстой. Бид америк холбоотныхоо туслалцаатайгаар Италид буй германы дивизүүдийг устгана гэж найдаж байна. Италид идэвхгүй байхад хүрвэл тэнд явуулах бүх кампаниа гутаах учир бид тийнхүү идэвхгүй байж чадахгүй. Бид орос анд нартаа туслалцаа үзүүлэх ёстой...  гэв.

	Черчилль Газрын дундад тэнгис хавьд байлдааны ажиллагаа өрнүүлэх тухай сэдвээрээ ингэж дахин үг яриа дэлгэж, үүнийгээ Зөвлөлт Холбоот Улсад үзүүлэх хамгийн эрхэм тусламж мэтээр дүрслэв.

	— Черчиллийн хэлснээр бол та нар ажиллагаагүй бай гэж английнхнаас оросууд шаардсан болох нь ээ...  гэж Сталин энгүүхэн хэллээ.

	Черчилль энэ егөөтэй үгийг анзаараагүй дүр үзүүлэн, Итали болон Балканд германы аль болох олон дивизийг барин саатуулах нь чухал гэхээс гадна Итали дахь фронт дээр идэвхгүй байвал өөрийнхөө дивизүүдийг францад дахин шилжүүлж, «Оверлордод» хохирол учруулах бололцоог германыханд өгөх болно. Бүх нарийвчийг холбоотнуудтайгаа авч хэлэлцэхэд английнхан ямагт бэлэн байгаа юм, гэвч десантын хэрэгслийн тоо хэмжээнд хамаг учир бий.

	Эдгээр десантын хэрэгслийг Газрын дундад тэнгисийн районд буюу Энэтхэгийн далайд орхиж «Оверлордад» хохирол учруулбал «Оверлорд» болон Өмнөд Франц дахь байлдааны ажиллагааг амжилттай болгох баталгаа байхгүй болно гэж итгүүлэхийг оролдов.

	— Өмнөд Францад байлдааны ажиллагаа явуулахад десантын хэрэгсэл их олноор шаардагдана, үүнийг харгалзах хэрэгтэй гэж британийн ерөнхий сайд үгийнхээ төгсгөлд сүр бадруулан хэллээ.

	Ийм нөхцөлд асуудлыг цэргийн шинжлэн магадлагч нарын комиссоор цаашид хэлэлцүүлэх гэсэн санал нь уг хэргийг хэрэгсэхгүй болгож орхих зорилгоор хэрэглэсэн арга заль мэт үзэгдэж байв. Тэр үед гурван гүрний тэргүүн нар Тегераны бага хуралд тун бага цаг зарцуулах ёстой нь хүн бүхэнд тодорхой байсан шүү дээ.

	Энэ учраас шийдвэрлэгдээгүй асуудлуудыг хэлэлцүүлэхийг цэргийн комисст даалгая гэж Рузвельтийг дахин санал тавихлаар Сталин эрс шууд татгалзан:

	— Цэргийн комисс ерөөс хэрэггүй, бүх асуудлыг энд, зөвлөгөөнөөрөө шийдвэрлэж болох юм. Бид тодорхой хугацааны тухай, ерөнхий командлагчийн тухай, Өмнөд Францад туслах чанарын байлдааны ажиллагаа явуулах шаардлагын тухай асуудлыг шийдвэрлэх ёстой...  гэв.

	Тегеранд оросуудын байх хугацаа тун бага, Зөвлөлтийн төлөөлөгчид энд дахиад нэг өдөр-арван хоёрдугаар сарын нэгнийг өнгөрөөгөөд, мөн сарын хоёрын өдөр явах ёстой. Бага хурлын ажлыг 3—4 өдөрт багтаана гэж урьдаар ярилцан тохирсон шүү дээ гэж зөвлөлтийн төлөөлөгч нэмж хэллээ.

	Бүх асуудлыг цэргийн комисст шилжүүлэх гэж Рузвельт дахин зүтгэсэн боловч Сталин түүнийг нь үл зөвшөөрөн оросынхон германчууд руу цохилт хийхийн тулд «Оверлордыг» эхлэх сар, өдрийг мэдэхийг хүсэж байна гэж тайлбарлав.

	Цэргийн комиссын тухай ерөнхийлөгчийн саналыг Черчилль дэмжиж ярихдаа:

	— «Оверлорд» гэдэг байлдааны ажиллагааны хугацааг тогтоох тухай гэвэл, стратегийн асуудлыг цэргийн комиссаар судална гэж шийдэх юм бол...

	Зөвлөлтийн төлөөлөгч Черчиллийн үгийг шууд таслан:

	— Ямар ч судалгаа хийхийг бид шаардаагүй байна...  гэв.

	Рузвельт, байдал хурцдаж байгааг мэдээд ярианд яаравчлан оролцож:

	— Английнхан болон бидний хоорондын зөрөлдөөн их бишийг бид бүгд мэдэж байна. «Оверлордыг» эхлэх цагийг хойшлуулахаас би татгалзаж байгаа юм, гэтэл Черчилль Газрын дундад тэнгисийн байлдааны ажиллагаа чухал ач холбогдолтой гэж онцлон тэмдэглэж байна. Цэргийн комисс эдгээр асуудлын учрыг олох сон байгаа гэв.

	— Цэргийн төлөөлөгчдийг бодвол бид илүү эрхтэй учраас эдгээр асуудлыг өөрсдөө шийдвэрлэж чадна гэж Сталин цөхрөлтгүй давтан хэлээд, асууж болдог бол: та нар «Оверлорд» гэдэг байлдааны ажиллагаанд итгэж байна уу, эсхүл оросынхныг тайтгаруулах гэж түүний тухай ярьцгааж байна уу гэж английнхнаас асуумаар байна гэв.

	Черчилль бүүр ч тэвчээрээ алдаж:

	— Москвагийн бага хурлаас заасан болзол бэлхнээ хангагдах юм бол «Оверлордыг» эхлэхэд бид бололцоотой бүх хүчээ шилжүүлж германыхны эсрэг тавих үүрэгтэй байх болно гэж бултрамтгай хэллээ.

	Черчиллийн дурдсан болзлыг Тегераны уулзалтын өмнөхөн болсон гурван гүрний Москвагийн бага хурлаар тодорхойлсон юм. Тэд ямар тохиолд Ла-Маншаар дамжуулан цэрэг буулгавал амжилттай болохыг тодорхойлохдоо: цөмрөн орох үед францад германы хурдан хөдөлгөөнтэй дивиз 12-оос илүүгүй байх, германыхан 60 хоногийн турш цэргийн хүчээ нэмэгдүүлэхээр францад 15-аас илүү дивизийг шилжүүлэх бололцоогүй байх ёстой гэж заасан билээ.

	Черчилль эдгээр болзлыг дурдаж, тодорхой нөхцөл байдлын үед «Оверлорд» гэдэг байлдааны ажиллагаа ерөөс ч асуудалтай болж мэднэ гэсэн ойлголтыг өглөө. Үүний улмаас удаан цагаар шүүмжлэн ярилцсан «Оверлордын» асуудал дахиад мухардмал байдалд орж, хэлэлцээг үргэлжлүүлэх нь ерөөс ашиггүй юм шиг санагдмаар болсон байв.

	Сталин шаламгай босоод, Молотов Ворошилов хоёрт хандаж:

	— Явъя, энд хийгээд байх юм бидэнд байхгүй. Фронт дээр манайхны хийх ажил их байна...  гэв.

	Черчилль царайгаа улайлган сандал дээрээ холбилзон, «миний үгийг буруу ойлгожээ» гэж бувтнав.

	Рузвельт уг байдлыг яаж ийж намжаах санаатай:

	— Одоо бид их өлсчхөөд байна. Энэ учраас хуралдаанаа завсарлаад, маршал Сталинаас бидэнд барих гэж байгаа үдийн зоогт очицгооё гэсэн санал надад байна...  гэж эвлэрэнгүй байдлаар хэллээ.



	



	ЕРӨНХИЙЛӨГЧИД ЗОРИУЛСАН ЯРГАЙ ЗАГАС

	 

	Хуралдааны танхимтай залгаа зочлох жижиг өрөөнд есөн хүнд зориулж ширээ зассан байв. Гурван гүрний бяцхан далбаа ширээний цагаан бүтээлэг дээр хурц өнгөөр тодхон ялгарч харагдана. Хоолны хэрэгслийн завсраар улаан өнгийн лиш цэцэг салан байдлаар тарааж тавьсан байна. Намайг зочлох өрөөгөөр ороход хоол зөөгчдөөс өөр хүн тэнд байсангүй. Би ширээг тойрон явж, үдийн хоол зооглох хүмүүсийн нэр бүхий картыг хэрхэн тарааж тавьсныг шалгаж үзлээ. Сталины өмнөөс харж Америкийн Нэгдсэн Улсын ерөнхийлөгч суух ёстой. «Франклин Делано Рузвель» гэсэн орос, англи бичигтэй хатуу цагаан цаасан картыг дарсны нь аяга дээр тавьсан байв. Сталины баруун гар талд Черчилль, зүүн гар талд нь би (орчуулагчаар) суух, ерөнхийлөгчийн баруун гар талд Молотов миний өмнөөс харж суух, ерөнхийлөгчийн зүүн гар талд Чарльз Болен, Черчиллийн баруун гар талд хошууч Бирз, бусад суудалд Гарри Гопкинс, Антони Иден нар суух ёстой байлаа. Хүн бүрийн хоолны хэрэглэлийн дэргэд мөн л орос, англи хэлээр бичсэн карт хоолны жагсаалтын хамт байв. Хоолны нэр төрөл гэвэл, иймэрхүү тохиолд барьдаг ердийн хоол: янз бүрийн зууш, хар шөл, шарсан мах, пломбир, кофе, ундааны зүйлээс кавказын хуурай дарс, рашаан, нимбэгийн унд болон зөвлөлтийн шампан дарс байв. Хүн бүгд цуглаад, ширээний дэргэд хараахан суугаагүй байхад хоол зөөгчийг цагаан архи, коньяк, вермутээр дүүргэсэн олон хундага тосгуур дээр тавиад авчрахад, Сталин хундага өргөж, ерөөл тавив.

	Рузвельт кавказын дарсыг өндрөөр үнэлэхийн хамт Калифоринд хуурай дарс үйлдвэрлэж саяхан эхэллээ.

	АНУ-ыи Номхон дөлгөөн далайн эрэг хавийн нутгийн өмнөд хэсэгт дарсны үйлдвэрлэл түргэн хөгжиж байна. Кавказын зарим сортыг тэнд туршиж үзвэл зүгээр юм сан гэв. Сталин энэ санааг нь дэмжээд, кавказын төрөл бүрийн дарсны үйлдвэрлэлийн тоо баримтыг цээжээр тоочихын хамт Гүржийн янз бүрийн районы газрын хөрсний онцлогийн тухай дэлгэрэнгүй ярьж, «Хванчкара» дарс үйлдвэрлэдэг усан үзэм ургуулдаг нутгийн уур амьсгал, газрын хөрс маш өвөрмөц байдалтай учир хэчнээн туршилт хийж, чармайлт гаргалаа ч гэсэн ийм дарсыг өөр газар хийж чадаагүй байна гэж хэлэв.

	Надад коньяк хамгийн их тааламжтай. Армян маркийн коньякийг Англид нэвтрүүлэх талаар би олон сонирхолтой юм бодож байна гэж Черчилль хэллээ. Рузвельт нэлээд хөнгөн чанарын ундаанд дуртай юм гэж бид ярианаас мэдэж авсан. Түүнд зөвлөлтийн шампан дарс хамгийн их тааламжтай аж. Энэ гайхамшигт дарсыг Америкийн Нэгдсэн Улсад гаргахыг Зөвлөлт Холбоот Улс зөвшөөрөх бол уу гэж ерөнхийлөгчийг асуухад Сталин нааштай хариу өгөв. Сталины хэлснээр Зөвлөлт Холбоот Улсын шампан дарсны заводуудын хүч чадал нь тэр үед ч гэсэн дотоодын зах зээлийн эрэлтээс давуу байсан бөгөөд дайны дараа шампан дарсны үйлдвэрлэлийг нэлээд нэмэгдүүлж болох тул түүнийг АНУ зэрэг гадаад оронд их хэмжээгээр гарган худалдах бололцоо бий болох ёстой байв.

	Үдийн хоол зооглох явдал эрээгүй байдалтай болсон, гэвч миний хувьд тийм ч их бүтэмжтэй эхлээгүй юм. Ер нь албан ёсны яриа эхлэхийн өмнө би албаны гуанзанд бушуухан очиж хооллодог байлаа. Хүлээн авалт дээр хөгжүүн байдлаар үг солилцох явдал их гардаг, түүнийг үнэн зөв, түргэн орчуулах шаардлагатай байдгийг би өөрийн туршлагаас мэддэг байсан. Түүгээр ч барахгүй, чухал сэдвээр ярилцаж эхэлбэл нь түүний тэмдэглэлийг хийж амжсан байх хэрэгтэй. Хоолны нэрсийн жагсаалтад байсан юм бүхнийг хоол зөөгч тавагт хийж өгсөөр байдаг боловч тийм ширээний дэргэд суусан орчуулагч уг нөхцөлийн дундуур хооллоно гэж санашгүй хэрэг билээ. Ер нь авчирсан хоолоо ам хүрээгүй хэвээр нь буцааж аваачдаг байлаа.

	Тэр удаа бүгд хуралдаан удаан үргэлжилсэн учир хэлэлцээ хийж буй улсаа Сталины урьсан үдийн зоог барих хүртэл хэдхэн минут үлдсэн байв. Би тэр дөнгөж төгссөн ярианы утгыг товчоор тэмдэглэн бичих ёстой байлаа. Хөдөлшгүй баримталж ирсэн хатуу журам маань тийм байсан юм. Товчоор хэлбэл, би гуанзанд орж амжсангүй.

	Хүн бүрийг ширээний дэргэд суудлаа эзэлмэгц хөгжүүн яриа эхэллээ. Зуушийг буцааж аваачсаны дараа хар шөл хуушуурын хамт авчраад бас буцаав. Тэр үед би зай завсаргүй орчуулан, дэвтэртээ яаруу сандруу тэмдэглэгээ хийж байсан учир хоолонд ам хүрч амжсангүй. Тэгсээр байтал шарсан мах авчрахад нь би тэсэлгүй, түр зуурын завсар гарсныг ашиглан, том гэгчээр огтлоод амандаа хийчихлээ. Яг тэр үеэр Черчилль Сталинд хандаж нэг юм ярилаа. Түүнийг тэр дор нь орчуулах хэрэгтэй байв. Гэтэл би амаараа дүүрэн мах хийчхээд юм хэлж чадахгүй байлаа. Сталин юм асуусан байдлаар над руу харав. Би хавч шиг улаан болчхоод нэг ч үг хэлж чадахгүй, аман дахь махаа л залгих гэж оролдож байлаа. Мангуу юм шиг болчихсон над руу хүн бүрийг харахлаар би улам ч их эвгүйрхсэн байх. Улс аяархан инээлцэж байснаа бүр чангаар хөхрөлдөж билээ.

	Намайг бүдүүлэг алдаа хийсэн гэж мэргэжлийн орчуулагч бүр мэдэж байгаа вий. Надад чухал ажил даалгасан байтал би тэгж гэнэдсэн учир хариуцлага хүлээх ёстой байсан. Үүнийг би өөрөө сайн мэдэж байсан боловч энэ хэрэг тоглоом болоод өнгөрнө гэж найдсан юм. Гэвч миний энэ алдаанд Сталин их уурлаж, нүдээ гялалзуулан над руу тонгойгоод:

	— Хооллох газраа бас олжээ! Та энд орчуулах, ажил хийх ёстой шүү дээ. Амаараа дүүрэн юм чихчхээд сууж байх гэж ямар булай юм бэ!.. хэмээн дурамжхан бололтой хэллээ.

	Би хүч гаргаж байж, зажилж амжаагүй махаа бүхлээр нь залгичхаад Черчиллийн хэлсэн юмыг яаравчлан орчууллаа. Тэгээд би түүнээс өөр юу ч амссангүй, юм идэх дур ч хүрсэнгүй.

	Тэр үдийн зоогийн үеэр нарийн хоолны тухай сэдэвт их анхаарал тавьцгаав. Кавказын хоол ямар онцлогтой байдаг вэ гэж Рузвельтыг сонирхон асуухад, энэ талаар нарийн мэдлэгтэйгээ Сталин аргагүй харууллаа. Түрүүчийн өглөөний зоог дээр яргай загас Рузвельтэд их таашаагдсаныг Сталин дурдаад:

	— Би нэг загас энд авчрууллаа. Түүнийг ноён ерөнхийлөгч танд бэлэглэхийг хүсэж байна гэв.

	— Энэ чинь гайхамшигтай хэрэг ээ, таны ингэж санаа тавьсан явдалд сэтгэл уярч байна. Яргай загасыг магтсанаараа танд санамсаргүй түвэг учруулсан нь надад эвгүй байна...  гэж Рузвельт дуу алдан хэллээ.

	— Төвөг болсон юм огт байхгүй, харин ч танд зориулан түүнийг авчруулахад надад таатай байв гэж Сталин ярингуутаа над руу хандаж:

	— Өнөөдөр нисэх онгоцоор ирүүлсэн загасыг энд авчир гэж зэргэлдээ өрөөнд ороод хэлээч гэв.

	Намайг даалгавар биелүүлээд ширээний дэргэд буцаж ирэхэд, дайны дараа Америкийн Нэгдсэн Улс, Зөвлөлт Холбоот Улс хоёрын хооронд эдийн засгийн харилцаа хөгжүүлэх өргөн бололцоо нээгдэнэ гэж Рузвельт ярьж байлаа.

	— Энэ дайн Орос оронд асар их эвдрэл сүйдэл учрууллаа л даа. Маршал Сталин та сэргээн босгох их ажил хийх ёстой болно. Эдийн засгийн чадавх бүхий Америкийн Нэгдсэн Улс энэ ажил дээр ч танай оронд үлэмжхэн тусламж үзүүлж чадна. Хамтын хүчээр тэнхлэгийн гүрнүүдийг ялсны дараа бид Зөвлөлт Холбоот Улсад хэдэн миллиард долларын зээл олгож болох юм гэж би бодож байна. Үүнийг ерөнхий төлөвийн төдий зүйл гэж үзвэл зохих нь мэдээж. Энэ бүгдийг зохих хэмжээнд авч хэлэлцэх хэрэгтэй болно, гэвч энэ хэтийн төлөв ерөнхийдөө бүрэн бодитой зүйл гэж би үзэж байна хэмээн ерөнхийлөгч хэллээ.

	— Ноён ерөнхийлөгч, энэ саналыг чинь сонсоод би танд маш их талархаж байна. Манай ард түмэн их гачигдал зовлон үзэж байна. Дайснууд явсан газар нутагтаа хэчнээн их эвдрэл сүйдэл учруулсныг төсөөлөх нь танд бэрхтэй биз. Дайны улмаас учирсан хохирол маш их. Үзүүлэх тусламж нь хүлээн авч болохуйц болзолтой байвал Америкийн Нэгдсэн Улс шиг ийм баян орноос тусламж үзүүлэхэд бид зүй ёсоор баяр хүргэнэ гэж Сталин хэллээ.

	— Бид хэлэлцэн тохиролцож чадна гэж би итгэж байна. Юу ч болсон энэ тухай би өөрөө санаа тавина гэж Рузвельт хариулав.

	Яг тэр үеэр харуулын офицер орж ирээд, илгээмжийг энд оруулах уу хэмээн асууж зөвшөөрөл авмагц гарч явлаа.

	— Одоохон загас авчирна гэж Сталин хэлэв.

	Хүн бүхэн хаалга тийш эргэн харлаа. Удсан ч үгүй цэрэг хувцастай дөрвөн том залуу уртаараа хоёр метр, бүдүүнээрээ (диаметрээрээ) хагас метр загас дамнаад тэр хаалгаар орж ирлээ. Тэдний хойноос хоёр филипин тогооч, америкийн аюулаас хамгаалах албаны нэг ажилтан орсон. Тэр гайхамшигт загасыг Рузвельтийн дэргэд аваачихад ерөнхийлөгч түүнийг хэдэн минутын турш сонирхон үзлээ. Тэр үеэр: энэ загасыг яаж боловсруулсан бэ, ерөнхийлөгчийн эрүүл мэндэд хоргүй сайн хэвээр нь ямар нөхцөлд хэчнээн удаан хадгалж болох вэ гэж зөвлөлтийнхнөөс асууж өгнө үү хэмээн америкийн тагнуулч надаас гуйлаа. Хэлсэн бүхнийг тэмдэглэлийнхээ дэвтэрт бичиж аваад тагнуулчийг явахад, загас дамнасан улс ч хойноос нь гарсан. Загасны нь сүүл алхааны аяар хоёр тийшээ шарваад, салах ёс гүйцэтгэн даллаж байгаа мэт санагдаж билээ.

	Бүгдээрээ зэргэлдээ өрөөнд орж, тэнд авчирч өгсөн кофе уух зуураа Сталинград хотод өгүүлэхээр VI Георгийн илдийг гардуулсан өглөөний ёслолын тухай Черчилль дахин ярьж, британийн хааны энэ бэлэг нь байлдаан дундуур тогтсон англи-зөвлөлтийн найрамдлын бэлэг тэмдэг болж байна гэв.

	Черчилль цааш нь ярихдаа:

	— Сталинград хот өөрөө ч оросын ард түмний эрэлхэг зориг, тэсвэрийн бэлгэ тэмдэг болохын хамт бас хүний туйлын их зовлон зүдрэлийн бэлэг тэмдэг боллоо. Энэ бэлэг тэмдэг олон зууны турш хүний санаанд байх болно. Ижил мөрний дэргэд хийсэн ялалтын бүхий л сүр жавхлан, тэнд дүрэлзэн шатсан хядан сөнөөх дайны хамаг аймшгийн ул мөрийг нүдээрээ үзэж мэдэх боломжийг хойд үеийнхэнд олгох хэрэгтэй. Энэ домогт хотын эвдэрхий балгасыг тэр хэвээр нь байлгаад, дэргэд нь орчин үеийн шинэ хот байгуулбал их сайн сан. Тэгвэл Сталинградын эвдэрхий балгас нь Карфагены эвдэрхий балгасны адил хүний тэсвэр, зовлонгийн өвөрмөц хөшөө болж үүрд үлдэн, дэлхийн өнцөг булан бүрийн жуулчдын анхаарлыг татаж, ирээдүй үеийнхэнд сануулга болох билээ...  гэв.

	Черчиллийн гаргасан санааг Рузвельт таашааж, Сталинградын эвдэрхий балгасыг байгаа хэвээр үлдээж, үр удамдаа сургамж болговол зүгээр байна, гэвч энэ бол юуны өмнө оросуудын мэдэх хэрэг юм гэв.

	Хүн бүхэн Сталин руу харлаа. Тэр нь хөмсгөө зангидан, жижигхэн аяганаас кофе аажуухан сорж байснаа бяцхан ширээн дээр аягаа яаралгүйхэн тавиад, дэргэдээ байсан «Герцоговины флор» гэсэн бичиг бүхий хайрцагтай тамхи авч асаангуутаа нэг сорж, суунагласан нарийхан утаа гаргаад:

	— Сталинградын эвдэрхий балгасыг музей байдалтай хэвээр үлдээх нь зүйтэй гэж би бодохгүй байна. Энэ хотыг шинээр босгоно. Харин бид энэ хотын нэг хэсэг: хороолол буюу хэд хэдэн байшинг Эх орны аугаа их дайны тухай дурсгал болгон хэвээр үлдээж магадгүй. Энэ хот Галт гарди шиг нурам дотроос сүндэрлэн босно. Энэ нь аяндаа үхлийг ялсан амьдралын ялалтын тухай дурсгалын хөшөө болно...  гэв.

	Удсан ч үгүй Рузвельт ядарлаа гээд байр луугаа яваад өглөө. Түүний хойноос бусад америк хүн явж, Сталин, Молотов, Черчилль, Иден хийгээд орчуулагчаар ажилласан хошууч Бирз бид хоёр үлдэн кофе ууж, Черчиллийн залсан янжуур татацгааж байв. Дайны хэтийн төлөвийг дахин ярилцаж, Гитлерийг үг дуугүй бууж өгөхөд хүргэж болох хугацааг барагцаалан бодоцгоож байлаа. Черчилль: 

	— Холбоотнууд удахгүй ялна гэж би бат итгэж байна гээд: — Бурхан бидний талд гэж би боддог. Юу ч гэсэн түүнийг өөрсдийгөө үнэнч холбоотон болгохоор хэрэгтэй бүхнийг би хийлээ...  гэж хэлэв.

	Сталин толгойгоо өргөж, Черчилль рүү зальтай маягаар харж:

	— Тэгвэл шуламс миний талд байна биз дээ. Учир нь шуламс бол коммунист юм гэж хүн бүр мэднэ. Харин бурхан бол сааргүй сайн чанарын консерватор юм...  гэж хэллээ.

	 


БРИТАНИЙН ЕРӨНХИЙ САЙД ӨӨРИЙГӨӨ ЗӨВТГӨХ ГЭЖ ОРОЛДОВ

	 

	Дараагийн өдөр арван хоёр цаг өнгөрмөгц Черчилль үг хэлэх зөвшөөрөл авч ярихдаа: өөрийгөө хагас америк гаралтай хүн гэж дурдаад, би америкийнханд их дуртай байдаг юм. Энэ учраас миний одоо хэлэх гэж буй зүйлийг сонсоод америкийнхныг доромжлох гэсэн оролдлого гэж ойлгож болохгүй. Гэвч хоёулхан байж ярилцсан дээр гэж бодмоор зарим юм байдаг. Нэгдүгээрт, Газрын дундад тэнгист буй британийн зэвсэгт хүчний тоо тэнд байгаа америкийн хүчний тооноос нэлээд давуу гэж ойлгох хэрэгтэй. Барагцаалбал 5:1 буюу 4:1-ийн харьцаатай байна. Үүний улмаас Газрын дундад тэнгист байгаа британийн лут армийг ажиллагаагүй зүгээр байлгахгүй сэн гэдэг онцгой ашиг сонирхол английн засгийн газарт бий гэв.

	— Уг байдлаас болоод «Оверлорд» гэдэг байлдааны ажиллагааг эхлэх хугацаа, Газрын дундад тэнгист явуулах байлдааны ажиллагаа хоёрын аль нэгийг урьдал болгох ёстой болоод байна. Гэвч уг хэрэг үүгээр төгсөж байгаа юм биш. Ирэх оны гуравдугаар сард английнхнаар Бенгалийн буланд десант буулгуулан байлдуулахыг америкийнхан хүсэж байна гэж Черчилль үргэлжлүүлэн ярилаа.

	Энэтхэгийн далайн районд нэг десант буулгах ажиллагааны тухай урьд өдөр нь цухас дурдсан зүйлийнхээ учир утгыг Черчилль ингэж ойлгуулав. Чухам тэр нь «Оверлордыг» цаг тухайд нь эхлэн явуулахад тухайн үед саад болж байгаа юм шиг боллоо. Черчилль цааш нь ярихдаа Бенгалийн буланд байлдааны ажиллагаа явуулахад би нэг ч их дуртай биш. Тэнд болон Газрын дундад тэнгист байлдааны ажиллагаа явуулахаар десант буулгах хэрэгсэл хүрэлцээтэй байгаа бол уг хэрэг өөр байх сан. Тийм байсан бол «Оверлордын» хугацааг хэвээр үлдээгээд, миний хүссэн зүйлийг ч, америкийнхны мэрийж байгаа зүйлийг ч хэрэгжүүлж болох юм сан гэв. Черчилль, Бенгалийн буланд десант буулгах уу, эсхүл Умард Францад цэрэг буулгах хугацааг хэвээр байлгах уу гэдэг асуудал бол Газрын Дундад тэнгис дэх байлдааны ажиллагаа «Оверлорд» хоёрын алиныг урьдал болгох вэ гэдэг асуудлаас одоогийн нөхцөлд илүү хурцаар тавигдаж байна гэж итгүүлэхийг оролдов.

	Өчигдөр америкийнхны дэргэд болсон маргааны учир утгыг маршал Сталинд тодорхой болгохын тулд энэ бүхнийг би ярилаа гэж Черчилль хэллээ.

	— «Оверлорд» гэдэг байлдааны ажиллагаанд намайг багаар анхаарал тавьж байна гэж маршал Сталин бодож магадгүй. Тэгвэл буруу. Десантын хөлөг онгоцны асуудалд болон Энэтхэгийн тэнгист явуулах байлдааны ажиллагаанд хэтэрхий их анхаарал тавьдаг америкийнхны бодлогод хамаг учир байгаа юм...  гэж британийн ерөнхий сайд хэллээ.

	Зөвлөлтийн төлөөлөгч Черчиллийн тайлбарлахыг анхааралтай сонсоод, түүнийг нарийвчлан мэдэх гэлгүй, «Оверлордыг» эхлэх цагийг дахин хойшлуулаад байвал ноцтой хор уршиг тохиолдож мэднэ гэж британийн ерөнхий сайдад анхааруулав.

	— Умард францад десант буулгана гэж Улаан Арми найдаж байгаа. Энэ байлдааны ажиллагаа тавдугаар сард хэрэгжихгүй бол, ерөөсөө хэрэгжихгүй болно гэж би сэтгэл зовж байна, учир нь хэдэн сар болмогц цаг уурын байдал муудаад, буулгасан цэргийнхээ хэрэгцээт зүйлийг зохих ёсоор нийлүүлж чадахгүйд хүрнэ. Энэ байлдааны ажиллагаа хэрэгжихгүй бол ихээр урам тасраах, санаа сэтгэлийг муудуулах болно гэдгийг би урьдаас анхааруулан хэлэх ёстой. Энэ байлдааны ажиллагааг явуулахгүй бол ганцаардлын улмаас тун базаахгүй сэтгэл төрж мэднэ. Энэ учраас «Оверлорд» гэдэг байлдааны ажиллагаа хэрэгжих эсэхийг мэдэхийг бид хүсэж байгаа юм. Хэрэв хэрэгжихгүй юм бол би үүнийг эртхэн мэдэж аваад, ийм байлдааны ажиллагаа байхгүйн улмаас тодорхой санаа сэтгэл, бий болох явдлыг саатуулах ёстой. Энэ бол хамгийн чухал асуудал юм.

	Ийм их ноцтой зүйлийг анхааруулж хэлсээр байтал британийн ерөнхий сайд энэ удаа ч гэсэн шууд хариу өгөхөөс зайлсхийв. Англи-америкийн цэргийг буулгах үед дайсан тогтоосон тооноос илүү цэрэгтэй байж чадахгүй юм гэмээж нь уг байлдааны ажиллагааг явуулж болох юм гэж дахин хэлсэн төдийгөөр Черчилль үгээ хязгаарлав.

	— Би цэрэг буулгах ажиллагаанаас айж байгаа юм биш, буулгаснаас хойш гуч дөчин хоногийн дараа болох зүйлээс айж байгаа юм гэж Черчилль хэллээ.

	Зөвлөлтийн төлөөлөгч хариуд нь: Умард Францад десант буулгамагц Улаан Арми ч давшилт хийж эхэлнэ. Цэргийг тав буюу зургаадугаар сард буулгана гэж лавтай мэдвэл оросынхон дайсан руу нэг биш, хэд хэдэн цохилт хийхээр бэлтгэж болох юм. Одоохондоо ямар байдалтай байна вэ гэвэл, германыхан цэргээ Зүүн фронт руу шилжүүлж байна. Өрнөд талаас тэдэнд ноцтой аюул тулгараагүй цагт шилжүүлсээр байх болно гэв.

	Сталин үгээ үргэлжлүүлж, германы хилд бидний ойртохоос немцүүд их айдаг. Өөрсдөөс нь биднийг тусгаарлах Ла-Манш ч байхгүй, тэнгис ч байхгүй гэдгийг тэд мэдэж байгаа юм. Дорно зүгээс Германд хүрч очих бололцоо байна. Үүний зэрэгцээ баруун талд Ла-Манш өөрсдийг нь хамгаалж байгаагийн дээр Германы нутагт хүрэхийн наана францын нутгийг туулах ёстой болно гэж германыхан мэдэж байгаа юм. Германыхан цэргээ баруун тийш нь шилжүүлэхийг зүрхлэхгүй, ялангуяа Улаан Армийг давшиж байгаа цагт зүрхлэхгүй, «Оверлордыг» эхэлж Холбоотнуудын зүгээс туслах юм бол Улаан Арми давших болно гэв.

	Англи-америкийнхан цэргээ амжилттай буулгалаа ч гэсэн Германы нутаг дэвсгэрт хүрэхээсээ наана маш их зүйлийг хийх ёстой болно, холбоотнууд хэтэрхий их удаашраад байвал зөвлөлтийн цэрэг германы нутаг дэвсгэрт түрүүлж орно гэсэн битүү сануулга энэ үгэнд тодорхой агуулагдаж байлаа.

	Энэ нь Черчилльд мэдэгдэхүйц сэтгэгдэл төрүүлжээ. Ерөнхий сайд та «Оверлордыг» эхлэх хугацааг хэлж өгөхгүй юу гэж Сталиныг дахин асуухад, Черчилль бултрах гэж оролдохоо болиод, өглөөний зоог дээр ерөнхийлөгчийн хамт хариуг нь өгье, тэр бид хоёр тэнд арай хожуу очно гэж төлөв байдлаар хэллээ.

	 


ДӨРӨВДҮГЭЭР БҮЛЭГ

	 

	ТЕГЕРАНЫ ШИЙДВЭР БА «ЦИЦЕРОН»

	 

	Гурван гүрний тэргүүн нарыг өглөөний зоогт цугласан үед Рузвельт мэдэгдэхүйц сайхан ааштай, инээмсэглэсэн царай гаргаад нэг л баяр ёслолын байдалтай байлаа. Ерөнхийлөгч цугларагсдад хандаж:

	— «Ноёд оо, би маршал Сталины сонорт таатай нэг сонин хүргэхийг хүсэж байна. Учир юу вэ гэвэл, өнөөдөр нэгдсэн штабууд британийн ерөнхий сайд, америкийн ерөнхийлөгчийн оролцоотойгоор дор дурдсан санал батлав: «Оверлорд» гэдэг байлдааны ажиллагааг 1944 оны тавдугаар сард явуулахаар төлөвлөв. Үүнийг Өмнөд Францад буулгах десантын тусламжтайгаар хэрэгжүүлнэ. Энэ туслах чанарын байлдааны ажиллагааны хүч нь тэр үед бэлэн байх десантын хэрэгслийн тооноос шалтгаална» гэж зориуд цог жавхлантай байдлаар хэллээ.

	Энэ мэдэгдлийг зөвлөлтийн төлөөлөгчид гаднаа тайван байдалтай хүлээн авав. Гэвч зөвлөлтийн төлөөлөгчдийн их шургуу шаардаж байсан хариуг яваа яваандаа авсан учир бидний сэтгэлд дор бүрнээ далдуур гүн их догдолж байгаа шиг надад санагдаж билээ. Энэ үүргийг хэрэгжүүлэх хүртэл бас л их зай байсан боловч ийм хариу хүлээн авсан явдал нь манай ард түмний үүрсэн асар их дарамтын заримыг хөнгөлөн, фашизмын эсрэг тэмцэгчдэд шинэ эрчим хүч нэмэн өгч байгаа юм шиг санагдаж байв. Би санаа сэтгэлийн өрнөлтөд автагдан, алга ташчих шахаад, арай чамай биеэ барьж билээ. Сталины сэтгэл догдолж байгааг түүнийг ер бусын баргар царай, бага зэрэг тонгойсхийж: «Энэ шийдвэрт би сэтгэл ханалаа...» гэж хэлэхэд нь улам бүдэг сонсогдсон дуу хоолой нь илчилж байв.

	Хүн бүхэн хэдэн минутын турш чимээгүй байлаа. Тэгээд уг байлдааны ажиллагааг эхлэх нарийн тодорхой хугацаа нь сарны үеллээс шалтгаална байх гэж Черчилль хэллээ. Нарийн тодорхой хугацаа хэлж өг гэж би шаардахгүй, маневр хийхэд тавдугаар сарын дотор нэг хоёр долоон хоног хэрэгтэй байж бололгүй яах вэ гээд:

	— Францад десант буулгаж эхлэх үеэр германыхан руу хүчтэй цохилт хийхээр оросынхон бэлтгэнэ гэдгийг Черчилль, Рузвельт хоёрт хэлэхийг би хүсэж байна гэж хэллээ.

	Рузвельт, ийм шийдвэр гаргасан гэж зөвлөлт засгийн газарт талархал илэрхийлээд, энэ нь цэргээ өрнөд зүг рүү шилжүүлэх боломжийг германыханд өгөхгүй байх болно гэж тэмдэглэв.

	Умард Францад хоёрдугаар фронт нээх тухай асуудлыг Тегераны бага хурлаар хэлэлцэх явдал ингэж төгссөн билээ.

	Тэр удаа англи-америкийнхны авсан үүрэг бас дахин өөрчлөгдөж, «Оверлордыг» 1944 оны тавдугаар сард биш, зургаадугаар сарын 6-нд эхэлснийг хэн бүхэн мэднэ шүү дээ. Хэрэв зөвлөлтийн цэрэг байлдааны ажиллагааг амжилттай явуулан, гитлерчүүдийг баруун тийш нь улам эрчимтэй түрж, Германы нутаг дэвсгэрт ойртож очоогүй сэн бол уг хугацааг бүүр ч удаанаар хойшлуулж мэдэх байлаа. Англи-америкийнхан хождож магадгүй гэж айсан учир эцсийн эцэст цөмрөн орж билээ.

	«Оверлордын» тухай асуудал шийдвэрлэсний дараа бага хуралд оролцогсод хэлэлцэн тохиролцсон зүйлээ маш нууц байлгах асуудалд ихээхэн анхаарал тавьсан юм. Яалаа ч гэсэн Холбоотны хийж буй бэлтгэлийг төмөр замаар яваа галт тэрэгний олшрол, усан замын боомтууд дахь идэвхжил зэргээс дайсан удахгүй илрүүлэн мэднэ гэж Черчилль хэллээ.

	— Шуудай дотор шөвөг нууж болохгүйн адил байлдааны томоохон ажиллагааг нууж чадахгүй байх гэж Сталин хэлэв.

	Черчилль үүнийг зөвшөөрсөн боловч холбоотны цэргийн штабууд энэ бэлтгэл ажлыг далдлан дайсныг төөрөгдөлд оруулахыг бодох хэрэгтэй гэв.

	Сталин үүнтэй холбогдуулан зөвлөлтийн талын туршлагыг ярьж, иймэрхүү тохиолд бид танк, нисэх онгоцны үлгэр загвар хийх, нисэх онгоцны хуурамч буудал байгуулаад, уг загваруудыг тракторын туслалцаатай хөдөлгөн явуулдаг. Дайсны тагнуул энэ хөдөлгөөнийг холоос хараад, өөрийнхөө командлалд илтгэнэ. Тэгэхлээр чухам энэ хэсгээр дайрах бэлтгэл хийж байна гэж германчууд боддог юм. Зарим газар 5-8 мянган танкны загвар, хоёр мянга хүртэл нисэх онгоцны загвар хийж, нисэх онгоцны хуурамч буудал олныг байгуулдаг. Түүнээс гадна радиогийн туслалцаатайгаар дайсныг хуурдаг юм. Давшилт хийхээр төлөвлөөгүй газартаа радио станцуудаар бие биеийг нь дуудуулдаг. Түүнийг тэмдэглэж авсан дайсан, чухам энд л цэргийн том нэгдэл анги байна гэж боддог. Дайсны нисэх онгоцнууд зарим үед үнэндээ юу ч байхгүй хоосон газрыг өдөр шөнөгүй бөмбөгдөнө. Үүний зэрэгцээ үнэхээр давшилт хийх гэж бэлтгэж буй газрыг нам тайван байлгадаг юм. Тээврийн бүх ажлыг шөнийн цагаар хийдэг юм гэж хэллээ.

	Черчилль энэ тайлбарыг сонсоод:

	— Дайны үед үнэн зүйл маш их үнэ цэнтэй байдаг болохоор түүнийг худал хуурмагийн талын бие хамгаалагчид хамгаалж байх ёстой гэж сүржин маягаар хэллээ.

	Цааш нь:

	— Юу ч боллоо гэсэн дайсныг төөрөгдөлд оруулах арга хэмжээ авах болно... гэж ажил хэрэгч байдлаар нэмэн хэлэв.

	Тегеранд гаргасан шийдвэрийг мэдэх хүний тоог аль болохоор хязгаарлах ёстойн дээр мэдээ тарах бололцоог арилгах зорилгоор нэмэлт арга хэмжээ авна гэж бага хуралд оролцогсод ярилцан тохирсон билээ.

	Зөвлөлтийн талаас тийм арга хэмжээг авсан. Тэр ч байтугай сүүлчийн ярианы агуулгыг ердийн байдлаар хэлж бичүүлэхгүй, цөмрөн орох нарийн тодорхой хугацааны тухай болон бусад шийдвэрийн тухай гараар тэмдэглэн бичээд дараа Москва очсон хойноо тэмдэглэгээг ёсчлон хийх хэрэгтэй гэж бидэнд даалгасан юм. Бид болгоомжилж, Тегераны шийдвэрийн тухай тэмдэглэсэн зүйлээ дипломат шууданд өгч байлаа. Тэдгээрийг тусгай том хар дугтуй, брезентэн шуудайнд хийж, лацдан тамгалаад, зэвсэглэсэн шуудан зөөгчдөөр Москвад хүргүүлдэг байжээ. Бодвол, англи-америкийнхан ч иймэрхүү арга хэмжээ авдаг байсан биз. Гэлээ ч гэсэн Тегераны бага хурлын нэн чухал шийдвэрийг дайсанд мэдэгдэхгүй нууц байлгаж чадаагүй билээ.

	Антони Иден Тегеранаас Лондонд буцаж очоод, бага хурлын шийдвэрийг Анкара хотод суугаа британийн элчин сайд сэр Нэтчбэлл-Хьюжессенд тодорхой танилцуулсан бөгөөд энэ нь дайны дараа илэрхий болсон юм. Нууц түлхүүрээр бичсэн цахилгаан утсанд нь Туркт хамаатай учраас зүй ёсны гэмээр мэдээ төдийгүй, бас «Оверлордын» хугацаа зэрэг чухал асуудалд холбогдолтой мэдээ сэлт орсон байлаа. Энэ бүх мэдээ нь германы хөлсний тагнуул төлөөлөгч бөгөөд Сэр Хьюгийн үйлчлэгч Эльяс Базнаар дамжин гитлерчүүдийн гарт оржээ. Базна нь гитлерийн нууц алба-СС-ийнхэнд чухал материал элбэгээр өгсөн учир «Цицерон» гэдэг нууц нэр олж британийн элчин сайдад очсон нууц мэдээний гэрэл зургийг тогтмол авч, Анкара хот дахь СС-ийн тагнуул төлөөлөгч Мойзишт шилжүүлэн өгдөг байжээ. Сэр Хью хачин амарлингуй байдал гаргаж бичиг баримт агуулсан жижигхэн хар чемоданаа унтдаг өрөөндөө байн байн харах эзэнгүй орхидог байжээ. Энэ учраас нууц цахилгаан мэдээ «Цицероны» гарт амархан ордог байсан ажээ.

	Мойзиш 1950 онд хэвлүүлэн гаргасан өөрийнхөө дурсал бичигт өгүүлэхдээ: би «Цицероноос» хүлээн авсан гэрэл зургийн хальсыг угааж бүтэн шөнийг зургийн лабораторид өнгөрөөж байтлаа Каирын хийгээд Тегераны бага хурлын протокол өөрийн минь гарт байгааг олж үзсэн юм гэжээ. Э. Базна ч түүнээс арай сүүлд хэвлүүлсэн номдоо мөн тэр тухай дурдаж: «Английнхан, америкийнхан хийгээд оросуудын яах санаатай байгааг» германыханд зориулж миний зургийг нь авсан бичиг баримтаас мэдэж болох байсан юм гэж бичжээ.

	Дайны үеэр Туркт германы элчин сайд байсан фон Папен бичихдээ:

	«Цицероны» мэдээ хоёр шалтгаанаар маш үнэтэй зүйл байсан юм. Тегераны бага хурлаас гаргасан шийдвэрийн товчийг английн элчин сайдад илгээсэн байлаа. Энэ нь Германы ялагдсаны дараах түүний улс төрийн эрхийн байдлын талаар холбоотнуудын агуулж буй санааг илрүүлэн, «тэдний хооронд ямар зөрөлдөөн гарсныг бидэнд харуулсан юм. Гэвч түүний өгсөн мэдээний улам илүү чухал зүйл нь юуны өмнө дайсны байлдааны төлөвлөгөөний тухай нарийн тодорхой мэдээ баримтыг бидний мэдэлд өгсөн явдал мөн» гэжээ.

	Гэтэл энэ үнэлж баршгүй мэдээг нацистуудын толгойлогчид гүйцэд ашиглаагүй юм. Нэг талаас төөрөлдүүлэх зорилгоор энэ бичиг баримтыг английнхан шургуулсан байж юу магад гэж нацистууд сэжиглэсээр байсан. Нөгөө талаар, тэд «Цицероноос» хүлээн авсан мэдээнийхээ ач холбогдлыг ойлгосон боловч тэр мэдээг өгсөн уг сурвалжийг илрүүлчих вий гэж болгоомжлоод түүнийг мэддэг хүний тоог олшруулахаас айж байлаа. Энэ учраас вермахтын удирдлага нь өөрсдийн байлдааны төлөвлөгөөг боловсруулахдаа уг бичиг баримтыг огт ашиглаагүй гэмээр байх бөгөөд түүнийг огт мэдээгүй ч байж болох юм. Яалаа ч гэсэн 1944 оны зургаадугаар сарын 6-ны өглөө үүр цайх үеэр Нормандид англи-америкийнхны цөмрөн орсон явдал германы цэргийн командлалын хувьд огт санамсаргүй хэрэг болжээ.

	Энэ байлдааны ажиллагааны улмаас «Цицерон» ч баяжсангүй: өгсөн мэдээнийхээ хариуд гитлерчүүдээс авсан 300 мянган стерлингийн фунт нь хуурамч зүйл байжээ.

	Мойзишийн дурсал бичиг хэвлэгдэн гарсны дараа дайны үеэр Анкара дахь британийн элчин сайдын яамнаас маш нууц мэдээ германыхны гарт шилжсэн тухай английн парламентад асуулга хийжээ. Төлөөлөгчдийн танхимын 1950 оны аравдугаар сарын 18-ны өдрийн хуралдааны тухай хийсэн тэмдэглэлд бичсэн зүйлийг дурдвал:

	«Оверлорд» гэдэг байлдааны ажиллагаанд холбогдол бүхий бичиг баримт зэрэг маш нууц бичиг баримтыг Туркт суугаа манай элчин сайдын яамнаас хулгайлан германыханд шилжүүлэн өгсөн тухай мэдээний талаар ноён Шеперд гадаад явдлын яамны сайдаас лавлан асуув. Энэ хэргийн талаар мөрдөж шалгах ажил хийсэн үү, хийсэн бол түүний үр дүн юу болсон бэ, ийм явдал дахин гаргуулахгүйн тулд ямар арга хэмжээ авсан бэ? гэж ноён Шеперд асуулаа. Бевин сайд1 хариулахдаа:

	Дайны үеэр Их Британийн элчин сайдын яамнаас ямар ч бичиг баримтыг хулгайлсан явдал үнэн хэрэг дээрээ байхгүй. Гэвч элчин сайдын үйлчлэгч онцгой чухал хэдэн нууц бичиг баримтын зургийг тус элчин сайдын яамнаа авч, хальсыг германыханд худалдсан явдал уг хэргийг мөрдөн шалгахад илэрлээ. Хэрэв нууц бичиг баримтыг хадгалах талаар дагаж шийтгүүлсэн дүрмийг элчин сайд сахиж биелүүлсэн бол тэр хүн тийм хэрэг үйлдэж чадахгүй байсан юм. Энэ тохиолдлын дараа уг явдалд холбогдол бүхий хүнд шинэ заавар явуулахын зэрэгцээ үүнийг дахин гаргуулахгүй байх зорилгоор өөр арга хэмжээ авсан юм гэв.

	Энэ асуудлын талаар Мойзишийн номд дурдсан тэр мэдэгдэл, манай нийгмийн дотор санаа сэтгэл зовох явдлыг ихээр гаргалаа. Хэрэв «Оверлорд» гэдэг байлдааны ажиллагаанд холбогдолтой төлөвлөгөөг үнэн хэрэг дээрээ хулгайд алдаагүй юм бол гадаад явдлын яамнаас уг мэдэгдлийг няцаасан зүйлийг нийтлүүлээгүйн учир юу вэ? гэж Шеперд хэллээ.

	Ноён Бевин бичиг баримтуудыг хулгайд алдаагүй гэж дахин онцлон тэмдэглээд, тэдгээрийн гэрэл зургийг авчихсан байлаа, энэ нь эцсийн эцэст ялгаагүй зүйл гэв. Тегераны бага хурлын чухал шийдвэрүүдийг оролцуулсан маш нууц бичиг баримтуудыг гитлерчүүдийн авсныг Лондоныхон ингэж албан ёсоор батлан хэллээ.

	 


ТУРКИЙН АСУУДАЛ

	 

	Холбоотны талд зогсож, дайнд оролцох санааг Турк улсад яаж төрүүлэх вэ гэдэг асуудлыг Черчилль арван нэгдүгээр сарын 28-ны өдөр Тегераны бага хурлын анхдугаар бүгд хуралдаан дээр тавьсан юм.

	Британийн ерөнхий сайдын бодлоор Турк улс дайнд оролцвол Дарданелл болон Босфороор дайран гарах зам харилцаа нээж, Зөвлөлт Холбоот Улсад нийлүүлэх зүйлийг Хар тэнгисээр дамжуулан тээвэрлэх бололцоо өгөхөөс гадна бас нийтийн дайсны эсрэг тэмцэлд Туркийн нисэх онгоцны буудлыг ашиглах боломж гарах ёстой байв.

	Черчилль үгээ үргэлжлүүлж:

	— Англи-америкийнхан одоо хүртэл Оросын умард боомтуудад хамгаалалттай цуваа дөнгөж дөрвийг явуулаад байна. Цэргийн материал ачсан ачааны хөлөг онгоцны цуваануудыг хамгаалж явах цэргийн хөлөг онгоц хүрэлцээгүй учир уг ажилд саад болж байна. Гэвч Хар тэнгисээр явах зам нээгдвэл Оросын өмнөд боомтуудад ачааг тогтмол хүргэх боломж гарна. Туркийг дайнд оролцвол нь гаргах агаарын цэргийн хүчнээсээ гадна туркийн районд байлдааны ажиллагаа явуулахаар хоёр гурваас илүүгүй дивиз гаргана гэж бид бодож байна... гэв.

	Сталин яг тэр үеэр Черчиллийн үгийг тасалж, тэр хамгаалалттай цуваанууд чинь зам зуур дайсантай тулгаралгүй, хохирол үзэлгүй явж хүрсэн юм гэв.

	Черчилль энэ үгийг огт анзааралгүй, өөрийнх нь бодлоор Туркийн асуудалтай холбоотойгоор авч хэлэлцвэл зохих доорх хэдэн асуудал дэвшүүлж:

	— Туркийг бид ямар аргаар дайнд оролцуулж чадах вэ? Тэр юу хийх ёстой вэ? Болгар улс руу довтолж, Германд дайн зарлах уу? Турк улс давших байлдаан хийх ёстой юу эсхүл Фраки руу урагш ахих уу? Болгарыг туркийн дарлалаас оросууд чөлөөлсөн гэдгийг одоо хүртэл санасаар яваа болгаруудын талаар баримтлах оросуудын бодлого ямар байх вэ? Энэ нь дайнаас гарах арга замыг хийж эхлээд байгаа румынүүдэд ямар нөлөө үзүүлэх вэ? Энэ нь бас Унгарт яаж нөлөөлөх бол? Энэ бүхний үр дүнд олон орны дунд улс төрийн том өөрчлөлт гарахгүй байгаа? гэв.

	Черчилль тэнд байгаа хүмүүст эдгээр асуултыг тавиад, нэг учиртай баахан чимээгүй болж, хүн бүхнийг харж үзсэнээ юм зажилж байгаа мэтээр уруулаа хөдөлгөн:

	— Энэ бүхэн бол манай орос анд нарын мэдээж тусгай бодолтой байгаа асуудал юм гэсэн өгүүлбэрээр үгээ төгсгөлөө.

	Түүний дараа зарим нэгэн өөр асуудал хэлэлцээд арай сүүлчээр:

	— Турк улсыг дайнд оролцвол яах гэж бодож байна вэ? гэж Сталиныг Черчиллиэс асуухлаар туркийн асуудлыг дахин ярилцлаа.

	— Туркийн баруун эргийн дагуу дахь арлуудыг эзлэн авахад хоёр-гурван дивизээс илүүгүй хүч хэрэгтэй болно гэж болох байна. Тэгвэл нийлүүлэх ачаа бүхий хөлөг онгоцнууд Туркт ч, Хар тэнгист ч очиж чадна. Гэвч бид эхлээд туркт 20 эскадрил  болон агаарын дайснаас хамгаалах хэдэн хороо явуулна. Ингэлээ гэхэд бусад байлдааны ажиллагаанд хохирол учрахгүй гэж Черчилль хэллээ.

	Зөвлөлт засгийн газрын тэргүүн энэ тайлбарыг сонсоод, Туркийг холбоотны талд татан оролцуулах хэтийн төлөв байна гэдэгт эргэлзэж байгаагаа хэлэв.

	— Турк улс бидэнд яаж ч хавчигдлаа гэсэн дайнд оролцохгүй. Миний бодол ийм байна гэж Сталин хэллээ.

	— Туркийг дайнд оролцуулах сонирхол Зөвлөлт засгийн газарт их бий гэж бид ойлгож байна. Түүнийг тийнхүү дайнд оролцуулж бид чадахгүй ч байж мэднэ, гэвч энэ талаар бололцоотой бүхнийг бид хийх ёстой гэж Черчилль санаагаа тодруулан ярилаа.

	— Тийм ээ, Туркийг дайнд оролцуулахыг бид оролдох ёстой. Турк дайнд оролцвол сайн юм сан гэж Сталин зөвшөөрөн хэллээ.

	Туркийн тухай асуудлыг цэргийн мэргэжилтнүүдээр хэлэлцүүлэх юм биш үү? гэж британийн ерөнхий сайдын асуухад, Сталин татгалзаж:

	— Энэ бол улс төрийн ч асуудал юм, цэргийн ч асуудал юм. Турк улс Их Британийн холбоотон бөгөөд Зөвлөлт Холбоот Улс, Америкийн Нэгдсэн Улс хоёртой найрсаг харилцаатай байна. Ноцтой уршиг тарьж мэдэх яриаг Туркээс бидэнтэй болон Германтай хийхийг нь болиулах хэрэгтэй гэв.

	Туркийн асуудлын талаар АНУ-ын баримталсан бодлогыг урьд нь хэлээгүй байсан Рузвельт үг хэлэх зөвшөөрөл авч:

	— Би Туркийг дайнд оролцуулах саналтай байгаа юм, гэвч туркийн ерөнхийлөгчийн оронд би байсан бол дайнд оролцохдоо «Оверлорд» гэдэг байлдааны ажиллагаанд хохирол учруулмаар үнэ шаардах сан гэж хэллээ.

	Юу ч гэсэн Туркийг байлдуулах гэж оролдоод үзэх хэрэгтэй, түүний олон дивиз цэрэг ямар ч үүрэг гүйцэтгэхгүй зүгээр байна гэж Сталин хэлэв.

	Дээр өгүүлсэн цэргийн шинжлэн магадлагч нарын арван нэгдүгээр сарын 29-ний өдрийн зөвлөгөөнөөр Туркийн тухай асуудлыг бас л хөндсөн юм. Английн генерал Брук байлдааны байдлын тухай англи-америкийнхны төсөөллөөр илтгэхдээ, улс төрийн бодлыг орхиод, дан ганц цэргийн талын санаа бодлыг авч үзлээ ч гэсэн Туркийг дайнд оролцуулах нь холбоотонд ихээхэн давуу талыг өгөх учраас тун хүсүүштэй зүйл юм. Энэ нь Дарданеллээр дамжин гарах усан зам нээх тул Румын, Болгар хоёрыг дайнаас гаргахад их ач холбогдолтой болно. Түүнээс гадна, англи-америкийнхан Хар тэнгисээр Зөвлөлт Холбоот Улстай харилцаа тогтоож, энэ замаар Орос оронд юм нийлүүлэх боломжтой болно. Бас Туркт нисэх онгоцны бааз байгуулбал германы объектууд, тухайлбал германыханд чухал шаардлагатай Румыний нефтийн эх булаг руу дайралт хийх бололцоо холбоотонд гарна.

	Ачааг Хар тэнгисээр тээдэг болбол замын уртын хэмжээ хорогдож, хөлөг онгоцны зарим нь сулрах бөгөөд Родос арлаас эхлэн туркийн баруун эрэг хавийн хэдэн арлыг эзлэн авбал Хар тэнгист орох зам нээхэд хангалттай болно гэж хэллээ. Брукийн бодлоор энэ нь тийм бэрхшээлтэй байлдаан биш учраас их хүч ашиглах шаардлага гарахгүй ажээ. Британийн генерал цааш нь тайлбарлан ярихдаа, Газрын Дундад тэнгист английн десантын тусгай хөлөг онгоцнууд бий. Энэ байлдаанд тэдгээрийг ашиглаж болох юм гэв. Черчиллийн баримталсан үндсэн чиг шугамын дагуу Брук тэмдэглэж ярихдаа зөвхөн «Оверлорд» гэдэг байлдааны ажиллагааг хойшлуулбал энэ төлөвлөгөөг хэрэгжүүлж болно гэв.

	Туркийг дайнд нэн даруй оролцуулах сонирхол зөвлөлтийн талд байгааг английнхан мэдээд, энэ асуудлыг шийдвэрлэх болзол болгож Умард Францад цөмрөн орох цагийг хойшлуулах гэж оролдлоо. Цэргийн шинжлэн магадлагч нарын зөвлөгөөнд оролцсон зөвлөлтийн төлөөлөгч маршал Ворошилов энэ оролдлогыг зүй ёсоор эрс шууд эсэргүүцсэн юм.

	Бага хуралд оролцогсод Туркийн тухай асуудлыг хоёрдугаар бүгд хуралдаанаараа дахин авч хэлэлцлээ. Сэнхрүүлэх буюу албадах аргаар анкарагийнхныг энэ оны дотор христосын төрсөн өдрөөс наана дайнд оролцуулах хариуцлагыг Англи улс Туркийн холбоотны хувьд өөртөө авч байна гэж Черчилль хэллээ.

	Черчилль цааш нь ярихдаа: Хэрэв бидэнтэй нийлэх буюу удирдах ролийг өөртөө авахыг ерөнхийлөгч хүсэх юм бол английнхан бид түүнийг зөвшөөрнө. Гэхдээ маршал Сталины туслалцаа бидэнд хэрэгтэй. Дайнд оролцох тухай саналыг Турк улс хүлээж авахгүй бол энэ нь Туркт ноцтой уршиг татаж мэдэхээс гадна Босфор болон Дарданеллын талаар түүний эдлэх эрхэнд нөлөөлнө гэж Туркт урьдчилан анхааруулахад Британийн засгийн газар бэлэн байна гэдгийг би түүний өмнөөс хэлж болно.

	Би түрүүн гол төлөв улс төрийн чанартай хэдэн асуулт тавьсан билээ. Тухайлбал Болгарын талаар зөвлөлт засгийн газар юу бодож байгааг мэдэхийг хүсэж байна. Туркээс Германд дайн зарлахаар Болгар улс Турк руу довтолбол Болгарыг өөрийн дайсан гэж үзэж байна хэмээн зөвлөлт засгийн газраас болгаруудад мэдэгдэх үү? гэв. Энэ нь Черчиллийн бодлоор Болгарт асар их нөлөө үзүүлэх ёстой байв.

	Британийн болон зөвлөлтийн гадаад явдлын яамны сайд хийгээд Америкийн Нэгдсэн Улсын ерөнхийлөгчийн төлөөлөгч нар энэ ба бусад улс төрийн асуудлыг судалж, Туркийг дайнд яаж оролцуулах вэ, түүний үр дүн ямар болох вэ гэсэн асуудлаар зөвлөмж гаргаж ирүүлбэл зүйтэй байна гэсэн санал английн ерөнхий сайд тавилаа.

	Тэгээд Черчилль түүний үр дүн шийдвэрлэх чанартай биш юм гэхэд лут их байх болно гэж би бодож байна. Туркээс Германд дайн зарлавал германы ард түмэнд хүчтэй цохилт болно. Хэрэв тохироо байдлыг чадамгай ашиглавал Болгарыг ч төвийг сахисан байдалд оруулж болно. Балканы бусад улсын тухайд гэвэл, Румын улс хэнд бууж өгөх вэ гэж одоо бодолхийлж эхлээд, Унгар улс бас сандарч байна хэмээн тэр дорхноо нэмэн хэлэв.

	— Нэг үгээр хэлбэл холбоотнуудын хадаж эхлэх цаг нь боллоо гэж Черчилль дүгнэн хэллээ.

	Черчилль Туркийг дайнд оролцуулах хэтийн төлөвийн тухай цааш нь ярихдаа, хэрэв анкарагийнхныг дайнд оролцохоор шийдэх юм бол юуны өмнө Анатоли дахь туркийн нисэх онгоцны баазуудыг ашиглах, Родос арлыг эзлэн авах хэрэгтэй. Энэ зорилгоор байлдааны ажиллагаа явуулахад дайран довтлох ганцхан дивиз хангалттай. Родос арлыг болон туркийн баазуудыг гартаа оруулсан хойноо Эгейн тэнгисийн бусад арлаас германы гарнизоныг хөөн зайлуулж, Дарданеллээр дамжин явах зам нээж болно гэв.

	— Хэрэв Турк улс дайнд оролцохгүй бол тэглээ гээд зовних юм бидэнд байхгүй, би ч Родос болон Эгейн тэнгисийн арлуудыг эзлэн авах цэрэг гаргаж өгнө үү гэсэн хүсэлт тавихгүй. Тийм болохоор Герман ч гэсэн тухайн районд урьдын адил ноёрхсоор байгаа учир зовнихгүй. Би энэ асуудлыг гайгүй сайн хэлэлцэх саналтай байна. Турк улс дайнд оролцохгүй бол бид их бүтэмжгүй байдалд орно. Түүнээс гадна Туркийг дайнд оролцвол нь Египетэд байгаа цэрэг болон нисэх онгоцыг аль болохоор түргэн ашиглах хэрэгтэй гэж би үзэж байна хэмээн Черчилль хэллээ.

	Британийн ерөнхий сайдын илэрхийлсэн санаа бодлыг онцын санал шүүмжлэлгүйгээр анхааралдаа авцгаав.

	Туркийн тухай сэдвээр бүүр бага хурлын сүүлчийн өдөр, арван хоёрдугаар сарын 1-нд, төлөөлөгчдийн тэргүүн нар болон тэдний шадар туслагч нарын оролцсон өглөөний зоогийн үеэр эргэж ярилцсан юм.

	Хүн бүхэн ширээний дэргэд суудлаа эзэлж, ерөнхий чанарын хэдэн үг солилцсоны дараа Туркийн асуудалтай холбогдуулан зарим нэг санал илэрхийлмээр байна гэж Гарри Гопкинс хэллээ. Дайнд оролцоно уу гэж Туркийг урих асуудал бол Их Британи, Америкийн Нэгдсэн Улс хоёроос Турк улс ямар дэмжлэг авч болох вэ гэдэг асуудалтай холбоотой юм. Түүнээс гадна Туркийг дайнд оролцуулах явдлыг холбоотнуудын ерөнхий стратегитай зохицуулах нь чухал гэж Гопкинс хэлэв.

	Рузвельт ярианд оролцож:

	— Өөрөөр хэлбэл, та нар Туркийг дэмжих юм уу гэж Иненю биднээс асууна. Энэ асуудлыг судалж үзэх хэрэгтэй гэж би бодож байна гэв.

	Черчилль Туркт туслуулахаар 20—30 эскадрил, хоёр-гурван дивиз цэрэг өгнө гэж амласан шүү дээ гэж зөвлөлтийн төлөөлөгч санууллаа.

	Туркийг дайнд орвол хоёр-гурван дивиз гаргаж өгнө гэж түрүүчийн нэг хуралдаан дээр үнэхээр ярьж байсан английн ерөнхий сайд яагаа юм, энэ удаа түүнийгээ мэлзлээ.

	Черчилль мэтгэж ярихдаа:

	— Хоёр-гурван дивиз өгөхийг бид зөвшөөрөөгүй юм.

	Египетэд манай 17 эскадрил бий. Англи-америкийн командлал тэдгээрийг одоо ашиглахгүй байна. Хэрэв Турк улсыг дайнд оролцвол батлан хамгаалах зорилгоор тэр эскадрилуудыг ашиглаж болно. Түүнээс гадна агаарын дайснаас хамгаалах гурван хороог Туркт өгөхийг Англи улс зөвшөөрсөн. Английнхаас Туркт амласан зүйл энэ л байна. Английнхан Туркт цэрэг өгнө гэж амлаагүй юм. Туркчүүд өөрсдөө 50 дивизтэй тэдгээр нь байлдагч сайтай боловч орчин үеийн зэвсэггүй юм. Маршал Сталины хэлсэн хоёр-гурван дивизийн тухай гэвэл, эдгээр дивизийг британийн засгийн газар Туркт туслуулахаар биш, харин Туркийг дайнд оролцох юм бол Эгейн тэнгисийн арлуудыг эзлэх зорилгоор гаргасан юм гэв.

	Черчиллийг дуугай болж, хантаазныхаа халааснаас эрж байж янжуур гаргаж, эвтэйхэн тайраад татахыг завдан байхад нь Рузвельт түүнд хандаж:

	— Родосын эсрэг байлдааны ажиллагаа нь десантын хэрэгслийг олноор шаардах нь лавтай шүү дээ гэв.

	— Энэ байлдааны ажиллагаа нь Газрын дундад тэнгист байгаагаас илүүгүй десантын хэрэгсэл шаардана гэж британийн ерөнхийлөгч тамхи асаах зуураа хариуллаа.

	Рузвельт цааш нь ярихдаа:

	— Италид явуулах байлдааны ажиллагаанд болон «Оверлордыг» Англид бэлтгэхэд хийгээд Энэтхэгийн далай дахь ажиллагаанд шаардагдах десантын хэрэгслийн тооны талаар америкийн штаб судалгаа хийгээгүй учир надад бэрхшээл тохиолдож байна. Энэ учраас Туркт амлах талаар би болгоомжлох ёстой боллоо. Энэ амлалт маань бидний өчигдрийн хэлэлцээрийг биелүүлэхэд саад болчих вий гэж би сэтгэл зовж байна хэмээн Рузвельт нэг учиртай хэллээ. Тэгэхдээ хэлэлцээр гэж Умард болон Өмнөд Францад цэрэг буулгах хугацааны тухай түүний өмнөхөн харилцан зөвшөөрөлцсөн шийдвэрийг хэлжээ.

	Сталин Туркийн асуудлыг цаашид хэлэлцээд байвал «Оверлордын» талаар тусгүй маргаан дахиад гарах, түүнийг хэрэгжүүлэх хугацааг дахин өөрчлөх оролдлого гарах магадгүй гэж бодоод, санал шүүмжлэлээ хязгаарлах санал тавьж:

	— Энэ асуудлыг хэлэлцэж дуусгасан гэж би бодож байна гэв.

	Гэтэл Черчилль энэ санал тавихыг нь сонсоогүй юм уу эсхүл сонсохыг хүсээгүй юм уу, Туркт өгсөн британийн амлалтын тухай дахин ярьж, Англи улс өгч чадахгүй зүйлээ өгье гэж хэлээгүй юм гэв.

	— Дээрх тоон дээр нэмэх зүйл америкийнханд байна уу? гэж Черчилль асуугаад, бид агаарын дайснаас хамгаалах ангиудыг Туркт өгнө гэснээс биш, цэрэг өгнө гэж огт амлаагүй юм, өгөх цэрэг бидэнд байхгүй. Десантын хэрэгслийн тухайд гэвэл, эдгээр нь гуравдугаар сард хэрэгтэй болох бөгөөд Ромыг эзэлж авах, «Оверлордыг» эхлэх хоёрын завсарт олдоно гэж хэлэв.

	— Би цэргийнхэнтэйгээ зөвлөж ярилцмаар байна. Черчиллийн хэлснийг би зөв байх гэж найдаж байна, гэвч Ромыг эзлэх, «Оверлордыг» эхлэх хоёрын хоорондох үед десантын хөлөг онгоц ашиглах талаар бэрхшээл тохиолдож мэднэ гэж миний зөвлөгч нар хэлсэн. «Оверлорд» гэдэг байлдааны ажиллагаанд ашиглах десантын хөлөг онгоцнуудыг дөрөвдүгээр сарын нэгний наана авсан байх нь зайлшгүй чухал гэж тэд хэлж байна хэмээн Рузвельт хэлэв.

	— Бэрхшээл тохиолдоно гэж би үзэхгүй байна хэмээн Черчилль хариулаад, гэхдээ бид Туркт санал болгож юу ч хараахан хэлээгүй байна. Бидний саналыг Иненю хүлээж авах эсэхийг би мэдэхгүй. Энэ хүн Каирт ирж уг учир байдалтай танилцах ёстой. Туркчүүдэд би 20 эскадрил өгч чадна, харин цэрэг огт өгөхгүй. Тэдэнд цэрэг авах шаардлага ерөөс байхгүй гэж би бодож байна. Гэвч Иненю Каирт лавтай ирнэ гэж би итгэхгүй байгаа юм, үүнд хамаг учир оршино гэж хэллээ.

	— Иненю өвдчихгүй байгаа? гэж Сталин егөөдөн асуув.

	Черчилль үүнийг нь тосон авч:

	— Амархан өвдчихөж мэднэ. Хэрэв ерөнхийлөгч бид хоёртой уулзахаар Каирт ирэхийг Иненю зөвшөөрөхгүй бол хэрэх онгоцонд сууж Аданад очиход би бэлэн байна. Иненю тэнд ирнэ. Хэрэв дайнд оролцохгүй бол нь би түүнд таагүй зүйлийг, хэрэв оролцох бол нь таатай зүйлийг дүрслэн хэлнэ. Тэгээд Иненютэй хийсэн ярианыхаа үр дүнг та нарт дараа мэдэгдэнэ гэв.

	Гопкинс ярианд дахин оролцож, дайнд Туркийг дэмжих асуудлыг америкийн цэргийнхэн хэлэлцээгүй, энэ асуудлыг цэргийнхэн судалж амжаагүй болохоор Иненюг Каирт урьсан хэрэг байна уу даа гэв.

	Сталин түүний үгийг тасалж, Иненюг урих хэрэггүй гэсэн саналыг Гопкинс тавьж байгаа юм уу? гэв.

	— Би Иненюг урих хэрэггүй гэж байгаа юм биш, биднээс Туркт үзүүлэх тусламжийн тухай мэдээ баримтыг урьдаар гаргуулан авбал дээр гэж онцлон тэмдэглэж байгаа юм гэж Гопкинс мэтгэв.

	Черчилль Гопкинсыг дэмжиж, холбоотнууд Туркт үзүүлж болох тусламжийнхаа тухай ярилцан тохирох ёстой гэлээ. Тэгэхлээр нь Туркийг батлан хамгаалах зорилгоор 20 эскадрил болон хэдэн тооны бөмбөгдөгчийг өгөх гэсэн Черчиллийн саналыг би зөвшөөрч байна гэж гэж Рузвельт хэллээ.

	Черчилль түрүүн хэлснээ давтаж:

	— Бид агаараас хамгаалах ба агаарын дайсныг эсэргүүцэх хязгаарлагдмал хүчийг Туркт өгнө гэсэн. Германыхныг одоо өвлийн цагаар Туркт цөмрөн орно гэж бодож болохгүй. Бид Туркийг зэвсгээр хангах явдлыг үргэлжлүүлэх бодолтой байгаа. Турк улс гол төлөв америкийн зэвсэг авч байгаа юм. Гэвч одоо гол нь энх тайвны бага хуралд оролцоно уу гэсэн Зөвлөлт засгийн газрын урилгыг хүлээн авах үнэлж баршгүй бололцоог Туркт бид өгч болох байна.

	Туркт ямар зэвсэг дутагдаж байгаа юм гэж зөвлөлтийн төлөөлөгчийн асуухад, туркчүүдэд винтов буу, тийм муугүй их буу бий, харин танк эсэргүүцэх их буу, нисэх  онгоц, танк байхгүй гэж английн ерөнхий сайд хариулаад, бид Туркт цэргийн сургууль байгуулсан, гэтэл туркчүүд  хичээлд суух талаар муу байна. Радио аппарат ашиглах туршлага тэдэнд байхгүй. Гэвч туркчүүд сайн байлдагчид юм гэж хэллээ.

	Сталин бодмоглон бодож байгаа мэтээр:

	— Туркийнхнээс нисэх онгоцны буудлуудаа холбоотнуудад өгвөл Болгар улс Туркт довтлохгүй. Турк хэзээ довтлох бол гэж бодох явдал германыханд байж бүрэн болохуйц зүйл мөн. Турк улс Германд довтлохгүй, тэдэнтэй зүгээр байлдааны байдалтай байх болно. Харин холбоотнууд Туркээс нисэх онгоцны буудал, усан замын боомтуудыг авна гэж бодъё. Үйл явдал иймэрхүү байдалтай болбол бас ч муугүй байх сан билээ гэв.

	— Германаас Туркт довтлоогүй болохоор та нар байлдахгүйгээр нисэх онгоцныхоо баазуудыг холбоотонд өгч болно гэж би туркийнхэнд хэлсэн юм. Надтай адил ажил эрхэлдэг турк Нуман Менеменжиоглу миний санаа бодлыг үл зөвшөөрөн, тэгвэл Герман улс эрс шууд хариу өгөх болно. Турк улс дайнд татагдан орохоос өөрийн сайн дураар орсон нь дээр гэж хэлсэн юм хэмээн Иден хөндлөнгөөс хэллээ.

	Черчилль ярианд оролцож:

	— Энэ бол зөв юм, гэвч би дараах зүйлүүдийг хэлэх ёстой: Бидэнд нисэх онгоцныхоо баазуудыг өгч төвийг сахисан байдлаа уртатгана уу гэж та нарын хүсэхэд тэгэхээс ноцтой дайн хийсэн дээр гэж бидэнд хариулдаг. Ноцтой дайнд оролцоно уу гэж та нараас туркчүүдэд хэлэхэд, тийм дайн хийх зэвсэг байхгүй гэж тэд бидэнд хариулдаг. Хэрэв бидний тавьсан саналд туркчүүдээс сөрөг хариу өгвөл, тэдэнд бид ноцтой санаа бодлоо хэлэх ёстой. Тэгвэл та нар энх тайвны бага хуралд оролцож чадахгүй гэж бид тэдэнд хэлэх ёстой. Английн тухайд гэвэл, туркчүүдийн ажил хэрэг бидний сонирхлыг татахгүй байна гэж бид хэлнэ. Түүнээс гадна бид Туркт зэвсэг нийлүүлэхээ болино гэв.

	— Каир хотноо Туркт тавих шаардлагыг тодруулахыг би хүсэж байна. Германы эсрэг дайнд оролцохыг Туркээс бид шаардах ёстой гэдгийг би ойлгож байгаа юм гэж Иден хэлэв.

	Сталин, чухамдаа Германы эсрэг хэмээн батлан хэлээд, баруун гарынхаа долоовор хурууг тэнийлгэн өвөрмөц маягаар зангав.

	Туркийн асуудлыг дугуй ширээ тойрон хуралдсан бага хурлын өдрийн бүгд хуралдаан дээр дахин нэг удаа цухас дурдацгаалаа. Черчилль зөвлөлтийн тэнгисийн флотод туслалцуулахаар британийн хэдэн шумбадаг онгоцыг Хар тэнгист шилжүүлэх санал тавив. Тэгэхдээ Турк улс дайнд оролцохоос айсан боловч төвийг сахисан байдлаа уртатгахыг зөвшөөрвөл хэдэн шумбадаг онгоцыг болон тэдгээрийг хэрэгцээт зүйлээр хангаж байх хөлөг онгоцнуудыг Босфор болон Дарданеллээр Хар тэнгист оруулахыг зөвшөөрч юу магад гэлээ. Үүний зэрэгцээ Хар тэнгист хамгаалах эрх ашиг, өнгөлзөх зүйл Англид байхгүй гэж Черчилль онцлон тэмдэглэв.

	Сталин, ямар ч тусламж үзүүллээ гэсэн зөвлөлтийн тал талархана гэж нэлээд хүйтэн байдлаар хэлээд энэ сэдвийг гүнзгийрүүлэхээс зайлсхийлээ. Зөвлөлтийн төлөөлөгч энэ яриагаа төгсгөхийг хүссэн учир:

	— Асуудал дуусаа юу? гэв.

	— Дууссан гэж Черчилль хэллээ.

	Өөр нэг ч хүн дуугарсангүй. Тэгээд бага хурлынхан өөр сэдвээр ярилцаж эхлэв.

	Туркийн асуудал хэлэлцэх явдал үүгээр төгслөө.

	Хэдэн өдрийн дараа ерөнхийлөгч Исмет Иненю нисэх онгоцоор Каирт хүрэлцэн ирж, тэнд арван хоёрдугаар сарын 4—6-ны өдрүүдэд Черчилль, Рузвельт нар түүнтэй ярилцжээ. Энэ уулзалт нь практик үр дүн өгсөнгүй. Турк улс, нацист Германы эсрэг дайнд оролцохоос зайлсхийн, Гитлерийн дургүйг хүргэмээр ямарваа нэг алхам хийхээс түдгэлзжээ. Гитлерийн эсрэг эвсэл ялах нь ил тод болсон хойно л Анкарагийнхан хөдлөх цаг боллоо гэж үзсэн юм.

	Туркийн засгийн газар 1944 оны наймдугаар сарын

	2-ны өдөр, өөрөөр хэлбэл Умард Францад хоёрдугаар фронт нээгдээд хоёр сар шахам болсон хойно Германтай дипломат ба эдийн засгийн харилцаагаа тасална гэсэн мэдэгдэл хийсэн юм. Хэрэв Турк улс дайнд оролцохоос татгалзах юм бол түүнтэй ажил хэргийн элдэв харилцаагаа зогсоох үүргийг Тегеран хотноо Черчилль авсан гэтэл англи-америкийнхнаас энэ завсар Туркийг зэр зэвсгээр хангасаар ирсэн нь сонин хэрэг байлаа. Черчилль Балканд Улаан Армиас түрүүн орно гэж бодсоор байсан болохоороо Туркийг дайнд «зохих цагаас нь өмнө» оруулахыг нэг их хүсээгүй юм гэх бүх үндэс байжээ! Туркийн сая хүнтэй арми, дараа Балканд байлдааны ажиллагаа явуулахад хэрэг болно гэж Черчилль боджээ.

	Гэвч тэр төлөвлөгөө нь биелэх тавилангүй байлаа. Зөвлөлтийн цэргийг баруун тийшээ түргэн ахиад ирэхлээр Туркийн улс төрийн бодлоготнууд хожимдчих вий хэмээн болгоомжилж эхэлсэн юм. Турк улс байсаар байгаад 1945 оны хоёрдугаар сарын 23-ны өдөр Герман, Япон хоёрт дайн зарласан билээ. Тэр үед Болгар, Румын, Югослав гурав чөлөөлөгдөөд, туркийн хилээс фронт мянган километр холдсон байлаа. Европ дахь дайны талбарт дайсантай тулгарах газар туркийн армид олдохгүй болсон байв. Ялангуяа Германыг бодвол улам хол байгаа Японд дайн зарлах нь Туркийн хувьд юу ч биш байлаа.

	Туркийн гадаад явдлын яамны сайд Хасан Сака дайнд оролцох тухай засгийн газраасаа шийдвэр гаргасан явдлыг учирлан тайлбарлахдаа, туркийн засгийн газар 1945 оны гуравдугаар сарын 1-ний наана дайн зарлавал Сан-Францискод болон Нэгдсэн үндэстний анхдугаар бага хуралд оролцох бололцоо олно гэж английн элчин сайд надад мэдэгдсэн юм хэмээн илэн далангүй хэлжээ.

	 


ОЙД ЗОРИУЛСАН БЯЛУУ

	 

	Арван нэгдүгээр сарын 30-нд Черчилль 69 нас хүрч, мөн өдрийн орой түүний ойд зориулж английн элчин сайдын яаманд хийсэн баярын хүлээн авалтад оролцох зочид 8 цаг өнгөрмөгц цугларч эхэллээ. Сталин маршал маягийн ёслолын хувцастай байв. Түүний хамт Молотов, Ворошилов хоёр ирэлцлээ. Сталин, Черчилльд баяр хүргэж, түүнд каракуль малгай, орос ардын үлгэрийн сэдвээр хийсэн томоохон хэсэг шаазан баримлыг өглөө. Рузвельт ардаа хормойтой гадуур цамцтай ирээд, ойн бэлэг болгон барих хуучны перси маягийн цар, исфаган хивс бариад байв.

	Зочдыг гол хаалгаар ороход, том гэгчийн алчуураар толгойгоо ороосон, сахалтай энэтхэг цэргүүд хоёр талаар нь хөдлөхгүй зогсож байв.

	Өдөр нь халуун байсан авч орой болохлоор эртний цэцэрлэг дотроос сэрүү татаад их таатай байлаа. Биднийг очиход жавхаалаг хүмүүс цугларчхаад: Цэргийнхэн алтан саа бүхий формын хувцсаа гайхуулж, хойноо хормойтой цамц өмссөн дипломатууд цав цагаан цардмал өвчүүвчээрээ тэдэнтэй өрсөлдөж байв. Тэдний дунд ганцхан эмэгтэй байсан, энэ нь Черчиллийн охин Сара Черчилль-Оливер юм. Энэ эмэгтэй ойгоо тэмдэглэн гялалзаж буй хүний дэргэд зогсож, циркийн тайзан дээр буй жүжигчинд баяр хүргэж алга ташихад, түүний хамт тоглогч эмэгтэй маш урам зоригтой мэхэлздэгийн адил Черчиллийн дэргэд очиж, түүнийг мэндлэн баяр хүргэсний хариуд мэхэлзэж байв. Ойгоо тэмдэглэж буй хүн ч сэргэлэн маягаар инээмсэглэн, янжуурын өтгөн утаа баагиулж байсан билээ.

	Цугларагсад удалгүй зочлох өрөөнд орлоо. Тэнд нь урт урт ширээн дээгүүр янз бүрийн хоол ундааны зүйлийг өрсөн байв. Гол ширээн дээр 69 лаа асаасан мундаг том ойн бялуу товойж байлаа.

	Сталин анхны хундага өргөж үг хэлэхдээ:

	— Миний дайчин анд Черчиллийн төлөө!.. гэв. Сталин, ойгоо тэмдэглэж буй хүний дэргэд очиж, түүнтэй хундага мөргүүлэн, мөрөөр нь тэвэрч гарыг нь барилаа. Хүн бүхний хундагатай архиа уусан хойно Сталин Америкийн Нэгдсэн Улсын ерөнхийлөгчид хандаж:

	— Миний дайчин анд Рузвелтийн төлөө!.. гэж дээрх үгээ давтан хэлээд, мөн л хундага мөргүүлэн, гарыг нь барив.

	Черчилль хүний хойно орохгүйг хичээж, тэгэхдээ хэлэх үгээ арай ялгавартай болгон:

	— Аугаа хүчирхэг Сталины төлөө!.. Миний анд ерөнхийлөгч Рузвельтийн төлөө!.. гэж хэллээ.

	Түүний дараа Рузвельт нь Черчилль, Сталин нарт хандаж:

	— Дайны үед ба энх тайван цагт бид бүхэн эв нэгдэлтэй байхын төлөө!.. гэж хэллээ.

	Хундага өргөж үг хэлэх оросын заншил Черчилль, таашаагдаж, америкийнхан түүнийг нь дэмжив. Үүний дүнд зочид ихэнх цагаа босоогоор өнгөрөөсөн бөгөөд учир нь дараа дараагаар хундага өргөж, хүн бүрийн ерөөл хэлсний дараа босоцгоож байлаа. Бас Черчилль нь ерөөлгөж байгаа хүнийхээ дэргэд очиж түүнтэй хундага мөргүүлдэг Сталины заншлыг авчээ. Тэгээд энэ хоёр хүн хундага бариад тасалгаа дотуур яаралгүйхэн сэлгүүцэж байв. Хүн бүхэн хөгжүүн, тасалгаа дотор шуугиантай, халуун байлаа.

	Хундага өргөн ерөөж байгаа нь хэдийгээр яршигтай боловч уулзалтад оролцсон хүн бүр түүнд өвөрмөц утга нэмэрлэх шиг болж байв.

	Рузвельт бага хурлын ажлын танхимд байгаагийнхаа адил хүлээн авалт дээр ч дайны дараах энх тайвны тухай, Их гүрнүүдийн эв нэгдэл, хамтын ажиллагааг одоо үед төдийгүй, бас ирээдүйд хэвээр үргэлжлүүлэх шаардлагын тухай сануулан ярих хэрэгтэй гэж үзжээ. Ширүүн дайны ид үед энэ хүмүүсийг Ираны нийслэлд ирэхэд хүргэсэн зорилт-нийтийн дайсны эсрэг тэмцэх түүнийг ялах зорилт нь эдний болон улс орнуудын хоорондын харилцаанд шинэ уур амьсгал бий болгосон мэт Черчиллийн ойд зориулан зассан ширээний дэргэд суух үед санагдаж билээ. Үүрд хамт байх өнөр гэр бүлийнхэн тэр танхимд цугларсан гэмээр байв. Гэвч тийм сэтгэгдэл удаан хэвээр байж чадсангүй. Английн ерөнхий штабын дарга генерал Алан Брук түүнийг алдагдуулжээ. Генерал Брук нийтийн заншлаар өмнөө байгаа цомыг хутгаар цохиж хундага өргөн ерөөл хэлэхийг хүсэж байгаагаа мэдэгдээд суудлаасаа босож, холбоотнуудын дотроос хэн нь ихээр хэлмэгдсэн буй гэвэл, англичууд хамгийн их хохирол үзлээ. Английн гарз хохирол нь аль ч улсынхаас илүү болсон. Англи улс бусдаас удаан, бусдаас их байлдаж, ялалт байгуулахад илүү их зүйлийг хийж бүтээсэн юм гэж ярилаа.

	Энэ нь танхим дотор байгсдад эвгүй санагдсан учир тэд чимээгүй боллоо. Генерал Брукийн үг зохимжгүй болсныг олонх хүн мэдсэн байлгүй яах вэ. Гитлерийн цэргийн гол хэсэг нь зөвлөлт-германы фронт дээр бөөгнөрөөд, Улаан Арми цаглашгүй их хохирол үзэж, үлэмж их хүч чармайлт гаргаж байж, гитлерчүүдийн үнсэн чандруу болгосон зөвлөлтийн нутаг дэвсгэрийг булаан эзлэгчдээс алхам алхмаар чөлөөлж байгааг хүн бүхэн мэдэж байсан билээ. Сталин үүнийг сонсоод суудлаасаа босож, хүн бүхнийг ширүүн харцаар харж үзлээ. Одоо л уур хилэн нь бадрах нь уу гэтэл, биеэ барьж талбиун байдлаар:

	— Зөвлөлтийн талын бодож байгаагаар ялалтыг хангахын тулд ерөнхийлөгч Рузвельт болон Америкийн Нэгдсэн Улсын хийсэн зүйлийн тухай би ярих гэж байна. Энэ дайнд чухалчлагдах зүйлийн гол нь машин юм. Америкийн Нэтгсэн Улс сар тутам 8-10 мянган нисэх онгоц хийж чадахаа нотлон харууллаа. Англи улс сар тутам 3 мянган нисэх онгоц, гол төлөв хүнд бөмбөгдөгч онгоц хийдэг. Ингэхлээр Америкийн Нэгдсэн Улс бол машины орон юм. Ленд-лизийн2 ёсоор авсан машинууд маань дайнд ялалт хийхэд бидэнд тус болж ирлээ. Үүний төлөө би хундага өргөх гэж байна...  гэв.

	Рузвельт тэр дор нь хариу үг хэлж:

	— Улаан Армийн хүч чадлыг би өндрөөр үнэлдэг. Зөвлөлтийн цэрэг америк, английнхаар барахгүй, бас өөрийнхөө орны эрхэм сайн техник хэрэглэж байгаа юм. Одоо британийн ерөнхий сайдын төрсөн өдрийг энд бидний тэмдэглэж байхад үй түмэн нацист цэргийг Улаан Арми түрэн ухруулсаар байна. Зөвлөлтийн зэвсгийн амжилтын төлөө! гэв.

	Будилаан барагдсан боловч, үдэшлэгийн эхэнд байсан эрээгүй нүүрэмгий байдал алга болжээ.

	 


ПОЛЬШ УЛС, ТҮҮНИЙ ХИЛ

	 

	Польшийн асуудлыг дөнгөж арван хоёрдугаар сарын 1-ний өдөр бага хурлын бүгд хуралдаанаар авч хэлэлцлээ. Энэ сэдвийг эхлээд Рузвельт хөндсөн юм. Зөвлөлт засгийн газар, польшийн дүрвэн гарагчдын Лондон хотод байгаа засгийн газартай хэлэлцээ хийж, харилцаагаа сэргээж болно гэж найдаж байгаагаа ерөнхийлөгч илэрхийлэв.

	Дүрвэн гарагчдын тэр засгийн газар хэдэн жилийн турш зөвлөлтийн эсрэг кампани явуулж ирсэн учир түүнд үл итгэх бүх үндэс Зөвлөлт Холбоот Улсад байсан юм. Чухамдаа польшийн дүрвэн гарагсдын засгийн газрын энэ дайсагнал нь гитлерийн Германаас ЗСБНХУ-д довтолсны дараа түүнтэй харилцаагаа таслахад Москвагийнхныг хүргэсэн билээ. Энэ учраас Сталин, Рузвельтэд хариу болгож үг хэлэхдээ, польшийн дүрвэн гарагчдын засгийн газрын Польшид байгаа төлөөлөгчид нь германыхантай холбоотой юм гэдгийг юуны өмнө анхааруулав.

	— Тэд партизануудыг алж байна. Тэнд тэдний юу хийж байгааг та яаж төсөөлөх вэ гэж Сталин хэллээ.

	Черчилль ярианд оролцож:

	— Энэ бол том асуудал. Чухамдаа Польшид довтолсон болохоор нь бид Германд дайн зарласан юм. Чемберлен Мюнхенд чехчүүдийн төлөө тэмцээгүй мөртөө 1939 оны дөрөвдүгээр сард Польшид гэнэт баталгаа өгсөн юм. Үүнийг би тухайн үедээ гайхаж байлаа. Гэвч үүний зэрэгцээ би энэ байдлын улмаас сэтгэл баяссан юм. Бид тэнгисийн цэргийн хүчнээс бусад талаар бэлтгэлгүй байсан боловч Польшийн төлөө, түүнд өгсөн амлалтаа биелүүлэхийн учир Германд дайн зарлаж Францыг дайнд оролцуулах талаар их үүрэг гүйцэтгэсэн юм. Франц сүйрсэн, гэвч бид арал дээр байгаагийнхаа ачаар идэвхтэй дайчид байлаа. Дайнд оролцсон шалтгаанаа бид их ач холбогдолтой гэж үздэг. Польшийн талаар оросынхны болон манайхны баримталсан санаа түүхэн ялгаатайг би ойлгож байна. Польшид довтолсон явдал одоогийн энэ чармайлт гаргахад биднийг хүргэсэн бөгөөд манайхан Польшид их анхаарал тавьдаг юм. Би бас дайны эхний үеэр орос орны байдал ямар байсныг маш сайн мэдэж байсны дээр дайны эхний үеэр өөрсдийгөө сул дорой байсныг болон Мюнхен хотноо өөрт нь өгсөн баталгаанаас франц улсын няцсаныг анхааралдаа авч, тэр үед Зөвлөлт засгийн газар энэ тэмцэлд амиа өрж чадахгүй байсныг би ойлгож байгаа юм. Гэвч одоо байдал өөр болжээ. Та нар яагаад дайнд орсон бэ гэж асуувал, бид Польшид баталгаа өгсөн учраас дайнд орлоо гэж хариулна. Би гурван чүдэнзний тухай жишээ дурдахыг хүсэж байна. Эдгээрийн нэг нь Герман, хоёр дахь нь Польш , гурав дахь нь Зөвлөлт Холбоот Улс юм. Холбоотнуудын өмнө тулгарсан гол зорилтуудын нэг-Зөвлөлт Холбоот Улсын өрнөд хил хязгаарын аюулгүй байдлыг хангах зорилтыг шийдвэрлэхийн тулд дээрх гурван чүдэнзийг баруун тийш нь болговол зохино гэж ярилаа. Үүний хариуд Сталин үг хэлэхдээ:

	— Польш  улс орос орны хөрш учраас Польш той сайн харилцаатай байх сонирхол манай оронд бусдынхаас дутуугүй, харин илүү байгаа юм. Бид Польш ийг сэргээн босгож, хүчтэй болгох саналтай байна. Польш  улсыг бид Лондонд буй дүрвэн гарагчдын засгийн газраас ялгаатай үздэг. Бид тунирхуу зантайдаа биш, харин Польшийн засгийн газар Гитлертэй нийлж, түүний хамт Зөвлөлт Холбоот Улсыг гүтгэж байгаа болохоор нь энэ засгийн газартай холбоогоо тасалсан юм. Энэ бүхнийг хэвлэлд нийтэлсэн билээ гэв.

	Үгийнх нь сүүлчийн өгүүлбэрийг орчуулах зуур Сталин өмнөө байсан хар хүрэн илгэн хавтаснаас нэг хуудас гаргаж ирлээ. Тэр нь олон гар дамжсан бололтой элэгдэж шарласан нэлээд хатуу цаас байв. Тэр хуудсанд эртний грекийн Янус бурхантай адилархуу хоёр нүүр бүхий толгойг дүрсэлжээ. Нэг талд нь Гитлерийг, нөгөө талд нь Сталиныг хажуугаар нь үзүүлсэн байлаа.

	Сталин тэр хуудсыг барьж хүн бүхний үзэхээр дээр өргөөд,

	— Дүрвэн гарагсдын засгийн газар Польшийн дотор иймэрхүү зүйлийг тарааж байгаа шүү дээ. Үүнийг ойрхноос харна уу? гээд тэр хуудсыг Черчилльд шилжүүлэн өглөө.

	Тэр нь уг хуудсыг ой гутсан юм шиг байдлаар хоёр хуруугаараа чимхэн авч харангуутаа нүүрээ үрчийлгээд, юу ч хэлэлгүй Рузвельтэд шилжүүлэн өглөө. Ерөнхийлөгч тэр хуудсыг авч үзээд мөрөө хавчиж, толгой сэгсрээд Сталинд эргүүлж өгөв.

	Сталин баахан хүлээж байснаа үгээ үргэлжлүүлж:

	 — Польшийн дүрвэн гарагсдын засгийн газар цаашид иймэрхүү жигшүүртэй юм хийхгүй гэсэн баталгаа хаа байна вэ? Польшийн засгийн газрын төлөөлөгчид партизануудыг алахаа болино, польшийн дүрвэн гарагсдын засгийн газар заль мэх хэрэглэхийн оронд германыхны эсрэг тэмцэхийг үнэхээр уриална гэсэн баталгаатай болохыг бид хүсэж байна. Германыхны эсрэг идэвхтэй тэмцэхийг уриалдаг засгийн газартай л бид сайн харилцаатай байх болно. Гэтэл Лондонд байгаа дүрвэн гарагсдын одоогийн засгийн газар нь чухам байвал зохих засгийн газар гэж би баттай итгэхгүй байна. Хэрэв тэр засгийн газрыг партизануудтай эв санаагаа нэгтгээд, түүний төлөөлөгчид Польшид байгаа германыхантай холбоогүй боллоо гэсэн баталгаа бидэнд бий болбол тэр засгийн газартай хэлэлцээ хийж эхлэхэд бид бэлэн байх болно. Гурван чүдэнз гэж ярьсан зүйлийн тухайд гэвэл, тэр ямар утгатай үг болохыг би тодорхой мэдэхийг хүсэж байна.

	—    Би хилийн асуудлын тухай тэгж ярьсан юм. Польшийн ирээдүйн хилийн тухай оросуудын санаа бодолтой энэ дугуй ширээний дэргэд танилцвал сайн сан. Үүнийг Иден бид хоёрын нэг нь дараа Польшчуудад мэдэгдэж болох юм гэж Черчилль тайлбарлав.

	Черчилль үгээ үргэлжлүүлж:

	— Германаас авах замаар польшийн хүслийг хангах хэрэгтэй гэж бид эргэлзээгүй бодож байна. Энэ бол сайн төлөвлөгөө юм, үүнээс дээр төлөвлөгөө бий болно гэж горьдоод хэрэггүй хэмээн Польшчуудад бид хэлж болох сон билээ. Түүний дараа харилцаагаа сэргээх тухай асуудлыг бид тавьж болох юм. Гэхдээ Орос оронд найрсгаар ханддаг тусгаар тогтносон, хүчит Польш  улс байгаасай гэж бидний хүсэж байгааг би онцлон тэмдэглэх гэж байна гэв.

	Энэ асуудлын талаар Сталин бас Зөвлөлт засгийн газрын баримталсан бодлогыг ярилаа.

	— Энэ бол украйны газар нутаг Украины мэдэлд орох ёстой, белоруссынх нь Белоруссын мэдэлд орох ёстой гэсэн үг. Өөрөөр хэлбэл, Зөвлөлт Холбоот Улс, Польш  хоёрын хооронд манай орны Үндсэн хуулиар тогтоосон 1939 оны хил байх ёстой, Зөвлөлт засгийн газар энэ хилийг зөв гэж баримталж байгаа юм гэв.

	Энэ хилийг Керзоны шугам гэж нэрлэцгээдэг болсон гэж Молотов тайлбарлан хэллээ.

	— Тийм биш ээ, түүнд ихээхэн өөрчлөлт оруулсан юм гэж Иден мэтгэн хэллээ.

	Иденд байгаа мэдээ баримт буруу байна гэж Молотов хэлэв.

	Тэгэхлээр Черчилль газрын зураг гаргаж ирээд, үүнд Керзоны шугам, 1939 оны шугам хоёр хоёулаа бий гэж хэллээ. Түүнд нь Одерын шугам ч байлаа. Иден зураг дээр хуруугаараа зааж байж тайлбарлахдаа Керзоны шугамын өмнөд хэсгийг нарийн тодорхойлоогүй юм гээд Керзоны шугам Львовоос зүүгээр гарах ёстой гэж бодоцгоож байсан юм гэж нэмэн хэллээ.

	Черчиллийн зурагт хилийн шугамыг буруу тэмдэглэсэн байна гэж Сталин мэтгэж, Львов хот Зөвлөлт Холбоот Улсад үлдэж, хилийн шугам баруунаар гарах ёстой. Керзоны шугамыг дэлгэрэнгүй тодорхойлолтынх нь хамт заасан нарийн тодорхой зураг Молотовт бий гэж хэлээд, Польш  улс үнэхээр Зөвлөлт Холбоот Улсад найрсгаар ханддаг, аж үйлдвэрийн талаар хөгжингүй, том улс байх ёстой гэж онцлон тэмдэглэв.

	Молотов тэр завсар Сталины дурдсан зураг ирүүлэх үүрэг өгч, хэдэн минут болмогц том хар хавтас авчирлаа. Молотов түүнийг нээж, дотроос нь зураг гарган ширээн дээр дэлгээд, түүнд тэмдэглэсэн Керзоны шугамыг харуулж, лорд Керзоны үсэг зурсан радио мэдээний эх бичгийг уншлаа. Уг шугамын дайран гарах цэгүүдийг түүнд нарийн тодорхой заасан байв. Эдгээр цэгийг зураг дээр тодруулсны дараа уг асуудал туйлын тодорхой боллоо. Зөвлөлтийн талын баримталсан санаа бодлыг дахиад буруушаан маргах аргагүй болжээ. Мэтгэж хэлэх юм Черчилль, Иден хоёрт олдсонгүй. Тэгээд Черчилль Сталинд хандаж:

	— Львовын асуудлыг оролцуулсан Зөвлөлт Холбоот Улсын баруун хилийн талаар гойд зөрөлдөөд баймаар юм бага хуралд оролцогсдод байхгүй шиг бололтой...  гэв.

	Польш  үндэсний хүмүүсийг өөрсдийнх нь хүсэлтээр Польшид нүүлгэж болох уу? гэж Рузвельтийн асуухад, Сталин эерэг хариу өглөө. Түүний дараа, энд боловсруулсан саналыг хүлээн авахыг польшийнхонд зөвлөнө гэж Черчилль хэлээд, польшийн асуудлын талаар би тусгай бичиг баримтын төсөл боловсрууллаа, түүнийгээ энд уншин сонсгохыг хүсэж байна гэж нэмэн хэллээ. Черчилль, энэ саналыг оруулж байгаа байдлаар нь зөвшөөрнө үү гэж би хүсэхгүй, энэ талаар хэрхэхийг би өөрөө ч гүйцэд шийдээгүй байна хэмээн тайлбар хэлэв. Тэгээд Черчилль дараах эх бичгийг уншлаа: «Польш улс, ард түмний голомт нь Керзоны шугам гэгч болон Одер голын шугамын хооронд орших бөгөөд Польшийн бүрэлдэхүүнд Дорнод Прусси, Оппельн муж хоёрыг оролцуулна гэж зарчмын хувьд тогтов. Гэвч хилийг бүрмөсөн тогтоох явдал нарийн нягт судалгаа хийхийг шаардахаас гадна зарим цэгийн хүн амыг салгаж суулгах шаардлага гарч болно» гэжээ.

	Черчиллийн санал болгосон томьёоллыг Сталин зарчмын хувьд зөвшөөрлөө.


ТАВДУГААР БҮЛЭГ

	 

	ЦЭРГИЙН ГЭМТ ХЭРЭГТНҮҮДИЙН ТУХАЙ МАРГААН

	 

	Зөвлөлтийн ба английн төлөөлөгчдийн хооронд ноцтой мөргөлдөөн гарсан нэг албан ёсны бус уулзалтын тухай өгүүлье. Энэ бол гурван гүрний удирдагчид болон тэдний хамт зүтгэгч шадар хүмүүсийн хамтарсан үдийн зоог байлаа. Энэ нь эхлээд маш найрсаг болж, хундага өргөх нь олон байсан, үүнд: бага хуралд оролцогсдын эрүүл мэндийн төлөө, төрөл бүрийн цэргийн амжилтын төлөө, нийтийн дайсныг ялахын төлөө, дайны дараа хамтран ажиллахын төлөө хундага өргөн ерөөцгөөж байв. Тэдгээрийн дотор улс төрийн чанартай, маш тодорхой ерөөл ч байлаа. Жишээ нь зөвлөлтийн талынхны хундага өргөж дэвшүүлсэн ерөөлийн дотор:

	— Би энэ хундагыг ленд-лизийн ёсоор цаашид нийлүүлэх зүйлийн төлөө өргөж байна. Үүнээс хойш нийлүүлэх зүйлүүд, одоогийнх шиг хожимдолгүй, цаг тухайдаа ирж байх болтугай! гэсэн зүйл ч байлаа.

	Үдийн зоогийн төгсгөлөөр Сталин суудлаасаа босож, цэргийн гэмт хэрэгтэн нацистуудын тухай ярилаа.

	— Би германы цэргийн бүх гэмт хэрэгтний хэргийг аль болохуйц түргэн шүүлгэж, тэд бүгдийг хатуу шийтгүүлэхийн төлөө хундага өргөж байна. Бид хамт ажиллаж, тэднийг гартаа оруулсан цагтаа цээрлүүлэн шийтгэх ёстой. Тэдний нэг нь ч цээрлүүлэн шийтгүүлэхээс зайлж чадахгүй, дэлхийн аль ч өнцөг буланд нуугдаж чадахгүй байвал зохино. Тийм гэмт хэрэгтэн нацистууд цөөнгүй гарна гэж би бодож байна... гэв.

	Энэ үгийг англи хэлэнд орчуулж дуусгахтай чацуу Черчилль хатгуулсан юм шиг ухасхийн бослоо. Урьд нь хундага өргөж, хэлсэн үг бүрийн дараа британийн ерөнхий сайд хундагатай коньякаа шавхан уучхаад, сэтгэл хөөрүү суудаг байсан бол, энэ удаа хундагаа цааш нь ширүүн түлхсэн бөгөөд хундага нь унаж, ширээний бүтээлэг дээр коньяк шар толбо болтлоо асгарлаа. Черчилль үүнийг ажих сэхээгүй, арай чамай биеэ барьж байв. Нүүр, хүзүү нь хүрэн улаан болж, нүдэнд нь цус гүйчихжээ. Черчилль гараа сарвагануулан хашхичиж:

	— Ийм үзэл, манай английнхны шударга сэтгэлд уг үндсээрээ харшилж байна! Ингэж үй олноор нь цээрлүүлэн шийтгэхийг хэзээ ч тэсвэрлэж чадахгүй. Ямар ч баримт, нотолгоо байлаа гэсэн нацист юм уу, өөр юу ч байсан нэг ч хүнийг шүүхийн тогтоолгүйгээр цаазалж болохгүй гэсэн бодлыг би шууд баримталж байна гэв. 

	Хүн бүхэн Сталин руу харлаа. Английн ерөнхий сайдын ширүүн үг яриаг Сталин их тайван сонссоноор барахгүй, Черчиллийн хилэгнэж байгаа нь зугаатай юм шиг байсан бололтой, инээмсэглэлийн тэмдэг Сталины нүдэнд үл мэдэг тодорч байв.

	Черчиллийн дурдсан учирлалыг талбиун байдлаар, их ул үндэстэй няцааж түүнийг улам их бачимдуулав. Гэмт хэрэг үйлдсэн нацистуудыг шүүхийн тогтоолгүйгээр залхаах гэсэн хүн алга аа, гэж зөвлөлтийн төлөөлөгч онцлон тэмдэглэв. Хүн бүрийн хэргийг нарийвчлан шүүж үзэх ёстой. Гэвч гитлерчүүд үй олон хүнийг зэрлэг балмадаар тамлаж байгаа учир тэдний дотор гэмт хэрэгтэн хэдэн түм байгаа нь одоо ч гэсэн тодорхой гээд Сталин үгээ төгсгөн, энэ маргааныг дуугай сонсож байсан Рузвельтэд хандаж, та юу гэж бодож байна хэмээн асуулаа.

	— Энэ маргаанд ч би ердийн байдлаар зууч болдог юм бол уу даа. Маршал Сталин, таны баримталсан бодлого, миний сайн анд ерөнхий сайдын баримталсан бодлого хоёрыг ойртуулахын тулд харилцан буулт хийх явдал чухал болсон нь тов тодорхой байна гэж ерөнхийлөгч хэллээ.

	Зөвлөлтийн төлөөлөгчид болон америкийнхан ерөнхийлөгчийн хариуг бодож үзээд инээлцэв. Гэтэл английнхан өөрийнхөө удирдагч руу харцгаан, царайгаа барайлган чимээгүй суулаа. Черчилль сандал дээрээ суусан боловч уур нь гараагүй бололтой байв.

	— Энэ маргаанаа зогсооё, Германы нутаг хүртэл бас л олон милл байна, нацистуудыг ялах хүртэл олон сар байна...  гэж Гопкинс хэллээ.

	Гэвч Сталин тэнд байлцсан хүн бүхний саналыг асуусаар байв. Тэгсээр байтал үдийн зоог дээр байлцсан ерөнхийлөгчийн хүү Эллиот Рузвельтийн ээлж боллоо. Энэ хүн суудлаасаа босож, бага зэрэг гайхаж зовсон байдлаар:

	— Энэ асуулт чинь хэтэрхий ягшмал юм биш үү? Манай армиуд баруун талаас хөдлөөд оросынхон зүүн талаас давшсаар байтал бүх асуудал шийдвэрлэгдчих юм биш үү? Орос, америк, английн цэргүүд тэр гэмт хэрэгтнүүдийн олонхыг байлдаанаар цааш нь харуулна байх шүү... гэв.

	Энэ хариултыг Сталин таашааж, хундагатай дарсаа барьж, ширээ тойрон Эллиотын дэргэд очиж зогсоод, түүнийг тэврэн инээмсэглэж:

	— Маш сайхан хариуллаа! Эллиот, таны эрүүл мэндийн төлөө хундага өргөе! гэв

	Ингэхлээр нь Черчилль дахин цухалдаж, ширээн дээгүүр өнгийн, Эллиотыг хуруугаараа занаж:

	— Та чинь холбоотнуудын хоорондын харилцааг гутаах гэж байгаа юм уу? Та юу хэлснээ мэдэж байна уу? Ийм юм хэлэхийг та яаж зүрхлээ вэ?...  гэв.

	Эллиот эвгүйрхсэн байдлаар түшлэгтэй сандал дээрээ ёлхос хийтэл суугаад, алиархуу маягаар хоёр гараараа нүүрээ дарлаа. Тэгэхэд нь тэнд байсан улс цөмөөрөө хөхрөлдөв. Тэгснээр хүчирлэнгүй байдал намжлаа. Удсан ч үгүй тэнд байгаа бүх хүн кофе уухаар зэргэлдээ өрөөнд орлоо. Гэвч Черчилль тэр орой зөвлөлтийн төлөөлөгчдөд дөтөлсөнгүй. Барайсан нүүр нь улаан улаан толбоор хучигдаад, энэ хүн янжуурын утааг ердийнхөөсөө илүү баагиулж байлаа.

	Цэргийн гэмт хэрэгтэн нацистуудыг цээрлүүлэн шийтгэх гэсэн саналд Черчиллийн тэгж их дургүйцсэн нь гэнэтийн тохиол биш. Энэ шаардлага нь английн ерөнхий сайдын хувьд санамсаргүй зүйл байж болохгүй. Москва хотноо болсон гурван гүрний гадаад явдлын яамны сайд нарын зөвлөгөөний үеэр 1943 оны арван нэгдүгээр сарын 3-ны өдөр нийтлэгдсэн гитлерийн эсрэг эвслийн гурван гүрний тэргүүн нарын тунхаглалд Черчиллийн гарын үсэг байсан юм.

	«Үйлдэж байгаа зэрлэг балмад явдлынхаа төлөө гитлерчүүдийн хүлээвэл зохих хариуцлагын тухай Тунхаглалд» Рузвельт, Сталин нар ч бас үсгээ зурсан бөгөөд энэ бичиг баримтад өгүүлэхдээ «...италийн офицеруудыг үй олноор буудан алахад буюу франц, нидерланд, бельги, норвегийн барьцааны хүмүүсийг буюу критийн тариачдыг цаазлахад оролцсон, эсхүл польшийн иргэдийг хядахад буюу одоо дайснаас ангижран цэвэрлэгдэж байгаа Зөвлөлт Холбоот Улсын нутаг дэвсгэр дээр хүн ардыг хядахад оролцсон германчуудыг гэмт хэрэг үйлдсэн газарт нь эргүүлэн аваачиж тэр газар дээр нь хүчирхийлэлд эрсэдсэн ард түмнээр нь шийтгүүлэх болно гэдгийг тэд мэдэж авбал зохино. Гэмгүй хүн ардын цусаар гараа хараахан будаагүй хүмүүс нь тийм гэмт этгээдийн тоонд оролцчихгүйн тулд дээрхийг анхааран бодолцвол таарна, учир нь холбоотон гурван гүрэн тэднийг газрын мухраас ч гэсэн олж, яллагчдын гарт шилжүүлэн өгч шийтгүүлэх нь лавтай билээ...» гэжээ.

	Ийм Тунхаглал нэгэнт гарсан болохоор Гитлерийн цэргийн гэмтнүүдийг цээрлүүлэн шийтгүүлэх тухай санал тавихад түүнийг эсэргүүцэх явдал гарахгүй гэмээр. Гэм зэмгүй хүмүүсээс өшөө авах гэсэн биш, чухамдаа гэмт хэрэг үйлдсэн нацистуудыг цээрлүүлэн шийтгэх гэж байгаа хэрэг шүү дээ. Черчилль бол гурван гүрний Тунхаглалыг зөвхөн суртал нэвтрүүлгийн төдий зүйл гэж үзээд, дотроо шал өөр юм бодож байсан бололтой. Бас зөвлөлтийн цэргийг баруун тийшээ улам ахиж, гуравдугаар рейхийн нутаг дэвсгэрт ойртох тусам Черчилль Зөвлөлт Холбоот Улсыг тойруулан «ариун цэврийн хаалт» шинээр босгох гэж толгойдоо бодсон төлөвлөгөөгөө хэрэгжүүлэх талаар гитлерийн дээрэмчдийг яаж ашиглах гэж санааширдаг болсон байжээ. 

	 


ГЕРМАНЫГ ХЭСЭГЛЭН ХУВААХ ГЭСЭН АНГЛИ-АМЕРИКИЙН ТӨЛӨВЛӨГӨӨ

	 

	Тегераны бага хурлаас хойш гитлерийн Германыг ялах хүртэл бас л их зай байлаа. Зөвлөлтийн арми ширүүн тулалдаан дундуур хэдэн зуун километр газар явж, том том гол мөрнийг туулан, олон хотыг дайран эзлэх ёстой байв. Зөвлөлтийн хийгээд америк, английн цэрэг болон эсэргүүцлийн тэмцэгчид энэ лут их тулалдаанаар бас л олон мянгаараа амиа өгөх ёстой байлаа. Зүүн фронт дээр хүнд бэрх тулалдаан хийх, Нормандид цэрэг буулгах, Арденд цус урсгасан байлдаан хийх, Францыг болон нацистуудад эзлэгдсэн бусад орныг чөлөөлөх хэрэгтэй байсан юм.

	Дорнод, өрнөдөд, умард, өмнөдөд холбоотны цэргүүд германы хилийг нэвтрэн орж, нийтийн дайсны эсрэг сүүлчийн дайралт хийх хүртэл багагүй цаг өнгөрнө гэж Тегераны бага хуралд оролцогсод ойлгож байсан, гэвч ийм цаг үе тулгарна гэдэгт эргэлзэх хүн огт байсангүй. Гитлерийн эсрэг эвслийн эцсийн ялалтад бүгдээрээ л бат итгэж байлаа.

	Энэ учраас ялалтын дараа Германы талаар холбоотнуудаас юу хийх тухай асуудал Тегераны бага хурал дээр зүй ёсоор гарч ирлээ. Фашист «тэнхлэгийн» гүрнүүд үг дуугүй бууж өгөх ёстой гэдгийг бүгдээрээ санал нэгтэй зөвшөөрч байсан тул энэ талаар зөрөлдөөн гарсангүй. Гэхдээ нэг үеийнхний амьдралын турш хүн төрөлхтнийг дэлхийн дайнд хоёр удаа түлхэн оруулсан Герман улсыг хэзээ ч шинэ түрэмгийлэл хийх бололцоогүй болгох тухай бодох хэрэгтэй байлаа.

	Энэ асуудлыг арван нэгдүгээр сарын 28-ны орой үдийн хоол зооглосны дараа анх удаа авч хэлэлцлээ.

	Тэр өдөр нэлээд хүчирлэнгүй болж, Рузвельт ядарсан шинжтэй байсан учир нөгөө хоёр гүрний удирдагчдаас уучлалт гуйж, ширээний дэргэдээс шууд байр луугаа яваад өгсөн. Черчилль, Сталин, Иден, Молотов нар зэргэлдээ өрөөнд орж кофе уулаа.

	Черчилль янжуур татах зуураа: Холбоотнууд Германыг сүйртэл нь цохиж, бусад улс түмэнд хэзээ ч аюул занал учруулах чадалгүй болгох ёстой гэж хэлсэн. Сталин үүнийг зөвшөөрсөн боловч онцгой арга хэмжээ авахгүй бол Герман улс чадавхаа мөдхөн сэргээж, энх тайванд дахин заналхийлэх болно хэмээн нэмэн хэлэв. Черчилль энэ санааг үл зөвшөөрөн, зөвлөлтийн фронтод Маш их хохирол үзэж, холбоотнуудын нисэх онгоцонд бөмбөгдүүлж байгаа учраас Германы хүн хүчний нөөц, цэрэг-аж үйлдвэрийн чадавх одоо ч гэсэн нэлээд шавхагдаад байна, дайны төгсгөлөөр улам хүчтэй цохигдож, үлэмжхэн эвдрэл сүйдэлд орох учир Герман улс тийм түргэн сэргэн босож яагаад ч чадахгүй гэв.

	Сталин инээмсэглэж:

	— Та их өөдрөг санаатай хүн шиг байна гэж хэлэнгүүтээ ууж байсан аягатай кофегоо бяцхан ширээн дээр тавиад, цагаан алчуураар дээд сахлаа арчиж: — Энэ өөдрөг санааг хуваалцаж чадахгүй минь харамсалтай. Юнкерүүд болон цэргийн том концерн бүхий Герман улс өвөрмөц нөхцөлөөсөө болоод энх тайванд дахин нэг удаа заналхийлж мэднэ. Гэвч бид энэ нөхцөлийг нь өөрчлөх гэж оролдож болох юм...  гэж нэмэн хэллээ.

	Сталиныг дайны дараах Герман улсын нийгмийн байгууллын тухай асуудал хөндөв гэж Черчилль мэдмэгц яриагаа өөр сэдэв рүү шууд шилжүүлэв. Тэр оройдоо германы асуудлын талаар дахин яриан болсонгүй.

	Дараагийн өдөр Сталин Рузвельттэй уулзаж, хоёулхан ярилцахдаа, Черчилльтэй ярилцсан зүйлээ түүнд хэллээ.

	— Таныг явсны дараа би энх тайвныг ирээдүйд сахин хамгаалах тухай Черчилльтэй ярилцлаа. Черчилль энэ асуудалд тун хөнгөн хандаж, Герман улс тийм түргэн сэргэн босож чадахгүй гэж үзэж байна. Би үүнийг зөвшөөрөхгүй, амархан сэргэн босож чадна гэж бодож байгаа юм. Сэргэн босоход нь зөвхөн 15—20 жил хэрэгтэй. Барьж саатуулах юм байхгүй бол Герман хүч чадлаа түргэн сэргээн босгож чадна. Өнгөрсөн зууны далан онд Германы эхэлсэн анхдугаар их дайн 1871 онд дуусжээ. Тэр дайнаас хойш дөнгөж 42 жил болоод 1914 онд германыхан шинэ дайн дэгдээсэн бөгөөд дахиад 21 жил болмогц 1939 онд тэд бас дайн хийж эхэллээ. Үүнээс үзэхэд, Германы сэргэн босоход шаардагдах хугацаа богиноссоор ирсэн бөгөөд цаашид улам богиносох нь илэрхий байна гэв.

	Рузвельт үгийг нь таслалгүй сонсож байлаа. Сталины сэтгэлгийн явц түүний сонирхлыг татсан бололтой. Зөвшөөрсний тэмдэг болгон хааяа нэг толгой дохиж, баруун гарынхаа хуруугаар тэрэгнийхээ тохойлуурыг тогшиж байв.

	Гэтэл Германыг бусад улс түмэнд заналхийлэхгүй болгоно гэдэг их бэрхтэй юм гэж Сталин ярьсаар байлаа. Ямар ч хорио бид тогтоолоо гэсэн германыхан түүнийг тойрон гарах бололцоотой байх болно. Нисэх онгоц үйлдвэрлэхийг бид хориглож болно, гэвч мебелийн фабрикийг хааж болохгүй. Мебелийн фабрикийг амархан өөрчилж, нисэх онгоцны үйлдвэрлэл болгож болдог нь мэдээж билээ. Бид их бууны сум, торпед үйлдвэрлэхийг Германд хориглож болох авч, цаг үйлдвэрлэдэг заводуудыг нь хааж болохгүй. Цагны заводыг амархан өөрчилж, их бууны сум, торпедийн хамгийн чухал анги хэсгүүдийн үйлдвэрлэл болгож болно. Ингэхлээр Герман дахин сэргэн босож, түрэмгийлэл хийж мэдэх юм гэв.

	Сталин тэр удаа Германы нийгмийн байдлын тухай юм хэлсэнгүй. Черчиллийг эрс дургүйцсэн болохоор Германы нийгмийн байгууллын талаар англи-америкийнхны эсэргүүцэлтэй тулгарч магадгүй гэж бодоод тэгсэн байж мэднэ. Юу ч гэсэн ялагдсан Германыг тодорхой хүрээн дотор барьж байхад тус болмоор стратегийн арга хэмжээний тухай л тэр удаа ярьсан юм даа.

	Сталин санаагаа тайлбарлаж:

	— Байгуулахаар төлөвлөж буй байгууллагууд, түрэмгийлэл хийлгэхгүй байхад хангалттай болж чадахгүй. Стратегийн талаар үлэмж чухал газруудыг Германд эзлүүлэхгүйн тулд тэдгээрийг эзлэн авах бололцоотой байх нь чухал юм. Шинэ түрэмгийлэл хийж эхлэх бололцоог Японд олгохгүйн тулд стратегийн ач холбогдолтой газруудыг зөвхөн европт биш, Алс Дорнодод ч эзлэн авах хэрэгтэй. Стратегийн хувьд чухал газруудыг эзлэх эрх бүхий тусгай байгууллага бий болговол зохино. Герман буюу Японы зүгээс түрэмгийлэх аюул занал бий болбол эдгээр улсыг бүслэн дарахын учир тэр чухал газруудыг нэн даруй эзэлсэн байвал зохино...  гэв.

	— Таны саналыг би 100 хувь зөвшөөрч байна. Би маршал Сталины нэгэн адил хатуу зогсож чадна. Германыхан заводаа өөрчлөн цэргийн үйлдвэрлэл болгож чадна л даа, тэгвэл нь хурдан ажиллах хэрэгтэй бөгөөд хэрэв шийдвэртэй арга хэмжээ авбал Герман улсад зэвсэглэх цаг олдохгүй болно гэж Рузвельт хэллээ.

	— Тэгвэл бүх юм хангагдлаа гэсэн үг гэж Сталин инээмсэглэн хэлэв.

	Арван хоёрдугаар сарын 1-нд болсон бүгд хуралдааны үеэр бага хуралд оролцогсод Германы тухай асуудлаар дахин ярилцлаа. Рузвельт, Германыг хэсэглэн хуваах санал байна, энэ асуудлыг тодорхой хэлэлцвэл зохино гэв.

	Америкийн ерөнхийлөгчийн дараа Черчилль үг хэлэх зөвшөөрөл авав. Энэ хүн ийм асуудал хэлэлцэхэд биеэ бэлтгэсэн бололтой, Рузвельтийн саналыг идэвхтэй дэмжиж:

	— Би Германыг хэсэглэн хуваах саналтай байна. Тэгэхдээ Пруссийг хэсэглэн хуваах тухай асуудлыг бодож үзмээр санагдана. Би бас Бавари болон бусад мужийг Германаас тусгаарлах саналтай байна гэв.

	Черчиллийн санал арай нэг санамсаргүй юм шиг цуурайтаж, танхим дотор нам гүм боллоо.

	Рузвельт дахин ярьж:

	— Германыг таван улс болгож хэсэглэн хуваах төлөвлөгөөг би хоёр сарын өмнө зохиосон юм. Энэ яриагаа идэвхжүүлэхийн тулд түүнийг сонсгоё гэв.

	Черчилль үгийг нь тасалж:

	— Германы хор уршгийн уг сурвалж нь Прусс юм гэж хэллээ.

	Рузвельт таашаасан бололтой толгой дохиод:

	— Эхлээд бүхэлдээ ямар байгааг нь төсөөлж аваад, дараагаар нь хэсэг тус бүрийг нь авч үзвэл зүйтэй юм шиг санагдана. Миний бодож байгаагаар Пруссийг аль болохоор сулруулан, хэмжээг нь багасгавал таарна. Прусс бол Германы анхдугаар биеэ даасан хэсэг болох ёстой. Биеэ даасан хоёр дахь хэсэгт нь Ганноверыг болон Германы баруун хойд районуудыг оруулах нь зүйтэй. Гурав дахь хэсэгт нь Саксони болон Лайпцигийн район, дөрөвдүгээр хэсэгт нь Гессен муж, Дармштадт, Кассель хийгээд Рейнээс урдуур байгаа районууд болон Вестфалийн хуучин хотууд, тавдугаар хэсэгт нь Бавари, Баден, Вюртемберг тус тус орсон байвал зохино. Энэ таван хэсэг нь тус тусдаа биеэ даасан улс болно. Түүнээс гадна Килийн суваг, Гамбургийн районуудыг Германы бүрэлдэхүүнээс гаргана. Эдгээр районыг Нэгдсэн Үндэстэн буюу дөрвөн гүрэн захирах ёстой. Рурийн хийгээд Саарын мужийг Нэгдсэн Үндэстний буюу бүх европын харгалзан дэмжигчдийн хяналтад оруулбал зохино. Миний санал ийм байна. Энэ бол барагцаалсан төдий зүйл юм... гэв.

	Бүх Европ бараг тэр аяараа фашистуудын хөл дор гишгэгдэж байсан үеийн нөхцөлд Германыг хэсэглэн хуваах тухай Рузвельтийн санал нэг л бодьгүй юм шиг цуурайтаж байлаа. Бас курфюрстуудын үеийн бяцхан улсуудыг сэргээн байгуулах явдалтай германы ард түмнийг XX зууны дунд үеэр эвлэрүүлж болох уу? Германы нутаг дэвсгэрийн зургийг шууд өөрчлөх гэж америкийн ерөнхийлөгч дэндүү их зориг гаргасан юм биш байгаа гэсэн эргэлзээ тэр дорхноо төрж байлаа.

	Гэтэл туршлага, заль ихтэй улс төрийн бодлоготон Черчилль Рузвельтийн санааг дэмжсэн шиг байв. Энэ хүн Рузвельтэд хандаж:

	— Та янз бүрийн юм их ярилаа. Хоёр асуудал байна. Үүний нэг нь эвдэх, нөгөөд нь үр бүтээлтэй асуудал гэж би үзэж байна. Надад хоёр янзын санаа байна. Үүний нэг нь Пруссийг Германы бусад хэсгээс салгах, нөгөөд нь Германы өмнөд хэсгийн Саараас аваад Саксонийг оролцуулан төгсөх районуудыг, тухайлбал Бавари, Баден, Вюртэмберг болон Палатинатыг3 тусгаарлан салгах гэсэн санаа юм. Би бол Пруссийг хатуу болзолтой байлгах сан. Өмнөд мужуудыг Пруссээс салгаж, Дунайн холбоонд оролцуулахад амархан гэж би боддог. Дунайн сав газар оршин суугчид дайн үүсгэсэн биш юм. Би яалаа ч гэсэн бусад германчуудыг бодвол пруссийнхэнд хавьгүй илүү ширүүн хандах сан. Өмнөд хэсгийн германчууд шинэ дайн дэгдээхгүй гэв.

	Черчиллийн энэ үг яриа нь Германы хувь заяаны тухай асуудалд шинэ зүйлийг орууллаа. Черчилль Германыг хэсэглэн хуваах, Пруссийг дарах санал илэрхийлэхийн хамт габсбургийн хаант өөдсөн улстай төстэй нэг шинэ юм бий болгох санааг цухалзуулж байв. Дунайн холбооны тухай түүний үг яриаг чухамдаа ингэж ойлгохоос өөр аргагүй байлаа. Тийм холбоо нь британийн ерөнхий сайдын бодлоор өрнөдийн гүрнүүдийн хяналтад байж, Өрнөд Европоос Зөвлөлт Холбоот Улсыг хөндийрүүлэх ёстой байсан нь аяндаа тодорхой. Энэ төлөвлөгөө нь зүүн Өмнөд Европт оросуудаас «түрүүлэх» зорилгоор Балканд англи-америкийн цэрэг буулгах тухай Черчиллийн өөрийнх нь санаатай илт холбоотой байлаа.

	Энэ төлөвлөгөөнд Сталин маш их дургүйцэж, хүйтнээр хандаж ярихдаа:

	— Улсуудыг шинээр нэгтгэх төлөвлөгөөг би таашаахгүй. Германыг хэсэглэн хуваахаар шийдэх юм бол шинэ нэгдлүүдийг бий болгох хэрэггүй. Рузвельтийн бодож байгаагаар тав буюу зургаан улс, хоёр район байгуулах гэвэл энэ төлөвлөгөөг хянан хэлэлцэж болно. 

	Английн талын саналын тухайд гэвэл доорх зүйлийг анхаарах хэрэгтэй. Одоо бидний тулгарч байгаа шиг олон германтай Черчилль удахгүй тулгарахдаа германы армид зөвхөн пруссийнхэн биш, Германы бусад мужийн германчууд албан хааж байлдаж байгааг үзнэ байх. Зөвхөн австрийнхан олзлогдохдоо «Би австри хүн байна!» гэж хашхирдаг, тэгэхэд нь манай цэргүүд тэднийг хүлээн авч байгаа юм. Германы өөр өөр мужийн германчуудын тухайд гэвэл, тэд нэгэн адил ширүүн тулалдаж байна. Германыг хэсэглэн хуваах асуудлыг бид ямраар ч авч үзлээ гэсэн, дунайн улсуудын бат орших чадалгүй тийм нэг нэгдэл байгуулах хэрэг байхгүй. Унгар, Австри хоёр нэг нэгнээсээ тусгай орших ёстой. Австри бол Гитлерт эзлэгдэх хүртлээ тусгай улс байлаа гэв.

	Германы өөр өөр мужаас гаралтай германчуудын хооронд ялгаа байхгүй гэж Сталины хэлснийг Рузвельт зөвшөөрч тавиад жилийн өмнө тийм ялгаа байсан бол одоо германы цэргүүд адилхан болжээ гэв.

	Түүний дараа Черчилль дахин үг хэлэхдээ:

	— Германыг хэсэглэн хуваах саналгүй юм байна гэж намайг хүн битгий бодоосой. Гэхдээ Германыг хэдэн хэсэг болгож жижиглэн бутаргаад эдгээр хэсгийг нийлүүлэхгүй бол, маршал Сталины хэлснээр германыхны нэгдэх цаг нь ирнэ гэдгийг хэлэхийг би хүсэж байна гэв.

	— Германы нэгдэх бололцоог хаах ямар ч арга хэмжээ байхгүй гэж зөвлөлтийн төлөөлөгчдийн тэргүүн мэтгэн хэллээ.

	— Маршал Сталин Европыг тархай бутархай байлгахыг эрхэмлэж байна уу? гэж Черчилль егөөдөн асуув. 

	— Үүнд Европ ямар хамаатай юм бэ? гэж Сталин няцаан хариулаад, биеэ даасан герман улс дөрөв, тав буюу зургааг бий болгох хэрэг байна уу, үгүй юү, би мэдэхгүй байна. Энэ асуудлыг хэлэлцэх хэрэгтэй...  гэв.

	Германы асуудлыг судлах тусгай комисс байгуулах уу, эсхүл гурван гүрний төлөөлөгчдөөр бүрдсэн Лондон дах комисст энэ асуудлыг шилжүүлэх үү? гэж Рузвельтийг асуухад, уг асуудлыг Лондон дахь комисст шилжүүлэхийг Сталин зөвшөөрлөө.

	Энэ асуудлыг 1945 оны хоёрдугаар сард болсон Крымийн бага хурал дээр өрнөдийн гүрнүүд дахин тавьсан юм. Гэвч Германыг хэсэглэн хуваах гэсэн тэдний санааг зөвлөлтийн тал дэмжээгүй билээ. Германыг хэсэглэн хуваах гэсэн англи америкийнхны саналыг гурван этгээдийн комисст оролцсон зөвлөлтийн төлөөлөгч няцаасан юм. Энэ асуудлын  талаар Зөвлөлт засгийн газрын баримталсан бодлого тэр үед тов тодорхой болсон байлаа. Гитлерийн Германыг ялсан ялалтын өдөр 1945 оны тавдугаар сарын 9-нд Зөвлөлт засгийн газрын тэргүүн үг хэлэхдээ: Зөвлөлт Холбоот Улс «Германыг хэсэглэн хуваахыг ч хүсэхгүй, устгахыг ч хүсэхгүй» гэжээ.

	Өрнөдийн суртал нэвтрүүлэгчид бол Германыг хуваагдмал байдалтай болгосны буруу нь Зөвлөлт Холбоот Улсад оногдоно гэсэн хуурамч үг яриа гаргах дуртай байдаг. Энэ бол инээд хүргэмээр хуурамч зүйл. Харин ч Германыг хэсэглэн хуваах тухай Тегераны бага хурал дээр анх дэвшүүлсэн англи-америкийнхны төлөвлөгөө нь чухамдаа Зөвлөлт засгийн газрын баримталсан зарчимт бодлогын ачаар хэрэгжээгүй билээ.

	1945 оны зун хуралдсан гурван гүрний Потсдамын бага хурлаас нэгдмэл бүхэл Германыг нацизмгүй, милитаризмгүй ардчилсан улс болгох тухай чухал шийдвэр гаргасан юм. Энэ шийдвэр бүрэн биелсэн бол Герман одоо нэгдмэл улс байх сан. Гэтэл Потсдамын бага хурлын шийдвэрийг эзэмшлийн баруун бүсүүдэд биелүүлээгүй бөгөөд Германыг хэсэглэн хуваахад хүргүүлж чадаагүй өрнөдийн гүрнүүд урьдчилан зөвшөөрөлцөхгүйгээр түүнийг хуваагдмал байдалтай болгосон юм. Тэгээд Өрнөд Германд дахин милитаризм бий болгож, цэргийн монополууд нь дахин хүч авч эхэллээ. Эхлээд «хоёр бүс», дараа нь «гурван бүс» гэгчийг бий болгож, эцэст нь Холбооны Бүгд Найрамдах Герман Улсыг тунхагласан бөгөөд түүний нь дотор милитаризм болон хонзогнох үзэл маш их дэлгэрч ирлээ.

	Ийм нөхцөлийн дундуур тус орны зүүн хэсгийн герман ард түмэн нь ажилчин, тариачны засагтай Бүгд Найрамдах Ардчилсан Герман Улсыг байгуулсан юм. Ингэж хоёр герман улс бий болоод одоо хоёр өөр түүхэн замаар замнаж байна. БНАГУ энх тайван социализмын замаар замнаж яваа бол ХБНГУ-ын дотор урьд эрх барьж байсан ангиуд хэвээр ноёрхож байгаа учир хонзогнох үзэл, милитаризм, фашизмыг сэргээхэд тохиромжтой хөрс тэнд бий болсон бөгөөд энэ нь шинэ дайны аюул заналыг өөртөө агуулж байгаа юм.

	 


ДАЙНЫ ДАРААХ БАЙГУУЛАМЖ

	 

	Тегераны бага хуралд оролцогсод дайны дараах дэлхий дахины байгууламжийн асуудлуудыг зөвхөн ерөнхий байдлаар авч ярилцсан юм. Бага хуралд төлөөгчдөө оролцуулсан гүрнүүдийн эрх ашиг зөрүүтэй байсан авч Гитлерийн эсрэг эвслийн ялсны дараа энх тайвныг сахин хамгаалах талаар үг хэлээ ойлголцох гэсэн оролдлогыг чухамхүү дайны тэр үе шатан дээр хийсэн билээ. Фашизмыг бут цохиж, боолчлогдох аюулаас хүн төрөлхтнийг гэтэлгэхийн тулд асар их хүч чармайлт гаргасан бүх дэлхийн улс түмэн, дэлхий нийтийн чанартай дайн дажныг дахиад хэзээ ч гаргуулахгүйг хүсэж байгааг өрнөдийн гүрнүүдийн удирдагчид ойлгож байлаа. Олон нийтийн өргөн давхрааны ийм санаа сэтгэл нь «тэнхлэгийн» гүрнүүдийн эсрэг байлдаж байгаа капиталист улсуудын удирдагчдад хүчтэй хавчилт болжээ. Энэ хавчилтад ялангуяа Рузвельт ихээр автагдаж, дэлхий дахины ирээдүйн байгууламжийн тухай эргэлзээгүй их юм бодож байв.

	Рузвельт арван нэгдүгээр сарын 29-нд Сталинтай ярилцахдаа: дэлхий дахины ирээдүйн байгууламжийн тухай асуудлыг Тегеранаас явахаасаа өмнө ярилцмаар байна гэсэн юм...  Америкийн ерөнхийлөгчийн саналаар бол дайны дараа урт удаан хугацааны энх тайвныг үнэхээр хангаж чадахуйц байгууллага бий болговол зохих байжээ. Рузвельт зөвлөлтийн талаас эерэг хариу аваад, миний бодлоор дууссаны дараа Нэгдсэн үндэстний зарчимд тулгуурласан дэлхий дахины байгууллага бий болгох хэрэгтэй. Энэ байгууллага цэрэг дайны асуудал эрхлэхгүй, Үндэстнүүдийн холбоотой төсөөгүй байх ёстой. 35 буюу 50 Нэгдсэн үндэстнийг хамарсан ийм байгууллага зөвхөн зөвлөмж өгөхөөс өөр эрх мэдэлгүй байх ёстой гэж хэллээ.

	Ийм байгууллага тодорхой нэг газар биш өөр өөр газар хуралдаж байх ёстой гэсэн бодлоо Рузвельт хэлээд, энэ чинь европын байгууллага байх юм уу, эсхүл дэлхий нийтийн байгууллага байх юм уу гэж асуухад дэлхий нийтийн гэж хариуллаа.

	Энэ байгууллагын гүйцэтгэх газар нь хэн хэнээс бүрдэх вэ? гэж Сталиныг асуухад, миний бодож байгаагаар, Гүйцэтгэх хороонд Зөвлөлт Холбоот Улс, Их Британи, Америкийн Нэгдсэн Улс, Хятад болон европын хоёр орон Өмнөд америкийн нэг орон, Ойрх дорнодын нэг орон, Азийн нэг орон (Хятадаас гадна), Их британийн нэг доминион орсон байх ёстой гэж Рузвельт хэлэв. Ингэвэл Их Британиас гадна нэг доминион оролцох учир асуудал хэлэлцэж шийдвэрлэхэд английнхан хоёр (улсын) эрхтэй байх тул Черчилль энэ саналыг зөвшөөрч байгаа юм гэж Рузвельт хэллээ. Цаашид Рузвельт Гүйцэтгэх хороогоор хөдөө аж ахуй, хүнс тэжээл, эдийн засгийн асуудал болон эрүүлийг хамгаалах асуудал эрхлүүлэх саналтай байгаагаа илэрхийлэв.

	Рузвельтийн бодож байгаагаар, энх тайвныг сахин хамгаалах, Германы зүгээс дахин түрэмгийлэл гаргуулахгүй байх талаар хяналт тавих үүрэг бүхий орнуудаар бүрдсэн Цагдаагийн хороо байх ёстой байв.

	Зөвлөлтийн тал, дайны дараах байгууламжийн асуудлаар Тегеранд тодорхой санал дэвшүүлээгүй юм. Сталин, Рузвельттэй ярилцахдаа, тодруулах чанарын асуулт тавих, маш ерөнхий чанарын санал илэрхийлэхээс цааш юм хэлсэнгүй.

	Рузвельтийг Цагдаагийн хорооны тухай ярихлаар, энэ хорооны шийдвэрийг бусад орон заавал биелүүлэх үү? гэж зөвлөлтийн төлөөлөгч асуулаа.

	— Энэ хорооны шийдвэрийг биелүүлэхээс аль нэг орон татгалзах юм бол яах вэ? гэж Сталин сонирхон асуув.

	— Тэгвэл, уг шийдвэрийг биелүүлэхээс татгалзсан орон, тус хорооноос шийдвэр гаргахад цаашид оролцох бололцоогоо алдана гэж ерөнхийлөгч хэллээ.

	— Гүйцэтгэх хороо болон Цагдаагийн хороо нь ерөнхий байгууллагын хэсэг байх уу, эсхүл биеэ даасан байгууллагад байх уу?

	— Эдгээр нь гурван тусгай байгууллага байх, үүнд: Нэгдсэн 35 үндэстнээс бүрдсэн ерөнхий байгууллага, 10 буюу 11 орноос бүрдсэн гүйцэтгэх хороо, дөрвөн гүрнээс бүрдсэн Цагдаагийн хороо болно. Хэрэв түрэмгийлэл хийх буюу энх тайвныг ямар нэг өөр аргаар зөрчих аюул занал тулгарвал, түргэн арга хэмжээ авч чадахуйц байгууллага хэрэгтэй, учир нь тийм үед Гүйцэтгэх хороо шиг байгууллагаар ч асуудлыг хэлэлцэх зав болохгүй.

	— Тэгвэл энэ маань албадах байгууллага байх нь уу? гэж Сталин тодруулах асуудал тавив.

	Рузвельт шууд хариу өгөлгүй:

	— Би нэг жишээ дурдъя: 1935 онд Италийг урьдаар мэдэгдэлгүй Абиссинид довтлоход, тэр дайнаа үргэлжлүүлэх бололцоог Италид олгохгүйн тулд Суэцийн сувгийг хаана уу гэсэн хүсэлтийг Рузвельт би Франц, Англи хоёрт тавьсан юм. Гэтэл Англи, франц хоёрын аль нь ч огт арга хэмжээ аваагүй бөгөөд тэр асуудлыг шийдвэрлүүлэхээр Үндэстнүүдийн холбоонд шилжүүлсэн юм. Тэгснээр түрэмгийллээ үргэлжлүүлэх бололцоог Италид олгожээ. Одоо санал болгож байгаа энэ байгууллага дөрөвхөн гүрнээс бүрдэх тул түргэн шаламгай ажиллах бололцоотой байх бөгөөд дээр дурдсантай адилархуу нөхцөлд Суэцийн сувгийг хаах шийдвэрийг удаашруулахгүй гаргаж чадна.

	Би үүнийг ойлгож байна гэж Сталиныг хэлэхэд, Рузвельт зөвлөлтийн ерөнхий сайдыг өөрийнхөө саналтай танилцуулж чадсан гэж сэтгэл хангалуун байгаагаа илэрхийлээд, энэ бол зөвхөн тоймын төдий ерөнхий зүйл юм, үүнийг цаашид боловсруулах хэрэгтэй болно, гэвч үүний мөн чанар нь өнгөрсөн үеийн алдаанаас зайлсхийхэд оршино гэж тайлбарлав.

	Америкийн ерөнхийлөгчийн үгийг зөвлөлтийн төлөөлөгч сонсоод, зарим нэг ерөнхий чанарын санал илэрхийлэхийн хамт иймэрхүү байгууллага нь европын жижиг бага орнуудын дургүйг хүргэж болмоор юм шиг санагдана гэв. Европын байгууллагыг бий болгож, түүнд Америкийн Нэгдсэн Улс, Англи, Орос гурваас гадна европын орнуудаас нэгийг нь оролцуулбал зүгээр юм биш үү. Түүнээс гадна бас нэг өөр байгууллага, жишээлбэл Алс Дорнодын асуудал эрхэлсэн байгууллага байж болно. Зөвлөлтийн талын үзэж байгаагаар, ерөнхийлөгчийн санал болгосон бүдүүвч зүгээр сайн байна. Гэвч нэг байгууллага биш, хоёрыг: европын байгууллага нэг, бас алс дорнодын асуудал эрхэлсэн байгууллага нэгийг, эсхүл европын байгууллага ба дэлхий нийтийн байгууллага бий болгох хэрэгтэй ч байж мэднэ. Ингэхлээр, нэг бол европын байгууллага, алс дорнодын асуудал эрхэлсэн байгууллага хоёр эсхүл европын байгууллага, дэлхий нийтийн байгууллага хоёр байж болмоор шиг санагдана.

	Ерөнхийлөгч юу гэж бодож байна? гэв.

	Рузвельт хариулахдаа:

	— Энэ санал, Черчиллийн саналтай зарим талаар таарч байна. Ялгаа нь гэвэл, Черчилль европын байгууллага нэг, алс дорнодын асуудал эрхэлсэн байгууллага нэг, америкийн байгууллага нэгийг бий болгох санал тавьсан юм. Гэвч Америкийн Нэгдсэн Улс, европын байгууллагын гишүүн байж болохгүй. Одоогийн дайн шиг ийм айхтар донсолгоон л өөрийн цэргийг далайн цааш явуулахад америкийнхныг хүргэж болно гэж тайлбарлав.

	— Хэрэв Япон улс 1941 онд Америкийн Нэгдсэн Улсад довтлоогүй сэн бол америкийн цэргийг Европт явуулахыг конгрессоор зөвшөөрүүлж би яагаад ч чадахгүй байлаа...  гэж Рузвельт хэлэв.

	Иймэрхүү үг яриа нь ерөнхийлөгчид чухал шаардагдсан эрхийг конгрессоос олгох шалтгааныг тайлбарласан зүйл тул тэр үед тийм онц юм биш мэт байлаа. Гэвч Рузвельтийн удаа дараа хэлсэн иймэрхүү үг нь алсдаа янз бүрийн таамаглал хийх шалтаг болжээ. Японоос Пирл-Харбор луу дайрахаар бэлтгэж байсан тухай янз бүрийн уг сурвалжаас ирсэн дохиог Цагаан ордныхон 1941 онд зориуд тоомсорлохгүй байсан гэж үздэг хүн одоо ч гэсэн АНУ-ын дотор олон бий. Японыхны санааг Вашингтоныхон мэдэж байсан юм гэдгийг нотлох бичиг баримт, дурсамж бичиг сүүлийн жилүүдэд олон нийтлэгдлээ. Японы дипломатын томьёолборыг мэдэж авч, Японоос АНУ-д суугаа элчин сайдад очсон чухал цахилгаан утаснуудыг америкийнхан тайлж амжсан бөгөөд тэдгээрээс үзэхэд Номхон дөлгөөн далайгаар дайралт хийхээр бэлтгэж байгаа нь тодорхой болжээ. Үүнийг Гавайн арлууд руу дайралт хийхээс хэдэн цагийн өмнө Вашингтоныхон тодорхой мэдсэн, гэтэл Пирл-Харбор зэрэг Номхон далайн район дахь америкийн цэргийн баазын гарнизонууд түүнийг мэдээгүй учир уг дайралтыг няцаахаар бэлтгээгүй байсан нь их хачин зүйл. Гавайн арлуудад сэм ойртож очсон хөлөг онгоцноос ниссэн японы нисэх онгоцнууд Пирл-Харбор дахь америкийн тэнгисийн цэргийн хамгийн том бааз руу үлэмж хүчтэй дайралт хийж, тэнд байсан АНУ-ын Номхон дөлгөөн далайн флотыг устгасан буюу жагсаалаас гаргасан билээ.

	Пирл-Харборт болсон сүйрлийн нууцыг одоо хүртэл тайлж мэдээгүй байна. Яалаа ч гэсэн тэр цохилтын дараа АНУ-ын конгресс дайнд орох шийдвэр гаргажээ.

	...Америкийн засгийн газраас өөрийнхөө цэргийг далайгаас цааш явуулсан нөхцөл байдлын тухай Рузвельтийн хэлсэн зүйлийн хариуд Сталин:

	— Америкийн Нэгдсэн Улсын санал болгож байгаа дэлхий нийтийн байгууллага бий болбол америкийнхан Европт цэргээ явуулах уу? гэж асуув.

	— Заавал явуулах ёстой биш. Гарч болох түрэмгийллийн эсрэг хүч хэрэглэх зайлшгүй шаардлага бий болбол АНУ нисэх онгоц болон хөлөг онгоцнуудаа өгч болох бөгөөд Англи, Орос хоёр Европт цэргээ оруулах ёстой болно гэж Рузвельт хариуллаа.

	Ерөнхийлөгч үгээ үргэлжлүүлж:

	— Түрэмгийллийн эсрэг хүч хэрэглэх хоёр арга бий. Хувьсгал буюу түрэмгийллийн хийгээд өөр төрлийн аюул занал тулгарвал, нэгэнт дэгдсэн галын дөлийг өөр нутаг дэвсгэрт дэлгэрүүлэхгүйн тулд тухайн оронд хорио цээр тогтоож болно. Хоёр дахь арга гэвэл, энх тайван байдалд заналхийлсэн ажиллагаагаа зогсоохыг хорооны бүрэлдэхүүнд орсон дөрвөн үндэстэн тухайн орноос тулган шаардаж, хэрэв түүнийг биелүүлэхгүй бол өөрийг нь бөмбөгдөх буюу тэр ч байтугай эзлэх болно гэж анхааруулах явдал мөн гэв.

	Тегеранд дайны дараах байгууламжийн тухай асуудлыг хэлэлцэх явдал үнэн чанартаа үүгээр төгссөн юм. Гурван гүрний удирдагчид цаашдаа энэ асуудлын талаар бичгээр харилцаж байсан бөгөөд 1944 оны зун хуралдсан Думбартон-Оксын бага хурлаар үүнийг ажил хэргийн чанартай боловсруулсан билээ.

	«Энх тайван байдлыг алдагдуулах», «Хувьсгалын аюул заналын» тухай Рузвельтийн хэлсэн үг болон хувьсгалын тохироо бий болсон орнуудын талаар хорио цээр тогтоох тухай түүний тавьсан санал сонирхол татаж байлаа. Фашизмын эсрэг ялгуусан дайн нь хувьсгалт хүчний болон нийгмийн өөрчлөлт хийх гэсэн улс түмний тэмцлийг өрнөлтөд хүргэчих вий гэж болгоомжилсон англи-америкийн тодорхой хэсгийнхний бодлогыг америкийн ерөнхийлөгч тусгасан нь эргэлзээгүй хэрэг.

	Рузвельтийн энэ бүх үг яриаг Сталин анхаарч үзэлгүй орхисон бөгөөд тэгсэн нь санамсаргүй хэрэг биш мэт надад санагддаг юм.

	Дайны өмнөхөн хийгээд мөн дайны жилүүдэд Зөвлөлт Холбоот Улс «дэлхийн хувьсгал» хийх зорилго тавьж, бусад оронд, ялангуяа Улаан Армийн орсон орнуудад «хувьсгалыг нэвтрүүлэн гаргах» бодолтой байна гэж өрнөдийн суртал нэвтрүүлэгчид цуцалтгүй ярьж байсан нь мэдээж билээ. Геббельсийн байгууллагаар дэмжүүлсэн энэ суртал нэвтрүүлгийн кампани нь Холбоотны дунд хагарал гаргах, сэжиглэл бий болгох, гитлерийн Германы эсрэг тэмцлийн эв нэгдэлд түвэг учруулахад чиглэгдсэн байлаа. Сталин тэр бүхнийг харгалзан, тийнхүү зэмлэх, сэжиглэх шалтаг бий болгохгүйг хичээж байсан юм.

	 


ГУРВАН ИХ ГҮРНИЙ ТЭРГҮҮН НАР ТЕГЕРАНААС МОРДОВ

	 

	Арван хоёрдугаар сарын 2-ны өглөө бүүдгэр бүрхэг байлаа. Гэнэт хүйтэрч, сэр сэр хийсэн салхи унасан шар навчийг цэцэрлэг дотуур эргүүлэн хөөж байв. Зөвлөлтийн элчин сайдын яамны гол байшингийн хаалга дээр гурван «виллис» машин зогоож байлаа. Эргэн тойронд америкийн тагнуулчид хөлхөж байв. Тэдний сугандаа нууж хийсэн жижиг автомат буу, цамцыг нь цүлхийтэл түлхсэн байж билээ. Америкийн Нэгдсэн Улсын ерөнхийлөгчийг мордоход шаардагдах юм бүхэн бэлэн болжээ.

	Урьдчилан ярилцан тохиролцсоноор, бага хурал арван хоёрдугаар сарын 2-ны өдрийн турш хуралдах ёстой байсан. Гэтэл Хузистаны ууланд гэнэт цас орж, цаг уурын байдал эрс муудсан учир Рузвельт яаралтай нисэх болоод, төгсгөлийн тунхаглалаа арван хоёрдугаар сарын 1-ний үдэш орой яаралтай хэлэлцэн зөвшөөрөлцсөн юм. Түүний эх бичгийг орос, англи хэлээр хуулж машинаар цохих, түүнд үсэг зурахтай холбогдсон ёслол хийх цаг үлдсэнгүй. Нэн чухал энэ бичиг баримтад үсэг зуруулах явдлыг «асуух» мэт аргаар гүйцэтгэсэн бөгөөд бага хуралд оролцсон гол хүн тус бүр уг бичиг баримтыг зөвшөөрснөө түүнд яаравчлан тэмдэглэсэн юм. Тэгээд харандаагаар үсэг зурсан бөгөөд нэлээд үнгэгдсэн тэр хуудас бидний гарт үлдлээ. Уг хуудасны гаднах үзэмж нь гурван гүрний Тегераны тунхаглал гэж дэлхий дахинд төдхөн алдаршсан бичиг баримтын чухал агуулгатай огтхон ч дүйхгүй байлаа.

	Уг Тунхаглалын эх бичиг:

	 

	«Америкийн Нэгдсэн Улсын Еренхийлөгч, Их Британий Ерөнхий сайд, Зөвлөлт Холбоот Улсын Ерөнхий сайд бид манай холбоотон Иран улсын нийслэлд сүүЛийн дөрвөн өдрийн турш уулзаж, нийтийн бодлогоо томьёолон батлав:

	Улс орнуудаа дайны үед ч, дараагийн энх тайван үед ч хамтран ажиллуулах зориг шийдвэр төгс байгаагаа бид илэрхийлж байна.

	Дайны тухайд гэвэл, дугуй ширээг тойрон сууж хийсэн бидний хэлэлцээнд манай цэргийн штабын төлөөлөгчид оролцсон бөгөөд бид германы зэвсэгт хүчнийг устгах төлөвлөгөөг зөвшөөрөлцөв. Бид зүүн, баруун, өмнөд зүгээс хийж эхлэх байлдааны ажиллагааны хугацаа ба хэмжээний тухай хэлэлцэн тохиролцлоо.

	Энд бидний харилцан ойлголцсон явдал бол манай ялалтын баталгаа болно.

	Тайван цагийн тухайд гэвэл, санал нэгтэй байгаа маань бат бэх энх тайвныг хангаж өгнө гэж бид итгэж байна. Дэлхийн бөмбөрцгийн улс орнуудын ард түмний дийлэнх олонход сайшаагдан, дайны аюул, гамшиг зовлонг олон үеийнхний амьдралд үзэгдэхгүй болгон арилгахуйц энх тайвныг тогтоох талаар бидэнд болон бүх Нэгдсэн үндэстэнд ноогдсон өндөр хариуцлагыг бид бүрэн дүүрэн зөвшөөрөн хүлээж байна.

	Бид дипломат төлөөлөгчийнхөө хамт ирээдүйн асуудлыг авч хэлэлцэв. Ард түмэн нь харгислал, боолчлол, дарлал, тэсэшгүй зовлонг арилгах зорилтыг хэрэгжүүлэхэд манай ард түмний адил сэтгэл зүрх, оюун ухаанаа зориулсан их, бага бүх орныг хамтран ажиллуулах ба идэвхтэй оролцуулахыг бид эрмэлзэнэ. Ардчилсан орнуудын найрсаг гэр бүлд элсэн орохоор тэдгээрээс саналаа илэрхийлэх юм бол бид баяр хүргэнэ.

	Германы армийг хуурай газар, түүний шумбадаг хөлөг онгоцнуудыг тэнгист устгах, цэргийн заводуудыг нь агаараас дайрч эвдэн сүйтгэхэд маань саад учруулах ямар ч хүч дэлхийд байхгүй.

	Манай давшилт хайр найргүй байх, өсөн нэмэгдэх болно.

	Бид найрсаг зөвлөгөөнөө төгсгөөд, дэлхийн бүх улс түмэн харгислалд эрсдэхгүй, элдэв эрмэлзэл, санаа сэтгэлийнхээ дагуу эрх чөлөөтэй аж төрөх өдрийг итгэл төгс хүлээж байна.

	Бид энд итгэл найдвар, зориг шийдвэр төгс хүрэлцэн ирсэн юм, уг санаа, зорилгын хувьд үнэхээр анд нөхөд болж эндээс мордох гэж байна.

	 

	РУЗВЕЛЬТ

	СТАЛИН

	ЧЕРЧИЛЛЬ

	 

	1943 оны арван хоёрдугаар сарын 1-ний өдөр Тегеранд үсэг зурав»

	 

	Дайн хийхтэй холбогдсон бусад шийдвэр гаргахын хамт югославын партизануудад тал бүрийн туслалдаа үзүүлэх тухай хэлэлцэн тохиролцов.

	Бас Ираны тухай гурван гүрний Тунхаглалыг хэлэлцэн зөвшөөрөлцөв.

	Уг Тунхаглалд өгүүлсэн нь:

	 

	«Америкийн Нэгдсэн Улсын Ерөнхийлөгч, ЗСБНХУ-ын Ерөнхий сайд, Нэгдсэн Вант Улсын Ерөнхий сайд нар өөр хоорондоо болон Ираны Ерөнхий сайдтай зөвлөлдөөд, гурван гүрний засгийн газраас Ирантай харилцах харилцааг нийтээр зөвшөөрөлцсөнөө илэрхийлэхийг хүсэж байна.

	Иран улс, нийтийн дайсны эсрэг дайн хийхэд тусалсан, ялангуяа ачааг гадаадаас Зөвлөлт Холбоот Улсад тээвэрлэх ажлыг хялбар болгож байсныг Америкийн Нэгдсэн Улс, ЗСБНХУ, Нэгдсэн Вант Улсын засгийн газрууд зөвшөөрөн хүлээв.

	Одоогийн дайн Иран улсад эдийн засгийн онцлог бэрхшээл учруулсан гэдгийг тус гурван засгийн газар ойлгож байна. Тэгээд бүх дэлхийд байлдаан хийх явдал, их шаардлага тавьж байгаагийн дээр дэлхий дахинд тээврийн хэрэгсэл, түүхий эд хүрэлцээгүй, энгийн иргэдийн хэрэгцээг хангах явдал дутагдалтай байгааг харгалзах авч Ираны засгийн газарт эдийн засгийн талаар аль болохуйц туслалцаа үзүүлэхийг зөвшөөрөв.

	Байлдааны ажиллагаа дууссаны дараа Иран улсын өмнө тулгарсан эдийн засгийн ямар ч асуудлыг Нэгдсэн үндэстний бусад гишүүдийн өмнө тулгарсан эдийн засгийн асуудлын зэрэгцээ олон улсын эдийн засгийн асуудлуудыг хэлэлцүүлэхээр хуралдуулсан буюу байгуулсан хурал буюу байгууллагаар бүрэн шийдвэрлүүлж байх ёстой гэсэн Ираны засгийн газрын саналыг Америкийн Нэгдсэн Улс, ЗСБНХУ, Нэгдсэн Вант Улсын засгийн газрууд зөвшөөрөв.

	Иран улсын тусгаар тогтнол, бүрэн эрхт байдал, нутаг дэвсгэрийн халдашгүй дархан байдлыг хэвээр хадгалах талаар Америкийн Нэгдсэн Улс, ЗСБНХУ, Нэгдсэн Вант Улсын засгийн газрууд Ираны засгийн газартай санал бүрэн нийлж байна. Тус засгийн газрууд, дайны дараа олон улсын энх тайван, аюулгүй байдал, дэвшлийг хангахад дөрвөн засгийн газрын үсэг зурсан Атлантын хартын зарчмын дагуу Иран улсыг энх тайвныг эрхэмлэгч бусад улсын хамт оролцуулах бодолтой байна.

	ЧЕРЧИЛЛЬ

	СТАЛИН

	РУЗВЕЛЬТ

	1943 оны арван хоёрдугаар сарын 1»

	 

	...Би цагаан багана бүхий өргөн довжоотой хаалганы урд зогсож байлаа. Эргэн тойронд минь гэрэл зургийн сурвалжлагч, киноны операторууд үймж байв. Тэд Рузвельтийг гараад ирэхэд бусдаас хождохгүйн тулд зөвлөлтийн хийгээд америкийн хамгаалалт хаалтыг нэвтрэн гарч хаалганы шатанд ойртохыг тус тусдаа мэрийнэ. Хаалга нээгдэхлээр шатны тавцан дээр ерөнхийлөгч харагдлаа. Хоёр филипин хүн түүнийг тэрэгтэй нь авч ирлээ. Арслангийн толгой маягтай хоёр гархинд залгаастай алтан өнгөтэй гинжин оосор бүхий товчоор энгэр дээр нь товчилсон хар нөмөргөн дээрээс бор ногоон хулдаасан цув Рузвельтийн мөрөнд нөмрүүлсэн байв. Ерөнхийлөгч, нэлээд үнгэгдсэн хуучин маягийн бүрх малгай өмссөн бөгөөд нүдний хавчдаг шил зүүж, инээмсэглэхэд нь ил гарсан том шүдэндээ янжууртай урт соруул зуусныг нь хараад нүүр царай нь хүн олны нүдэнд аль хэдийн дасал болсон аанай хэвээр байлаа. Гэвч ядарсны тэмдэг нүүрэнд нь илхэн байв. Эмгэглэсэн ерөнхийлөгчийн царай тэр бүүдгэр жихүүн өдөр бүүр ч цонхигор шиг байлаа. Өөртөө ноогдсон хүнд хүчир үүргийг биелүүлэх нь хүнд өвчтэй Рузвельтэд тун амаргүй байгаа нь бараг биеэр үзсэнтэй адил тодорхой байв. Гэвч мохошгүй зориг, дотоод эрчим чадал нь түүний хүчинд дэмжлэг болдог байжээ.

	Хоёр чийрэг америк түрүүч, ерөнхийлөгчийн тэрэгний дэргэд ирэнгүүтээ, түүнийг «виллисийн» дэргэд аваачиж, ерөнхийлөгчийг авто машины урд суудалд шилжүүлэн суулгалаа. Хөлийг нь зузаан хивсээр хучиж, дээрээс нь брезентээр бүтээв. Тэр үеэр үдэж мордуулагчид дээр Сталин, Черчилль хоёр ирлээ. Сталин машины дэргэд очиж, ерөнхийлөгчийн гарыг чанга атган, замдаа сайн явж хүрэхийг ерөөлөө.

	— Бид энд сайн ажилласан гэж би үзэж байна. Хэлэлцэн тохиролцож гаргасан шийдвэр маань бидний ялалтыг хангаж өгнө байх... гэж Рузвельт хэлэв.

	— Бидний ялалтад эргэлзэх хүн одоо гарахгүй...  гэж Сталин инээмсэглэн хэллээ.

	Черчилль бас Рузвельттэй салах ёс гүйцэтгэв. Жолоочийг мотороо асаангуут машины нь гишгүүр дээр дөрвөн хамгаалагч үсрэн гарч, тэдний хоёр нь гадуур цамцан дороосоо автомат буу гаргаж бариад урд шаврын хаалт дээр хэвтчихлээ. Үүнийг харахад, ерөнхийлөгчийн машин дайсны бүслэлтээс гарах гэсэн юм шиг байв. Америкийн ерөнхийлөгчийн хамгаалалтыг хэрхэн зохион байгуулсныг анх үзсэн надад америкийн хамгаалагчдын тийнхүү зориуд гайхуулж байгаа нь хорон санаатны анхаарлыг татахаас цаашгүй зүйл мэт санагдлаа. Гэвч дуурьцгийнхтай ойролцоо энэ тоглолт шиг юмыг ердийн нэг зүйл гэж Рузвельт үзсэн бололтой. Ерөнхийлөгч тайван инээмсэглэж байснаа «виллис» машиныхаа явж эхлэхэд, баруун гараа өргөж долоовор, дунд хуруу хоёроо тэнийлгэн (ялалт) гэдэг үгний эхний «V» үсгийг дүрслэн харууллаа. Удсан ч үгүй «виллис» нь цэцэрлэгийн модны цаагуур далд орчихлоо.

	Черчилль тэр дороо зөвлөлтийн төлөөлөгчидтэй салах ёс гүйцэтгээд, элчин сайдынхаа яаманд очмогц, нисэх онгоцны буудал руу яаравчлан явжээ.

	Зөвлөлтийн төлөөлөгчид Тегеранаас үдийн алдад гарсан. Нисэх онгоцны буудал дээр суудлын хоёр моторт хэдэн нисэх онгоц биднийг хүлээж байлаа. Эхний нэг онгоцоор хэсэг цэргийн хүн, хоёр дахиар нь Сталин явсан. Түүнийг сайн явж Бакуд буулаа гэсэн мэдээ ирэхийг бид хүлээж байсан бөгөөд, тийм мэдээ ирмэгц бусад онгоц хоорондоо хэдэн минутын зайтай агаарт хөөрсөн билээ.

	Биднийг Бакугийн нисэх онгоцны буудал дээр буухад Сталин тэндээс хараахан яваагүй, маршал хувцастай биш, харин цолны тэмдэггүй энгийн цэрэг шинель, малгайтай нисэх онгоцны вокзалын урд зогсож байв. Түүний дэргэд нисэх хүчний ерөнхий маршал Голованов болон хэдэн цэргийн хүн байлаа. Удсан ч үгүй битүү бүхээгтэй суудлын машины цуваа талбай дээр хүрч ирлээ. Сталин хоёр дахь машинд жолоочийн хажууд сууж, арын суудалд нь түүний бие хамгаалагчид суув. Нөгөө бүх улс нь бусад машинд шалавхан сууж, авто машины цуваа хот руу, төмөр замын буудал чиглэн их хурдтай явав. Тэнд урт урт хүнд салон-вагоноос бүрдсэн галт тэрэг зогсож байлаа.

	Москва орох замдаа ганцхан Сталинград хотод л удаан зогсолт хийсэн шиг санагдаж байна. Бид вагон дотроо байсан, харин Сталин дагалдан яваа нөхдийнхөө хамт хот дотуур явж үзсэн юм. Манай галт тэрэг дөрөв дэх өдрийнхөө өглөө эрт Москвад хүрэлцэн ирсэн бөгөөд түүнийг Белоруссын буудал, Савеловын буудал хоёрын хооронд явдаг цахилгаан тэрэгний хоосон байгаа тавцангийн дэргэд зогсоолоо. Сталин вагоноос гарангуутаа шууд тавцан дээр зогсож байсан битүү бүхээгтэй хар машинд сууж Кремль рүү явж билээ.

	Тегеранд гурван гүрний бага хурал болсон тухай мэдээ, гурван гүрний Тунхаглалын хийгээд бусад албан ёсны мэдээний эх бичгийг маргааш нь болсон хойно буюу арван хоёрдугаар сарын 7-ны өдөр зөвлөлтийн хэвлэлд нийтлүүлсэн юм.

	Тэр өдөр хүртэл гурван Их гүрний тэргүүн нар дөрвөн өдрийн турш Тегеранд зөвлөлдсөн гэдгийг Зөвлөлт Холбоот Улсын дотор мэдвэл зохих цөөн хэдэн хүнээс өөр хэн ч мэдээгүй байсан юм.

	 

	* * *

	 

	Дэлхийн хоёрдугаар дайны жилүүдэд ЗСБНХУ, АНУ болон Их Британийн цэрэг, улс төрийн хамтын ажиллагаа үр бүтээлтэй байсныг Тегераны бага хурлын дүн гэрчлэн харуулж байна. Бага хурлын шийдвэр нь гитлерийн эсрэг эвслийг нягтруулан бэхжүүлэхэд тус дөхөм болсноос гадна дайны дараах үед зөвлөлт-англи-америкийн харилцааг хөгжүүлэхэд их ач холбогдолтой болж болох байлаа. Гэвч дэлхийн хоёрдугаар дайн төгссөний дараахан АНУ болон Их Британийн удирдах хэсэг зөвшөөрөлцсөн шийдвэрээсээ няцаж, олон улсын байдлыг хурцатгах зам, хүйтэн дайны замаар орсон билээ.

	Тегераны бага хурал бол Зөвлөлтийн гадаад бодлогын том амжилт болсон юм. Тегеран хотноо гурван гүрний удирдагчдын хийсэн яриа маргааныг 25 жил болоод эргэн санаж, тэр уулзалтаас гаргасан шийдвэрийг дахин уншиж үзэхэд, түүний түүхэн ач холбогдол нь маш тод болж байна.

Заметки

		[←1]
	 Тэр үед эрх барьж байсан лейборист засгийн газрын гадаад явдлын яамны сайд.




	[←2]
	 Дэлхийн хоёрдугаар дайны үед АНУ-аас Гитлерийн эсрэг эвслийн орнуудад зэвсэг, материал зэргийг шилжүүлэн өгч байсан тогтолцоо.




	[←3]
	 Чехословактай залгасан хил дээр оршдог захиргаа-нутаг дэвсгэрийн «оберпфальц» район.

